
ԽՄԲԱԳՐԱԿԱՆ 

Ո՞ՒՐ  Կ'ԵՐԹԱՅ  ՀԱՅ  ԴՊՐՈՑԸ 

Հայ դպրոցը հայեցի գոյութեան ու գոյատեւման խարիսխ 

է՝  Մայր հայրենիքի մէջ թէ Սփիւռքի տարածքին:  Անով կը 

պայմանաւորուի հայ հասարակական, ընկերային, 

մշակութային, եկեղեցական, քաղաքական, ազգային-

հաւաքական կեանքը:  Անով կը պայմանաւորուին հայ 

յաջորդական սերունդներու գալիքն ու ապագան, 

մասնաւորաբար հայրենիքէն հեռու, աշխարհասփիւռ 

հայագաղութներուն մէջ: 

Ներկայիս, մամուլին մէջ եւ ամէնուր կը հնչէ ահազանգը հայ դպրոցներու փակման տակաւ 

աճող թիւին, եւ եղերերգութիւն մը ծայր կու տայ, առանց խորանալու եւ սերտելու թէ 

արդեօ՞ք ի՞նչ են պատճառները այս տխուր եւ ազգակործան երեւոյթին: Քաղքենիական 

հոգեբանութի՞ւնը, շուկայիկ մտածելակե՞րպը, գործնապաշտութի՞ւնը, թէ՞ կան այլ 

հիմնական պատճառներ եւս, որոնք կը մղեն ծնողները՝  իրենց զաւակները վստահելու 

օտար դպրոցի, դպրոցներու ուսումնառութեան, մոռնալով հայ դպրոցի  Մեսրոպեան 

առաքելութիւնը, անոր հայակերտումի եւ հայապահպանման էական դերակատարութիւնը: 

Բնաւ հարց կու տա՞նք, թէ այսօր հայ դպրոցը կը լրացնէ՞ մանկավարժական մտքի 

պահանջած պայմանները, ուսուցման եղանակի նորագոյն տուեալները, աշակերտ-

աշակերտ, աշակերտ-ուսուցիչ, ուսուցիչ-ծնողք առողջ փոխյարաբերութեանց 

պահանջքները, եւ մանաւանդ՝  ինքնուրոյն մտածող, վերլուծող, պատասխանատու, 

գիտակից եւ պայքարող հայ մարդ պատրաստելու ատակ միջավայրի մը տուեալները...: 

Իրականութեան մէջ, ներկայիս հայ դպրոցը կը դիմագրաւէ լրջագոյն խնդիրներ՝  

դաստիարակութեան, մանկավարժական մօտեցումի, ուսուցման եղանակի, սորվելու 

ընթացքի, դասագիրքերու եւ ասոնց յարակից կարեւոր բնագաւառներէն ներս: 

Այս հարցերը ինծի կը յուշեն՝  միջազգային համբաւ ձեռքբերած, յայտնի մանկավարժ Դոկտ. 

Բերկրուհի Սըվաճեանի կարեւոր մէկ սրտացաւ դիտարկումը՝  տարիներ առաջ, ինչ կը 

վերաբերի հայ դպրոցին մէջ ուսում առած հայ աշակերտին:  Արդարեւ, ան ցաւով պիտի 

արձանագրէր, որ վերջինիս մօտ անչափ ակներեւ էր բացակայութիւնը, ընդհանրապէս, 

խորը վերլուծող, քննող ու քննադատող մտքին ի բաղդատութիւն օտար աշակերտներու( 

զանց առնելով, վստահաբար, բացառիկ պարագաները):  

Արդարեւ, չի բաւեր պետական քննութեանց մէջ բարձր յաջողութեան արդիւնքներ 

ձեռքբերել, չի բաւեր դպրոցին մէջ ունենալ նորագոյն համակարգիչներու սարքեր եւ այլ 

արհեստագիտական նորութիւններ, եթէ մանկավարժը կամ ուսուցիչ-դաստիարակը 

չքաջալերէ եւ չմղէ աշակերտը ինքնուրոյն մտածելու, վերլուծելու, քննարկելու եւ նոյնիսկ 

քննադատելու, բանավիճելու յոյժ կարեւոր յատկանիշներու մշակումին եւ դրսեւորման:  Այս 

ուղղութեամբ, հայ դպրոցը կը կաղայ, դժբախտաբար, չունենալով ընդհանրապէս 

մանկավարժական մտքի իրաւ մասնագէտներ, ոչ ալ հայկական այնպիսի դասագիրքեր, 

որոնք մրցունակ ըլլան օտար դասագիրքերու հետ: Ի վերջոյ, «Ծառին պէտք է գիտութեան 

բերրի հողը, որ սակայն բարի աւիշով լեցնէ ծառը, բարի պտուղներ տայ», ինչպէս կը նշէ 

յայտնի մանկավարժ, այդ բնագաւառի բազմաթիւ գիրքերու հեղինակ Պօղոս Գէորգեան: 

Տակաւին, հայ դպրոցը դեռեւս չկրցաւ յաղթահարել հատուածական մօտեցումները, 

հատուածական բարդոյթները, որպէսզի կարենայ համահայկական լայնահորիզոն  

մտածողութեամբ, համահայկական տեսլականով թրծել մատղաշ սերունդները, կարենայ 

մէկը միւսին նկատմամբ ճիշդ եւ յարգալիր վարուեցողութիւն մշակել, ինչ որ էապէս պիտի 

ներազդէր դպրոցին առողջ մթնոլորտի մը ձեւաւորման:  

Մարդ, առաւել եւս հայ մարդ պատրաստելը բարձրագոյն պատասխանատւութիւն է, ուր 

հաւատարիմ պիտի մնալ Մեսրոպեան 1600-ամեայ դպրոցի աւանդութեան, որ կը խտանայ 

սա երկու խորիմաստ տողերուն մէջ՝  «Ճանաչել զիմաստութիւն եւ զխրատ, Իմանալ զբանս 

հանճարոյ»: 

Ճանաչողութիւնը հիմքերու հիմքն է կրթութեան:  Անիկա կ'ենթադրէ մասնաւորաբար՝  

խորապէս հաղորդ դառնալ հայ ինքնութեան, հայ մշակոյթին ու պատմութեան, հայ 

արժէքներու համակարգին, վերիմաստաւորել ու վերարժեւորել զանոնք՝  բաց, քննական ու 

վերլուծական  միտքով, ոչ՝  գոցաբանական եղանակով, հարցադրելով ի՞նչը, ինչո՞ւն...:  

Նման ճանաչողութիւնը՝  հայագիտական առարկաներ իւրացնելէ անդին, հայ ըլլալու 

էութիւնը ճանչնալ ու ապրիլ է միաժամանակ, տեսակ մը առաքինութիւն, ինչպէս պիտի 

հաստատէր յոյն մեծ փիլիսոփան՝  Սոկրատեսը, արձանագրելով՝  «Ճանաչողութիւնը 

առաքինութիւն է»: 

Այսօր հայ դպրոցը պիտի վերանայի իր ուսումնակրթական մտածողութիւնը, իր կրթական 

ծրագիրը եւ զայն մատուցելու եղանակը, իր դասագիրքերն ու մանկավարժական միտքը, 

վերանորոգէ՝  հայակերտումի իր առաքելութիւնը լաւագոյնս ի կատար ածելու գործելաոճը, 

որպէսզի հայ մարդ պատրաստելու գերխնդիրը չձգուի պատահականութեան, այլ դառնայ 

մասնագիտական լայն քննարկումի առարկայ: 

Բայց այս բոլորին հետ զուգընթաց, հայ ծնողաց մօտ պիտի արթնցնել ճշմարիտ փափաքը՝  

իրենց զաւակները վստահելու հայ դպրոցին:  Այս ուղղութեամբ, կարեւոր է հարցախոյզ մը 

կատարել եւ իմանալ թէ իրենք ի՞նչ կը սպասեն հայ դպրոցէն, թէ ո՞ւր թերացած է ան:  

http://www.azadkhosk.com/

Միտքերու եւ տեսակէտներու փոխանակումէն անպայմանօրէն կը շահի հայ դպրոցը, 

նորահաս եւ գալիք սերունդները: 

Ներկայ բարդ ժամանակներու մարտահրաւէրներուն դէմ յանդիման, հայ դպրոցը պիտի 

կարենայ նոր սերունդին մօտ մշակել հետեւեալ կարեւորագոյն յատկանիշները. 

-Համահայկական լայնախոհ մտածողութիւն ու տեսլական, հայ ու համամարդկային 

արժէքներու իւրացման հետ զուգընթաց: 

-Հարցադրելու, քննելու, վերլուծելու մտածողութիւն: 

-Ճիշդ տրամաբանելու գիտական մօտեցում: 

-Ստեղծագործական միտք: 

-Խոր ինքնաճանաչումը հայ ըլլալու՝  համաշխարհայնացման եւ համահարթեցման քաոսին 

մէջ: 

-Պատասխանատւութեան բարձր գիտակցութիւն, պայքարի կամք եւ ինքնավստահութիւն: 

Եւ այս բոլորը թրծել՝  կիրառելով մանկավարժական խոր հմտութիւն, ուսուցման ճիշդ 

եղանակ, դաստիարակութեան ճիշդ մօտեցում: Եւ այս բոլորէն գերիվեր, բնականաբար, սէր 

ու հաւատք ունենալ հայ մատղաշ սերունդին, հայ դպրոցին եւ անսակարկ նուիրում անոր 

առաքելութեան: 

Պիտի ըսուի վստահաբար որ այս բոլորը կ'ենթադրեն հսկայական ծախսեր, լաւագոյն 

մասնագիտական եւ որակեալ մարդուժը ներգրաւելու գծով:  Հոս կու գայ Համասփիւռքեան 

Կրթական Հիմնադրամ մը ստեղծելու անհրաժեշտութիւնը:  Հայ մարդը, եթէ հայ մնացած է 

ան, պիտի չզլանայ իր լուման ներդնել այս կենսական ու ճակատագրական նպատակին, 

քանզի ինչպիսին է հայ դպրոցը, նոյնպիսին կ'ըլլան ազգն ու հայրենիքը:  

ԵՐԱՆ  ԳՈՒՅՈՒՄՃԵԱՆ 

ՀԱՐՑԱԶՐՈՅՑ 

«ՀԱՅՐԵՆԻՔԸ ԸՆՏԱՆԻՔ ՄԸՆ Է» 

Ժողովրդական նկարիչ Յակոբ Յակոբեանը Մայիսի 16-ին կը դառնար 100 տարեկան: 

Մեծին վայել պարզութեամբ ու իմաստնութեամբ լի յակոբեանական մտորումները նրա 

նկարների նման գունեղ են, ազնիւ, անպաճոյճ ու ի սրտէ։ Նրա խօսքը հնչում է որպէս 

սթափութեան կոչ, որպէս հայրենիքը սիրելու ու սեփական գոյութիւնը հայրենաշէն 

գործերով իմաստաւորելու պատգամ։ 

  

– Պիտի խնդրեմ, որ պատմէք պատմական հայրենիքից, Ձեր ծննդավայրից տեղահանուած 
Յակոբեանների ընտանիքի մասին, որը կիսեց իր հայրենակիցներից շատերի 
ճակատագիրը… 

– Հայրս Այնթապում է ծնուել, ես՝ Եգիպտոսում։ Հայրս 

լուսանկարիչ էր։ Նա աշխարհի ամենալաւ հայրն էր ու 

մահացաւ, երբ ես եօթ տարեկան էի։ Հօրս մահից կարճ 

ժամանակ անց մահացաւ նաեւ մեծ մայրս։ Իսկ մեծ հօրս 

թուրքերը մորթեցին Դէր Զօրում։ 

Ես ստիպուած էի կիսատ թողնել ուսումս եւ 

վերադառնալ Եգիպտոս՝ մօրս մօտ, ու աշխատել։ 

Եգիպտոսում այդ ժամանակ 30-35 հազար հայ կար։ 

Հայերը յարգուած էին՝ որպէս շնորհալի ու աշխատասէր մարդիկ։ Կային բարձր 

պաշտօնեաներ, նոյնիսկ հայազգի վարչապետ է եղել։ 

– Ասում են՝ հայկական համայնքը այնտեղ միշտ էլ եղել է ամուր, հաւաք, պահել է իր 
ազգային նկարագիրը, ինքնութիւնը… 

– Քանի՞ տարի՝ երեսո՞ւն, քառասո՞ւն… հայրենիքից հեռու ոչ ոք չի կարող հայ մնալ, 

մոռացէ՛ք։ Հայրենիքից հեռանալը անձնապահպանութիւն է։ Ես չեմ դատապարտում. ամէն 

ոք իրաւունք ունի ապրելու այնտեղ, որտեղ ցանկանում է, բայց մի՛ խօսէք հայ մնալու 

մասին։ Ես հասկանում եմ՝ մենք դարեր շարունակ պետականութիւն չենք ունեցել, 

սեփական հողի վրայ ապրել ենք ճորտի հոգեբանութեամբ։ Օտարի իշխանութեան տակ 

մենք մտածել ենք միայն ինքներս մեր մասին, մեր ընտանիքի մասին։ Անկախութիւնը չէր 

կարող միանգամից փոխել մեր հոգեբանութիւնն ու մտածելակերպը։ Երկիրն անկախացաւ, 

բայց ճորտի հոգեբանութիւնը մնաց։ 

– Ինչպիսի՞ն է ճորտի հոգեբանութիւնը… 

– Եթէ երկիրը քոնը չէ, ուզած պահին կարող ես հեռանալ մէկ ուրիշ աւելի լաւ երկիր, 

որովհետեւ դու միայն քո բարեկեցութեան մասին ես մտածում ու օտար երկիրը պահելու, 

շէնացնելու, պաշտպանելու պարտաւորութիւն չունես։ Եթէ երկիրը քոնը չէ, այդ երկրում 

ապրելով՝ միակ նպատակը քո անձն ու ընտանիքը ապահով, անվտանգ պահելն է, իսկ 

սեփական հայրենիքում, որտեղ դու տէր ես, մտածում ես նաեւ ազգիդ, երկրիդ մասին։ 

Հայրենիքն ընտանիք է։ Այս ամէնով հանդերձ, պիտի ասեմ, որ հայրենիքն էլ պարտք ունի 

իր զաւակների հանդէպ։ Մենք ասում ենք՝ մայր հայրենիք։ Մայր, այսինքն՝ կեանք տուող, 

սնող… 

– Իսկ Դուք ներգաղթել էք։ Դուք, Ձեր կինը՝ նկարչուհի Մարի Հովելեանը, եւ Ձեր երկու 
աղջիկները։ Ի՞նչը Ձեզ բերեց Հայաստան։ 
– Դուք իրաւունք չունէք նման հարց տալու։ Մենք յայտնուել էինք Եգիպտոսում ոչ թէ 

հայրենիքը լքելու հետեւանքով, այլ հայրենիք էինք կորցրել ու հայրենիք էինք փնտռում։ Իսկ 

հայրենիքը մէկն է՝ Հայաստանը (սոցիալիստական, թե կապիտալիստական)։ Մենք 

հայրենիք էինք երազում։ 

– Այսօր երկրից հեռացող արուեստագէտները պնդում են, որ Հայաստանը նեղ է լիովին 
ինքնադրսեւորուելու եւ կայանալու համար։ Դուք ապրել եւ ստեղծագործել էք 
Հայաստանում, եւ դա չի խանգարել, որ նուաճէք ամենամեծ բարձունքները, որ Ձեր անունը 
դրուի հայոց մեծանուն նկարիչների կողքին։ 
– Անկեղծ ասած, ես ինձ հայոց մեծ նկարիչների շարքը չեմ դասում։ Ես սովորական նկարիչ 

եմ, մեծը Մարտիրոս Սարեանն է, Յարութիւն Կալենցը, Մինաս Աւետիսեանը, բայց նրանք 

էլ են ապրել ու ստեղծագործել Հայաստանում ու համաշխարհային հռչակ ունեն։ Նրանք, 

ովքեր հեռանում են երկրից, այլեւս Հայաստանինը չեն, ես այդպէս եմ կարծում։ 

– Դուք Ռուսաստանի Դաշնութեան ակադեմիայի ակադեմիկոս էք, Հայաստանի 
ժողովրդական նկարիչ, արժանացել էք բոլոր հնարաւոր տիտղոսներին ու շքանշաններին։ 
Ես վերջերս իմացայ, որ չունէք ակադեմիական կրթութիւն։ 

– Ես ընդհանրապէս կրթութիւն չունեմ (նոյնիսկ Մելգոնեան վարժարանը չեմ աւարտել)։ Ես 

չեմ նսեմացնում կրթութեան դերը, եթէ բարձրագոյն կրթութիւն ունենայի, թերեւս աւելի 

կրթուած կը լինէի, աւելի շատ բան կ'իմանայի։ Ես նկարում եմ, ինչպէս կարողանում եմ, 

ինչպէս զգում եմ։ Ես ինձ նկարչական որեւէ դպրոցի հետեւորդ չեմ համարում, չեմ ջանում 

իմ նկարչութիւնը համապատասխանեցնել ինչ-որ օրէնքների ու սահմանումների։ Ես 

նկարում եմ իմ ապրած կեանքը։ Մի ժամանակ սիրում էի նկարել խեղճ մարդկանց (երբ 

Եգիպտոսում էի), այն մարդկանց, ովքեր գթութեան կարիք ունեն։ Երբ եկայ Հայաստան, 

սկսեցի նկարել հայրենիքս։ Ես նկարում եմ այն ամէնը, ինչ սիրում եմ։ Ես սիրում եմ 

մարդուն, սիրում եմ հայրենիքս։ 

Ես հայ նկարիչ եմ, ու հայկականութեան կնիքը կայ իմ իւրաքանչիւր կտաւի վրայ։ Ի՞նչն է 

դա՝ գո՞յնը, ապրո՞ւմը, գուցէ մէկ ուրիշ բան… չգիտեմ։ Երբ օտարութեան մէջ յանկարծ 

հայերէն ես լսում, հայի ձայն ես լսում, մարմնովդ ինչ-որ անբացատրելի ալիք է անցնում, 

ինչ-որ սարսուռ… Հայկականութիւնը այդ սարսուռն է, այդ անըմբռնելի կապը արեանդ 

հետ, էությանդ հետ։ 

– Պարոն Յակոբեան, ինչո՞ւ մենք չկարողացանք 20-րդ դարասկզբին պահել մեր երկիրը։ 
Ինչո՞ւ կորցրինք մեր հայրենիքը։ 
– Որովհետեւ փոքր էինք։ Փոքր էինք ու վտանգուած։ Չգիտեմ՝ ինչու էինք փոքր։ Դեռեւս 

Խորենացու ժամանակներից փոքր ենք եղել։ Խորենացին ասում էր՝ փոքր ածու ենք։ Եթէ 

մենք՝ արեւմտահայերը, 2 միլիոնի փոխարէն 20 միլիոն լինէինք, մեզ չէին մորթի, տեղահան 

չէին անի, չէին հայրենազրկի։ Տաղանդաւոր լինելը, հզօր արուեստ ու մշակոյթ ստեղծելը քիչ 

է, պէտք է մեծ լինել, հզօր, ֆիզիկապէս ուժեղ։ Այլապէս քեզ բնահան կ'անեն ու կ'իւրացնեն 

քո ստեղծած մշակոյթը։ 

– Ի՞նչ կ'ասէք սահման պահող զինուորին։ 
– Զինուորին ոչինչ ասել պէտք չէ, զինուորին լաւ վերաբերմունք է պէտք։ Ինչքան ուզում ես՝ 

գովաբանիր զինուորին, ոգեւորիր, զինուորը չի զօրանայ, եթէ չզգայ սէր եւ հոգատարութիւն։ 

  

ԳԱՅԱՆԷ ՊՕՂՈՍԵԱՆ  

«Հայ զինուորի» արխիւից 

ԿԻՊՐԱՀԱՅ 

ԱՐՑԱԽԻՆ ՆՈՒԻՐՈՒԱԾ ՀԱՄԱԳԱՂՈՒԹԱՅԻՆ ՁԵՌՆԱՐԿ 

Յունիս 11-ին, Նիկոսիոյ Նարեկ վարժարանի 

մարզադաշտին մէջ, յատուկ միջոցառում մը տեղի 

ունեցաւ նուիրուած Արցախին։  

 

Կղզիիս հայկական կուսակցութիւնները, առաւել բոլոր 

միութիւնները անխտիր, ձեռք ձեռքի տալով, 

միասնականութեան առողջ մթնոլորտ մը ստեղծեցին, 

յաջողութեամբ կազմակերպելով Արցախահայութեան 

զօրակցութեան ձեռնարկը, կիպրահայութեան հոծ 

բազմութեան մը ներկայութեամբ:  

Ձեռնարկը ճոխացուց գեղարուեստական հարուստ 

յայտագիրը, որ ընդգրկեց Ս. Աստուածածին եկեղեցւոյ 

Երգչախումբի կատարած խմբերգերը, խմբավարութեամբ Տիկ. Վիքի Գույումճեանի, 

«Սիփան» Պարախումբի հրամցուցած խրոխտ պարերը (Պարուսոյց՝ Պրն. Գրիգոր 

Քելեշեան), անհատ կատարողներ՝  Զարա Բարխուտարեանի, Էտկար Էւոյեանի եւ այլոց 

կատարած երգերը... 

Տեղի ունեցան հետաքրքրական խաղեր, խոռովածի եւ հայկական ճաշերու վաճառք եւ այլ 

անակնկալներ: 

Գոյացած հասոյթը պիտի յատկացուի Արցախահայութեան մարդասիրական եւ այլ 

ծրագիրներու իրականացման վսեմ նպատակին: 

Գնահատելի ձեռնարկ մը՝  արդարեւ, որ ոչ միայն միասնականութեան ոգիով տրամադրեց 

բոլոր մասնակիցները, այլեւ գաղութիս փոքրիկ նպաստը բերաւ Արցախահայութեան 

գոյապայքարի էական նպատակին: 

 

ՅԻՍՈՒՆԱՄԵԱՅ ՆԱՐԵԿ ՀԱՅԿԱԿԱՆ ՎԱՐԺԱՐԱՆՆԵՐՈՒ  

ԱՄԱՎԵՐՋԻ ՀԱՆԴԷՍ 2022-2023 

 

Յատուկ իմաստ եւ խորհուրդ 

ունին ամավերջի 

շրջանաւարտներու 

հանդէսները, որոնք գեղեցիկ 

բերքահաւաքի պահ են՝ 

տարիներու ուսումնական-

կրթական տքնաջան 

աշխատանքի եւ մեկնակէտը 

նոր հանգրուաններու: Այս 

տարի, ամավերջի հանդէսը կը 

զուգադիպէր Նարեկ 

վարժարանի հիմնադրութեան 

50-ամեակին, յոբելեան մը՝ այս, 

որ գեղեցիկ կերպով կը 

զուգադիպի Նարեկ 

վարժարաններու անունը կրող 

Մեծն Գրիգոր Նարեկացիի վախճանման 1020րդ տարելիցին... 

Արդարեւ, յիսուն տարի առաջ էր՝ 1973-ին, երբ Նիկոսիոյ Նարեկի նորակառոյց վարժարանը 

իր դռները լայն կը բանար հայ աշակերտ-աշակերտուհիներուն առջեւ: 

Խորհրդանշականօրէն, հանդէսին ներկայ էին այդ տարուան հունձքը, որպէս 1973-ի 

շրջանաւարտ-շրջանաւարտուհիներ: 

Հանդիսութիւնը՝ որ տեղի ունեցաւ 

Ուրբաթ, 23 Յունիս 2023-ին, երեկոյեան 

ժամը 7-ին, Նիկոսիոյ Նարեկի 

ամփիթատրոնին մէջ, կը վայելէր բարձր 

հովանաւորութիւնը Կիպրոսի 

Հանրապետութեան նորընտիր նախագահ 

Վսեմաշուք Տիար Նիկոս 

Խրիսթոտուլիտիսի, որ անձամբ ներկայ 

գտնուեցաւ եւ իր պատգամը յղեց 

շրջանաւարտներուն եւ հայ համայնքին: 

Հանդիսութիւնը կը վայելէր նաեւ 

հովանաւորութիւնը՝ Կիպրոսի Հայոց Թեմի 

Կաթ. Փոխ. Գերաշնորհ Տէր Խորէն Արք. 

Տողրամաճեանի եւ նախագահութիւնը՝ Հայ 

համայնքի Պետ. Ներկ. Տիար Վարդգէս 

Մահտեսեանի: Ներկայ էին Սթրովոլոսի քաղաքապետը, կրթական եւ հոգեւոր 

բարձրաստիճան հիւրեր, ծնողներ, եւ ամբողջ ամփիթատրոնը լեցնող խուռներամ 

բազմութիւն մը: 

Կիպրոսի, Հայաստանի եւ Նարեկ վարժարանի քայլերգներու կատարումէն ետք, բարի 

գալուստի իմաստալից խօսք արտասանեց Հոգաբարձութեան Ատենապետ Մասիս Տէր 

Բարթող, յատկապէս երախտագիտութիւն յայտնելով Կիպրոսի կառավարութեան, որուն 

ամբողջական աջակցութեան շնորհիւ կը գործէին Նարեկ վարժարանները, 

պարախումբերը, հայեցի կրթութիւնն ու մշակոյթը կենսունակ կ'ապրէր սերունդէ-սերունդ: 

Ապա բեմ հրաւիրեց Կիպրոսի հանրապետութեան նախագահ Տիար Նիկոս 

Խրիսթոտուլիտիսին, որ իր պատգամին մէջ բարձր արժեւորեց կիպրահայ վարժարանները, 

կիպրահայ համայնքի ներդրումը Կիպրոսի կեանքին եւ պատրաստակամութիւն յայտնեց 

մշտապէս զօրավիգ ըլլալու հայ համայնքին: Ջերմաջերմ ծափահարութիւններով 

ընդունուեցաւ Նախագահին խօսքն ու պատգամը, որուն աւարտին խորհրդանշական նուէր 

մը յանձնուեցաւ Նախագահին, տնօրէնուհիին ձեռամբ: 

Հայկական պարի կատարումը վարժարանի Պարախումբին կողմէ ( Պարուսոյց՝ Նանոր 

Գելէշեան) գեղեցիկ երանգ մը աւելցուց Հանդիսութեան: 

Տարեկան տեղեկագիրը ներկայացուց Տնօրէնուհի Տիկ. Վերա Թահմազեան, ապա 

յուզումնախառն մթնոլորտի մէջ կատարուեցաւ վկայականներու եւ մրցանակներու 

բաշխումը: Նախակրթարանի բաժինէն 21 պարման-պարմանուհիներ ստացան իրենց 

վկայականները, իսկ Միջնակարգի բաժինէն՝ 10 պարման-պարմանուհիներ: 

Հրաժեշտի ուղերձները՝ Նախակրթարանի բաժինէն (Կալի Գարամանուկեան եւ Վիգէն 

Կարօ Գազանճեան) եւ Միջնակարգի բաժինէն ( Էտկար Էվոյեան եւ Գրիգոր Բարոյեան) 

թախծանոյշ տողերով ներկայացուցին Նարեկ վարժարաններու ունեցած տեղն ու դերը 

աշակերտներու եւ իրենց կեանքին մէջ եւ՝ իրենց երազանքը կեանքին ու գալիքին: 

Յայտագիրը ընդգրկեց նաեւ արտասանութիւններ՝ Նախակրթարանի եւ Միջնակարգի 

Շրջանաւարտներու կատարումներով, առանձին-առանձին, հայեցի շունչով ու ոգիով 

վարարուն: 

Տնօրէնուհի Տիկ. Վերա Թահմազեան՝ իր Հուսկ Բանքին մէջ, յատկապէս ընդգծեց. «Եթէ 

հարց տաք ինծի, թէ ես ի՞նչը կը նկատեմ մարդու կարեւորագոյն յատկանիշը, պիտի ըսէի 

առանց կասկածի, թէ մարդ ըլլա՛լն է ան: Փորձեցէք ըլլալ ու մնալ լաւ մարդ՝ ազնիւ, 

բարեկիրթ, համեստ եւ արժանապատիւ մարդ: Դուք պիտի կարենաք յարգուիլ, շնորհիւ ձեր 

ուսման եւ բարոյական կեցուածքին ու նկարագրին: Եղէք հեզ, շիտակ եւ ուղղամիտ, հեռու 

մնացէք սուտէն ու կեղծիքէն: Տեսակէտներու եւ այլ տարբերութիւնները յարգեցէք եւ 

կարեկից եղէք կարիքաւորներուն հանդէպ: Հասկացողութիւն ցուցաբերեցէք եւ 

ազնուութեամբ մօտեցէք ուրիշներուն: Այսօրուան դժուար ու մասնատուած աշխարհին մէջ, 

դուք եղէք միաւորող ու ներդաշնակող ուժ, որովհետեւ վեհանձնութիւնը հարստութեան 

կամ ոյժին մէջ չէ, այլ անիկա գանձն մըն է որ կը գտնուի մարդուս բարոյական նկարագրին 

մէջ: Անգին գանձ մըն ալ ձեր ազգային ժառանգութիւնն է, որ ձեզի փոխանցուած է ձեր 

ծնողներուն եւ ուսուցիչներուն կողմէ: Ամէն գնով պահեցէք, պահպանեցէք եւ նորովի 

արժեւորեցէք այս թանկագին գանձը: Ապրեցէք հայօրէ՛ն, խօսելով, երգելով ու պարելով 

հայերէ՛ն: Ձեր ընտանիքներէն բացի, դուք պարտիք ծառայել նաեւ հայ գաղութին, ազգին ու 

հայրենիքին, ձեր օգտակար ներդրումը բերելով անոնց յառաջդիմութեան ու վերելքին ի 

նպաստ: Եւ վստահ եղէ՛ք, սիրելիներ, որ երբ դուք գիտնա՛ք յարգել ձեր ազգային 

արմատները, դուք բարձրացուցած կ'ըլլաք ձեր անձը եւ անպայման կը յարգուիք ձեր 

շրջապատէն»: 

Այնուհետեւ, վարժարանի Երգչախումբը, խմբավարութեամբ Լիլիա Դանիէլեանի, 

կատարեց Վահան Պէտէլեանի «Հրաժեշտի Երգ»ը եւ «Վերջին Զանգ»ը, որպէս վերջաբան 

այս տպաւորիչ Հանդիսութեան: 

Հուսկ, Խորէն Արքեպիսկոպոսի «Պահպանիչ» աղօթքով վերջ գտաւ 2022-2023 Ամավերջի 

Հանդէսը: 

ԱԶԱՏ ԽՕՍՔը ջերմօրէն կը շնորհաւորէ բոլոր շրջանաւարտները՝ անուն առ անուն եւ 50-

ամեայ Նարեկ վարժարաններուն կը մաղթէ բարի ու կանաչ ճանապարհ, Մեսրոպեան 

ոգիին հաւատարիմ: 

Ե.Գ. 

ԱԶԱՏ ԽՕՍՔ 

ՀՈԳԵՀԱՆԳԻՍՏ ՀՆՉԱԿԵԱՆ ՔՍԱՆ ԿԱԽԱՂԱՆՆԵՐՈՒՆ 

Կիրակի, 18 Յունիս 2023-ի առաւօտեան, 

Նիկոսիոյ Ս. Աստուածածին Մայր 

եկեղեցւոյ մէջ տեղի ունեցաւ 

հոգեհանգիստ, Հնչակեան քսան 

կախաղաններուն, որոնք 15 Յունիս 1915-

ին, Պոլսոյ Սուլթան Պայազիտ 

հրապարակին վրայ բարձրացան 

կախաղան, յանուն Հայաստանի ու 

հայութեան: 

Շուրջ դար մը առաջ Թուրքիոյ 

հրապարակներուն վրայ քաջօրէն 

կախաղան կը բարձրանային հայ 

ժողովուրդի ազգային ազատագրական 

պայքարին նուիրուած հնչակեան 

գործիչներ: Պատարագեց ու քարոզեց 

Եկեղեցւոյ Հոգեւոր Հովիւ՝ Արժ. Տ. Մոմիկ 

Քհնյ. Հապէշեանը, որ օրուան աւետարանական հատուածին ընդմէջէն վեր առաւ քաջարի 

հերոսներուն նուիրուածութիւնն ու նահատակութիւնը: Հոգեհանգստեան արարողութեան 

նախագահեց՝ Թեմիս Կաթողիկոսական Փոխանորդ՝ Գերշ. Տ. Խորէն Արք. Տողրամաճեանը: 

Ներկայ էին Կիպրոսի Ս.Դ.Հ.Կ. Վարիչ Մարմնէն պատասխանատուներ եւ անդամներ, 

Քանատայէն եկած հիւրեր եւ անդամներ, որոնք պատարագէն ետք Ապրիլեան 

Նահատակաց Յուշարձանին առջեւ Սրբազան Հօր հետ միասին ծաղկեպսակ զետեղեցին: 

19 Յունիս 2023  

Դիւան Ազգային Առաջնորդարանի 

ՄՇԱԿՈՒԹԱՅԻՆ ԵՐԵԿՈՅ 

Համազգայինի Նիկոսիոյ «Օշական» մասնաճիւղի 

«Մշակութային Երեկոյ»  յաջորդական ծրագիրներուն 

շարքին այս եղանակի վերջին հանդիպումը տեղի ունեցաւ  

Ուրբաթ, Յունիս 9 ին։  Օրուայ բանախօսն էր Դոկտ. Հրայր 

Ճէպճէեան։ Դոկտ. Ճէպէճեան ընդհանուր Քարտուղարն է 

Արաբական Ծոցի Աստուածաշունչի Ընկերութեան։ Ան 

ներկայացուց, «սփիւռք, հայապահպանում եւ 

ամբողջական մշակոյթ» նիւթը։ 

«Մշակութային Երեկոյ»ի բացման խօսքը կատարեց 

Համազգայինի վարչութեան ատենապետ՝Պրն Արթօ 

Դաւիթեան։ Դոկտ. Ճէպէճեան իր նիւթը սկսաւ նախ 

ներկայացնելով մշակոյթ հասկացողութիւնը եւ անոր 

բաղադրիչ մասերը՝դրուատելով ամբողջական մշակոյթի 

կազմաւորումը եւ հասկացողութիւնը հաւաքականութեան մը կեանքի համար։Դոկտ. 

Ճէպէճեան ապա անդրադարձաւ ցեղասպանութեան պատճառած մեծ աղէտներէն 

մին՝հայուն ամբողջական մշակոյթի կորուստը երբ հայ ժողովուրդը իր պապենական հողէն 

տեղահան ըլլալով կորսնցուց իր ազգային հողին վրայ ապրելու իր ինքնուրոյն կենցաղը։ 

Դոկտ. Ճէպէճեան խօսեցաւ հայկական սփիւռքներու կազմաւորումին մասին՝առաջին 

օրերէն եւ հասնելով ներկայ ժամանակները։ Ան դրուատեց հայկական սփիւռքներու 

փոփոխութեան անցած ու տակաւին տարբեր փուլերը եւ անոնց քայլ ար քայլ ընդգրկուելու 

գործընթացը տեղական իրականութիւններու հետ։ Այս իմաստով՝ ան ներկայացուց 

հայկական սփիւռքներու բարդ խճանկարները այսօր՝  օրինակներ բերելով իր երկար 

տարիներու ճամբորդութիւններու փորձառութենէն՝ուր այցելած եւ տեսած է շատ մը 

հայկական գաղութներ երբ ան ըսաւ։ « Հայկական սփիւռքները տարբեր են բայց օտարներ 

չեն»։ 

Դոկտ. Ճէպէճեան անդրադարձաւ ներկայ ժամանակներու համաշխարհային 

կարգավիճակներու մասին։ Համաշխարհայնացումէն դէպի տեղակայնացումի 

փոխադրուող իրավիճակներուն մէջ ան վեր արաւ « քաղաքական ինքնութեան» 

հասկացողութեան կազմաւորումը եւ անոր շեշտը հաւաքականութիւններու կեանքին մէջ։ 

Ան այս «քաղաքական ինքնութեան» եւ անոր գիտակցութեանը իրականութիւնը կամրջեց 

հայկական սփիւռքներու պարագային՝ուր հայը նոյնպէս զգաստ սկսած է պահել իր 

ազգային ինքնութեան եւ անոր գիտակցութեանը վրայով։ Ան ներկայ օրերու այս տիրող 

իրավիճակը նկատեց «դրական»՝ հայուն ազգային ինքնութեանը եւ անոր արժեւորումին 

վրայով։ 

Դոկտ. Ճէպէճեան իր խօսքին վերջաւորութեան անդրադարձաւ հայապահպանումի մեծ 

մարտահրաւէրներու մասին։ «Մենք հայապահպանումի մեծ պատերազմի մէջ ենք սփիւռքի 

մէջ։ Իւրաքանչիւր գաղութ իր ճակատամարտը կը մղէ այս իրականութեանը մէջ» ըսաւ ան։ 

Դոկտ. Ճէպէճեան շեշտեց դաստիարակութեան կարեւորութիւնը նոր սերունդի համար, 

ապա խօսեցաւ անհրաժեշտութիւնը սերմանելու հպարտութիւնը հայկական ինքնութեան 

եւ մշակութային մեծ ժառանգի գիտակցութեանը մէջ։ Ան քաջալերեց ներկաները 

լիցքաւորուելու «դրական ուժով» եւ լաւատեսութեամբ։  

Ձեռնարկի գեղարուեստական բաժնի մէջ ելոյթ ունեցաւ երիտասարդ խոստմնալից երգիչ, 

Գարիկ Մալխասեանը, որ մեներգեց Կոմիտասի ստեղծագործութիւններէն։  

ՅՕԴՈՒԱԾՆԵՐ 

ԻՐԱՊԱՇՏ  ԸԼԼԱԼՈՒ  ՀԱՄԱՐ  ՀԱՒԱՏԱԼ  ՀՐԱՇՔՆԵՐՈՒ 

ԱՒՕ ՊՕՂՈՍԵԱՆ 

Աշխարհի բնակչութիւնը կազմուած է յոռետեսներէ եւ 

լաւատեսներէ. թէ ո՞ր մէկը նախընտրելի խառնուածք 

է՝ կարելի չէ որոշել: Թերեւս լաւագոյնը մարդկութիւնը 

հարուածող տեւական աղէտներէն վերապրելուն 

նպաստող յոռետեսութեան եւ լաւատեսութեան միջեւ 

հաւասարակշռութիւնն է: Որովհետեւ, չափազանց յոռետեսութիւնը կեանքը անտանելի կը 

դարձնէ, իսկ անսահման լաւատեսութիւնը՝ թուլամորթ կենսակերպի եւ վերաբերմունքի:  

Երբ ռուս-ուքրանական պատերազմը սկսաւ շատերը խորհեցան, թէ անիկա արագօրէն իր 

աւարտին պիտի հասնէր Ուքրանիոյ ջախջախիչ պարտութեամբ, նոյնիսկ Ուքրանիոյ 

ամբողջ տարածքը գրաւելով: Իսկ երբ Արեւմուտքը, գլխաւորութեամբ Միացեալ 

Նահանգներուն՝ Ուքրանիոյ հսկայական նիւթական եւ ռազմական օգնութիւն հայթայթեց, 

տիրող կարծիքը փոխուեցաւ լաւատեսութեան, մանաւանդ երբ ուքրանական բանակը կարգ 

մը շրջաններ վերագրաւեց:  

Ներկայիս, շատերը կը մտածեն, թէ ռուսական բանակը պիտի կորսնցնէ պատերազմը 

վերջնականապէս: Իրապաշտ մօտեցում մը մեզ կը յանգեցնէ բոլորովին այլ 

եզրակացութիւններու, որոնք այդքան ալ յուսատու չեն ամբողջ մարդկութեան համար, 

որովհետեւ մոլորակը այլեւս անցեալին նման չէ, բնակչութիւնը կ՛աւելնայ, իսկ 

մարդկութեան գոյութիւնը պահպանող շատ բաներ, ինչպէս՝ ուտելիքը եւ ջուրը, անսահման 

չեն: Աշխարհի որեւէ կէտի վրայ որեւէ պատահար եւ աղէտ, անպայմանօրէն ուղղակի կամ 

անուղղակի ազդեցութիւն կ՛ունենայ նոյնիսկ ամէնէն հեռաւոր այլ կէտի մը վրայ:  

Փորձենք ճգնաժամին նայիլ առճակատող երկու կողմերուն դիտանկիւններէն: Ուքրանիոյ 

համար անվիճելի է իր ինքնիշխանութեան ձգտումը եւ իրաւունքը, ընտրելու իր 

քաղաքական ապագայ ուղին եւ արեւելումը, ապագայ դաշնակիցները եւ տնտեսական 

գործընկերները: Ուքրանացիները թերեւս շատ լաւատես էին իրենց նպատակին հասնելուն 

մէջ եւ անկասկած քաղաքական ճամբար փոխելէ առաջ հազար պիտի մտածէին, եթէ դոյզն 

իսկ կանխատեսէին պատահած եւ պատահելիք համատարած աւերին չափերը: Միւս 

կողմէ, ռուսերը, իրենց տեսանկիւնէն դիտած, իրապաշտօրէն կը գործեն եւ ամէն պատճառ 

ունին յոռետեսական մօտեցում որդեգրելու Ուքրանիոյ կեցուածքին եւ անոր զօրակցող 

Արեւմուտքի քաղաքականութեան: 

Արագ ակնարկ մը աշխարհաքաղաքական քարտէսին՝ կը յայտնաբերէ Ռուսիոյ ծայրայեղ 

զգուշաւորութիւնը եւ վախի հետեւանք՝ արկածախնդրութեան աստիճանի հասնող 

ռազմական նախաձեռնութեան պատճառները:  

Ուքրանիոյ՝ արեւմտեան ճամբարին մաս կազմելու պարագային, ՆԱԹՕի սահմանապահ 

ուժերը պիտի մօտենան Ռուսիոյ սահմանին, անոր մայրաքաղաք Մոսկուայէն միայն քանի 

մը հարիւր քիլոմեթր հեռաւորութեան վրայ, մինչ Պաղ Պատերազմի աւարտէն ետք, 

արեւմտեան նոյն ուժերը արդէն իսկ արեւելեան Եւրոպայի գրեթէ բոլոր երկիրները իրենց 

զօրակայանին միացուցած ըլլալով՝ հարաւէն եւ արեւմուտքէն աքցանի մէջ առած են 

Ռուսիան: Իսկ Ռուսիոյ հիւսիսը՝ Բեւեռային ովկիանոսը եզերող կամ անոր մօտ, Ռուսիոյ 

դրացի եօթ երկիրներէն Ֆինլանտա, Նորվեկիա, Իսլանտա, Դանիա (Կրինլենտ) Գանատա, 

Շուէտ եւ Միացեալ Նահանգները (Ալասքա), միայն մէկը՝ Շուէտը, ՆԱԹՕի անդամ երկիր չէ 

տակաւին, իսկ Բեւեռային ովկիանոսը հարուստ է բնական պաշարներով: Նկատի 

ունենալով կանխատեսուող մթնոլորտային տաքացման պատճառով ովկիանոսին 

նաւարկելիութեան համեմատական ապագայ կարելիութիւնները, հասկնալի կը դառնայ 

Ռուսիոյ իշխանութիւններուն վախը ի տես իր շուրջ սեղմուող օղակին:  

Իսկ բուն ռազմաճակատին վրայ, պատերազմի աւարտը արագ չի կրնար ըլլալ: Արեւմուտքը 

մշտապէս պիտի խուսափի Ռուսիան զգետնող սպառազինութեան Ուքրանիոյ 

մատակարարելէ, որովհետեւ այդպիսով, թակարդին մէջ յայտնուող եւ վտանգի առջեւ 

գտնուող երկրին ուրիշ ելք չի մնար, քան՝ միջուկային զէնքի դիմել, որ ինքնին աղէտ է 

բոլորին համար, առ այդ, կը մնայ շարունակել ներկայիս շարունակուող մաշումի 

պատերազմը: Սակայն այս մաշումի պատերազմը պիտի վնասէ թէ՛ Արեւմուտքը 

մասնաւորաբար Եւրոպական Միութեան երկիրները եւ թէ Միացեալ Նահանգները, 

որովհետեւ այս պատերազմին հետեւանքներէն է նաեւ Չինաստանի՝ Ռուսիոյ հետ 

դաշնակցելով՝ աշխարհաքաղաքական ասպարէզ մուտք գործելու պատճառները, 

մանաւանդ Չինական Ծովուն մէջ, Միացեալ Նահանգներուն մրցակից դառնալով:  

Մաշումի այս պատերազմը իր կործանարար հետեւանքը զգացնել կու տայ Ուքրանիոյ, որ 

ունի ութ միլիոն արտագաղթած բնակիչներ: Հետեւաբար, ուժերու սկզբնական 

անհաւասարակշռութիւնը զգալիօրէն աւելցած է:  

Ըստ 1991ի՝ տուեալներու՝ անոր 52 միլիոն հաշուող բնակչութեան փոխարէն շարունակուող 

բացասական աճին եւ պատերազմին պատճառած արտագաղթէն ետք, այսօր, երկիրը կը 

հաշուէ 40 միլիոն բնակիչներ, ասոր վրայ աւելցնելով ռուսական հրետանային ուժի 

թուական գերազանցութիւնը եւ պատերազմին՝ ուքրանական հողի վրայ ըլլալու 

իրողութիւնը: Անիրատեսական չէ ուքրանիոյ պարտութիւնը եւ Թնեպըր գետի ռուսախօս 

արեւելեան տարածքի Ռուսիոյ կցումը, եթէ Ռուսիոյ ներքին քաղաքական ճակատին վրայ 

անակնկալ զարգացումներ չպատահին, ինչպէս՝ յեղափոխութիւն եւ իշխանութեան 

տապալում, քաղաքացիական պատերազմ, երկրի բազմաթիւ շրջաններու ժողովուրդներու 

կողմէ ըմբոստութիւններ եւ այլն:  

Այս բոլորը իրենց անխուսափելի հետեւանքները ունեցած են արդէն եւ պիտի շարունակեն 

ունենալ մեր տարածաշրջանին եւ Հայաստանի վրայ: Այդ հետեւանքներէն են Ռուսիոյ 

կողմէ մեզի դէմ իր դաշնակիցի պարտաւորութիւններուն գծով թերացումը եւ հակառակը՝ 

Ատրպէյճանի եւ Թուրքիոյ ի նպաստ քաղաքականութիւնը: Ռուսիա, ինչպէս բոլոր մեծ 

պետութիւնները, կ՛առաջնորդուին իրենց պետական շահերով (great power politics):  

Այս քաղաքականութեան անխուսափելիութիւնը պէտք էր շատ առաջ կանխատեսէինք, եւ, 

հետեւաբար, անխուսափելի պատերազմ մը մեզի դէմ շատ իրատեսական նկատելով՝ 

սպառազինուէինք եւ պատրաստուէինք: Ակնյայտօրէն, մեր իշխանաւորները իրենց 

սեփական շահերէն մեկնած՝ մօտաւորապէս երկու տասնամեակներ մոռցած էին պետական 

շահը եւ լաւատեսօրէն երկրի ճակատագիրը ձգած բախտի եւ Ռուսիոյ տնօրինութեան, 

որուն հետեւանքը եղան մեր հազարաւոր զոհերը եւ Արցախի կորուստը ու Հայաստանի 

ներկայ աղէտալի վիճակը: Ճիշդ է որ մեր աշխարհագրական դիրքը պատճառ եղած է մեր 

շարունակական ողբերգութիւններուն, սակայն մեծ չափերով մենք ունեցած ենք մեղքի մեր 

բաժինը: Պէտք է ընդունիլ նաեւ, որ մենք միակը չենք որ աննպաստ աշխարհագրական եւ 

աշխարհաքաղաքական դիրք ունինք: Կրկնութիւններու գնով յիշենք անոնցմէ քանի մը 

երկիրներ միայն: Իսրայէլը, Զուիցերիան եւ Ֆինլանտան, որոնք նոյնպիսի գոյութենական 

վտանգներու առջեւ գտնուելով՝ իմաստութիւնը ունեցած են ուժեղ պետութիւններ 

ստեղծելու եւ յոռետեսութեամբ վատագոյնին պատրաստուելու:  

Իսրայէլ օրինակ, թիկունքին ունենալով Արեւմուտքի եւ Միացեալ Նահանգներու 

անվերապահ զօրակցութիւնը, նիւթական, քաղաքական եւ ռազմական անսահմանափակ 

աջակցութիւնը, ամէն պատճառ ունէր անհոգ եւ լաւատեսութեամբ լեցուն կեանք մը 

վարելու: Իսրայէլի անկախութեան յաջորդող պատմութեան հետեւելով՝ կը տեսնենք, որ 

անոր ժողովուրդը ապրած է ժուժկալ եւ մինչեւ անգամ դժուար կեանք մը՝ մէկ կողմէ զուրկ 

ըլլալով բարեբեր եւ ջրառատ հողէ, իսկ միւս կողմէ շրջապատի բոլոր երկիրներուն հետ 

առճակատման պարտադրանքին տակ ըլլալով: Իսրայէլ երեւակայութիւնը եւ կամքը 

ունեցաւ իր ճակատագիրը միայն բարեկամ երկիրներուն անվերապահ աջակցութեան 

չվստահելու: Հետեւաբար, անիկա ձեռնարկեց հզօր պետականութիւն ստեղծելու վիթխարի 

գործին, գերազանցելով ինքզինք բոլոր ոլորտներուն մէջ: Ի զուր չէր որ անոր առաջին 

նախագահը՝ Տավիտ Պէն-Կուրիոն, օրին ըսած էր՝ «Իսրայէլի մէջ իրապաշտ ըլլալու համար, 

պէտք է հաւատալ հրաշքներու», եւ այդ հրաշքները իրականացան. Իսրայէլ հետզհետէ ոչ 

միայն դարձաւ ռազմաարդիւնաբերական, այլ նաեւ գիտական համաշխարհային կեդրոն եւ 

startup-ներու երկիր: Այսօր, Նիւ Եորքի Nasdaq-ի ցանկին վրայ գտնուող առաջնակարգ 

ընկերութիւններու շարքին, իսրայէլեան ընկերութիւնները երբեմն աւելի շատ են քան 

եւրոպականները միասին առած: Ինչն էր գաղտնիքը այս զգայացունց յառաջդիմութեան, 

եթէ ոչ՝ հաւասարակշռուած յոռետեսական կասկած եւ վախ, իր ապագային, իր ազգին 

կարողականութեան եւ ներուժին նկատմամբ լաւատեսական վստահութիւն:  

Մենք դասեր ունինք քաղելիք բոլորէն եւ մանաւանդ մեր թշնամիներէն ու իրենց շահին 

հետամուտ, մեզի դէմ գործող երկիրներէն, ընդօրինակելու պետականաշինութեան նուրբ 

արուեստը:  

Ըլլանք յոռետես մեր թշնամիներուն նպատակներուն եւ լաւատես մեր իրական 

կարողականութեան եւ ներուժին նկատմամբ: Միա՛յն այդպէս հրաշքներ կը պատահին:  

26/6/2023 

ՄԵԼԳՈՆԵԱՆ ԿՐԹԱԿԱՆ ՀԱՍՏԱՏՈՒԹԻՒՆ. 

ՀԱՑԻ, ՋՈՒՐԻ ՊԷՍ...ՊԷՏՔ ՈՒՆԻ ՀԱՅ ԱԶԳԸ 

Դոկտ. Մինաս Գոճայեան, Լոս Անճելըս  

             Ա.- Մուտք 

Վերջերս երկար ճամբորդութեանս 

ընթացքին այցելեցի Լոնտոն, Կիպրոս 

(Լարնագա եւ Նիկոսիա), Պէյրութ եւ հուսկ 

ապա Երեւան։ Ուղեւորութեանս գլխաւոր 

նպատակներէն մէկն էր զբաղիլ ՀԲԸՄ 

Մելգոնեան Կրթական Հաստատութիւնը 

(այսուհետեւ՝ ՄԿՀ) բանալու խնդրով։ ՄԿՀ-

ն իր դուռերը բացած է 1926-ին, «Կղզի նման 

չիք մեր Կիպրիա»՝ (Կիպրոս) Նիկոսիա 

մայրաքաղաքին մէջ։ 2026-ին կը լրանայ 

այս փառապանծ եւ ՀԲԸՄ-ի երբեմնի 

հպարտութիւնը հռչակուած հաստատութեան հիմնադրութեան 100-ամեակը։ ՄԿՀ Լոս 

Անճելըսի Սանուցի թիկունքն ու քաջալերանքը վայելելով, ամէն տեղ խորհրդակցութիւններ 

ունեցայ հաստատութեան վերաբացման խնդրին շուրջ։ Սոյն յօդուածաշարքով պիտի 

աշխատիմ ներկայացնել ՄԿՀ-ի վերաբացումէն բխելիք համազգային օգուտներու 

թղթածրարը՝ յոյս ունենալով, որ ՀԲԸՄ-ի ներկայիս ղեկավարութիւնը նկատի կ՚ունենայ 

յօդուածաշարքը եւ կը վերանայի փակման իր որոշումը։ Հաստատութիւնը իր դուռերը 

փակեց 2005-ին՝ զարմանք ու արդար բարկութիւն պատճառելով ոչ միայն ՄԿՀ-ի 

հարիւրաւոր սաներուն, այլեւ ազգային-հասարակական կազմակերպութիւններու 

անդամներուն, կրթական ասպարէզի եւ յատկապէս ազգային դաստիարակութեամբ 

մտահոգ մտաւորականներու։ 

Լիայոյս եմ նաեւ որ ՀԲԸՄ-ի աշխարհատարած անդամներն ու անոր առաքելութեան 

հաւատացողները նոյնպէս իրենց վերաբերմունքը կ՚արտայայտեն եւ կը դիմեն այսօրուան 

ղեկավարութեան՝ սոյն խնդրով։ 

              Բ.- Ինչո՞ւ վերաբանալ 

Այս յօդուածաշարքը կը հրատարակեմ քաջ գիտնալով այս խնդրով քիչ թէ շատ 

հետաքրքրուած մարդոց կարծիքները։ Ոմանց համար ՄԿՀ-ի հարցը կամ ճակատագիրը 

կնքած է ՀԲԸՄ-ի յետ Ալեք Մանուկեան ղեկավարութիւնը։ Ուրիշներ տակաւին յոյս ունին որ 

կարելի է լաւ պատրաստուած թղթածրարով մը ներկայանալ ՀԲԸՄ-ին, որ համոզիչ 

տուեալներու եւ անկէ անկնկալուած օգուտներու լոյսին տակ վերատեսութեան ենթարկէ 

2005 թուականէն առաջ առած որոշումը։ Ըսողներ կան նաեւ, որ մեր ազգի 

նախապատւութիւննեերուն մէջ ՄԿՀ-ի բանալ-չբանալը երրորդական ու չորրորդական 

խնդիր մըն է՝ նկատի ունենալով Արցախի  եւ ՀՀ-ի գոյութենական խնդիրը, սփիւռքի 

արագօրէն ուծացումը, արտագաղթը եւ այլն։ Մի քանի  հոգի միայն քաջալերեցին մեր 

նախաձեռնութիւնը՝ ըսելով որ շարունակենք մեր ճիգերը եւ մեր զէնքերը վար չդնենք։ 

1.-Անցեալին, ՀԲԸՄ-ի դպրոցական եւ մշակութային ցանցերէն դուրս եկան մեր ազգին 

նիւթական եւ բարոյական կարիքներուն հասնող սերունդներ, որոնք, երբ իրենց կարգը 

հասաւ, ստանձնեցին ղեկավար դերեր եւ առաջնորդեցին մեր գաղութները։ 

Կը հարցուի՝ ինչո՞ւ վերաբանալ ոչ միայն ՄԿՀ-ն եւ կարգ մը այլ դպրոցներ, երբ հայութեան 

մէջ մեծ տեղաշարժեր կը նկատուին՝ ընդհանրապէս արեւելքէն դէպի արեւմուտք եւ հիւսիս՝ 

դէպի Ռուսական Դաշնութիւն։ Խուճապի մատնուած հաւաքականութեան մը նման, մեր 

գլուխը գրեթէ  կորսնցուցած կը լքենք ու կը հեռանանք մեր հազարամեայ բնակավայրերէն 

դէպի «ապահով» երկինքներ, ուր «մեր զաւակները աւելի լաւ ապագայ պիտի ունենան», ուր 

չկան պատերազմներ, տնտեսական կործանումներ ու ճգնաժամեր, ուր կարելի է «պատառ 

մը հաց շահիլ եւ մարդավայել» ապրիլ։ 

Ի հարհէ արտագաղթը եւ լքումը միայն մեզի յատուկ երեւոյթ մը չէ։ Մարդկութիւնը միշտ ալ 

ձգտած է աւելի բարեկեցիկ կեանքի՝ նոյնիսկ եթէ գէշ-աղէկ անցընէր իր օրը։ Արտագաղթը 

եւ լքումը կրնան չազդել չինացի, ճափոնցի, հնդիկ կամ ֆիլիպպինցի ժողովուրդներու 

ազգային գոյութեան վրայ, վասն զի գաղթողներու թիւը չնչին տոկոսն է այդ 

ժողովուրդներուն։ Մեր, ինչպէս նաեւ Արեւելքի քրիստոնեաներուն պարագային 

ժողովրդագրական լուրջ հետեւանքներ կ՚ունենայ արտագաղթը։ Հայութեան պարագային 

նկատուած է նաեւ որ մենք զիրար կը փնտռենք եւ իրարու մօտ կը ձգտինք ապրիլ։ 

Արտերկրի մէջ ասոր լաւագոյն վկայութիւններն են «հայկական» թաղերն ու թաղամասերը։ 

Ատենին կարելի եղած է օգտուիլ այս հանգամանքէն եւ կառուցել եկեղեցի, դպրոց եւ 

ակումբ։ Այս երեւոյթը կը նկատենք ԱՄՆ-ի Արեւմտեան ափին, Կիպրոս, Մերձաւոր 

Արեւելք, մասամբ Ֆրանսայի, Յունաստանի եւ Արեւելեան Եւրոպայի մէջ։ Հետեւաբար այս 

յարաբերական մօտիկութիւնը կը նպաստէ դպրոցաշինութեան։ ՄԿՀ-ը իր վերականգնուած 

եւ նոր կրթական ծրագիրներով զգալի օգտակարութիւն կրնայ ունենալ 

աշխարհաքաղաքական այս կացութեան մէջ։ Վերստեղծուած ՄԿՀ-ը բոլոր տուեալները 

ունի ըլլալու կարեւոր հիմնարկներէն մէկը, որ պիտի պատրաստէ գրագէտ, արհեստական 

բանականութեամբ զինուած եւ հայօրէն դաստիարակուած սերունդ մը, որ պիտի 

սպասարկէ հայութեան կարիքներուն։ 

Հետեւեալ հարցը խորապէս կը յուզէ զիս՝ ուրկէ՞ պիտի սնանին հայ կազմակերպութիւնները 

եւ ու՞ր պիտի պատրաստուին հայօրէն մտածող եւ հայապահպանութեան համար 

պայքարող մեր միութիւնները, մանաւանդ ՀԲԸՄ-ը։ Սփիւռքի հարիւրամեայ փաստը ցոյց 

տուած է որ հայապահպանութիւնը սկսած է գերազանցապէս դպրոցէն, եկեղեցիէն եւ 

ակումբային կեանքէն։ Հայը հայուն քով ըլլալը ուժեղ շփում, շաղախ եւ զօդում 

յառաջացուցած է հասակ առնող սերունդներու մէջ։ Հայ դասական կուսակցութիւններն ալ 

իրենց անդամները գոյացուցած են իրենց հովանաւորութեան տակ գտնուող 

վարժարաններէն եւ հայկական հաստատութիւններէն։ 

Միջին Արեւելքի մէջ ՀԲԸՄ-ը ամէնէն 

յարգուած ու ժողովրդական 

կազմակերպութիւնն էր, որուն հանդէպ 

ամէնէն թունդ կուսակցականներն անգամ 

հաւատք ունէին ու կը վստահէին։ 

Նախակրթարաններէն դէպի 

երկրորդական եւ ապա համալսարան 

փոխադրուող սերունդները անցած են Հայ 

Երիտասարդաց Ընկերակցութենէն (ՀԵԸ) 

եւ մտած ՀԲԸՄ-ի շարքերը։ Նոյնն է 

պարագան նաեւ այլ նմանօրինակ կազմակերպութիւններու հովանաւորութիւնը վայելող 

դպրոցներու եւ հոնկէ անցած սերունդներու։ Հարկ կա՞յ յիշեցնելու թէ ՀԲԸՄ-ի մէջ 

բարձրագոյն դիրքեր զբաղցուցած անձերու մեծ մասը այս ճամբով ընթացած է...։ ՀԲԸՄ-ի 

իւրաքանչիւր անդամ-անդամուհի լաւ կը յիշէ երկսեռ հաւաքներն ու մարզական 

ձեռնարկները, դաշտագնացութիւնները, ձիւնագնացութիւնները, Նաւասարդեան խաղերը, 

նոյնիսկ՝ «ֆուլկերոյթները» ...(որքան ալ տարօրինակ թուայ ոմանց համար այս մէկը)։ 

Պօղոս Նուպարեան սկզբունքով հիմնուած մեր Միութիւնը այսօր կը գտնուի անփառունակ 

վիճակի մը մէջ՝ չկան երբեմնի զանգուածային հաւաքները, «Մշակոյթի օրուայ» 

հանգանակութիւնները, գրեթէ վերացած է թատրոնը, երգչախմբային ու պարային 

համոյթները, որոնք իրարու քով կը բերէին մեր երիտասարդները եւ այդ մօտիկութենէն...կը 

ծնէին հայ ընտանիքներ։ 

Յոյս ունենանք որ հիմնարկութեան (foundation) վերածուած մեր Միութիւնը այս բոլորը 

նկատի ունենալով վերարժեւորման կ՚ենթարկէ դպրոցներու եւ մշակութային կեանքին 

հանդէպ որդեգրած իր քաղաքականութիւնը։ Կ՚արժէ յիշեցնել թէ ՀԲԸՄ-ի նախկին 

անդամակցութենէն կ՚ակնկալուի աւելի գործօն եւ վճռական կեցուածք։ 

(Շարունակելի) 

(*) Հեղինակը 13 տարի պաշտօնավարած է ՄԿՀ-էն ներս (1978-1991), ապա ՀԲԸՄ-ի 

Մանուկեան-Տեմիրճեան վարժարանէն ներս (1991-2012, Քալիֆորնիա), որպէս 

հայագիտական առարկաներու ուսուցիչ, միաժամանակ դասաւանդած է գոլեճներու  եւ 

Երուսաղէմի Հոգեւոր ճեմարանէն ներս։ 

 

ՄԵԼԳՈՆԵԱՆ ԿՐԹԱԿԱՆ ՀԱՍՏԱՏՈՒԹԻՒՆ (ՄԿՀ) 

(Շարունակութիւն Բ.) 

Գ.- Նոր ՄԿՀ-ը 

Շուրջ քառասուն տարի նուիրուած եմ կրթական ասպարէզին, որպէս ուսուցիչ եւ 

դասախօս։ Հետեւած եմ նաեւ  ուսումնական ծրագիրներ պատրաստող սեմինարներու եւ 

մասնագիտական համալսարանական դասընթացքներու (UCLA), հետեւաբար որոշակի 

փորձ ձեռք ձգած ըլլալով, կը համարձակիմ խօսիլ ՆՈՐ ՄԿՀ-ի մասին։ Յաճախ 

խորհրդակցութիւններ ունեցած եմ ինձմէ աւելի փորձառու եւ արհեստավարժ 

ուսումնագէտներու հետ, որոնք երկարամեայ աշխատանքային փորձ կուտակած են դեռ  

եօթանասունական թուականներէն, ոմանք նոյնիսկ հեղինակութիւններ են իրենց 

դասաւանդած կրթական հիմնարկներէն ներս։ 

Կրթական համակարգը քարացած ասպարէզ մը չէ եւ ոչ ալ հաւատալիք մը կամ դաւանանք 

մը (dogma)։ Ան տրամաբանականօրէն թէ՛ կը պատշաճի նոր պահանջներուն եւ թէ՛ 

միաժամանակ կը ստեղծէ նոր ու թարմ մթնոլորտ։ Օրինակ, եթէ միջնադարուն 

ուսմունքները կը հիմնէին կրօնի վրայ եւ անոր սահմաններէն դուրս չէին գար, ապա 18-րդ 

դարէն սկսեալ ուսումն ու գիտութիւնը աշխարհականացաւ՝ անցնելով հոգեւորականներէն 

աշխարհականներու։ Ուսումը աւելի շատ սկսաւ ծառայել աշխարհընկալման, կեանքի 

բացատրութեան, աշխարհաճանաչման՝ օգնելով ընդարձակելու ուսանողներու 

մտահորիզոնները։ Պատահական չէ որ կրթութիւնը յայտնուեցաւ յառաջացած 

պետութիւններու հովանաւորութեան եւ հսկողութեան տակ։ 

Այդպէս ալ ՄԿՀ-ը, որ անցաւ զանազան հանգրուաններէ՝ միշտ հաւատարիմ մնաց 

ժամանակակից ուսում տալու զուգահեռ նաեւ հայախօս սերունդներ պատրաստելու 

սկզբունքին։ ՄԿՀ-ը որբանոց-արհեստանոցէ վերածուեցաւ բարձրագոյն դպրոցի՝ 

մանկավարժական, գիտական եւ առեւտրական ճիւղերով։ ՄԿՀ-ը ԱՅԺՄ ՆՈՅՆՊԷՍ  ՈՒՆԻ 

ՀԱՅՈՒԹԵԱՆ ՊԱՀԱՆՋՆԵՐՈՒՆ ՍՊԱՍԱՐԿԵԼՈՒ ԲՈԼՈՐ ՀՆԱՐԱՒՈՐՈՒԹԻՒՆՆԵՐԸ ։ 

Միշտ պէտք է յիշել թէ մանկապարտէզ, նախակրթարան եւ երկրորդական (միջնակարգ 

կամ աւագ դպրոց) այն տարիներն են, երբ կը կերտուի վաղուան սերունդը եւ այդ ընթացքին 

կ՚ամբարէ անհրաժեշտ գիտելիքներ։ Ուրեմն, ՄԿՀ-ի փակումը պատճառ եղաւ որ ամէն 

տարի 25-30 շրջանաւարտէ զրկուէր հայութիւնը, շրջանաւարտներ, որոնք նկատելի ներուժ 

պիտի մատակարարէին թէ՛ սփիւռքին եւ թէ՛ հայրենիքին, ներառեալ նաեւ հիմնող 

միութեան՝ ՀԲԸՄ-ին։  

Արդեօ՞ք 1990-2000 տարիներու ՀԲԸՄ-ը եւ այլ հովանաւոր միութիւններ շարժեցան այս 

մտահոգութեամբ եւ տեսլականով...։Փաստերը ցոյց տուին որ զանազան 

պատճառաբանութիւններով (մի՛շտ նիւթական-ֆինանսական, արտագաղթ եւ այլն) 

հայկական դպրոցներ փակուեցան։  Տակաւին ունինք նաեւ այլ խնդիր մը, որ միջակ 

դասակարգի հայ ծնողներու համար հայկական վարժարաններու կրթաթոշակները 

անմատչելի էին եւ են։ 

Մայիս ամսուն երկար շրջապտոյտի մը ընթացքին գրեթէ մէկական շաբաթով եղայ Լոնտոն, 

Կիպրոս, Պէյրութ եւ Երեւան, ուր տեսնուեցայ տարբեր խաւի ու զբաղմունքի տէր 

հայրենակիցներու հետ, այցելեցի քանի մը հայկական վարժարաններ եւ զրոյցներ ունեցայ 

կրթական մշակներու հետ։ Այս հանդիպումներուն ընթացքին մօտէն ծանօթանալու 

հնարաւորութիւնները անգամ մը եւս զիս բերին այն համոզման, որ ԱՌԱՆՑ ՀԱՅ ԴՊՐՈՑԻ 

ՉԿԱՅ ՀԱՅՈՒԹԻՒՆ՝ սփիւռքէն մինչեւ Հայրենիք (այս մասին վերը ակնարկութիւն մը ըրած 

եմ արդէն)։ 

Հետաքրքարական էր եւ լուրջ ուսումնասիրութեան արժանի Կիպրոսի Հայ համայնքի 

Պետական ներկայացուցիչ, գործարար եւ հմուտ պետական մտածողութեան տէր Տիար 

Վարդգէս Մահտեսեանի հետ հանդիպումս։ Մեր խօսակցութեան հիմնական առարկան 

ՄԿՀ-ն էր եւ այն հնարաւորութիւններն ու ջանքերը, որոնց շնորհիւ ՀԲԸՄ-ի այս երբեմնի 

կրթական «լուսոյ տաճարը» կրնար նոր մղում մը տալ հայեցի եւ ժամանակակից 

կրթութեան, միաժամանակ անշուշտ պատրաստելով նաեւ այսօրուան պահանջքներուն 

համապատասխանող կրթական տիպար հաստատութիւն մը։ ՀԲԸՄ-ի ղեկավարութենէն 

քանի՞ անձեր տեղեակ են արդեօք Վ. Մահտեսեանի ծրագիրներուն մասին։ 

Ըստ Վ. Մահտեսեանի կատարած ուսումնասիրութիւններուն, Կիպրոսի մէջ ամէնէն յաջող 

ներդրումներէն մէկն է կրթական ասպարէզը։ Փաստերը չեն պակսիր, կ՚ըսէ ան, որովհետեւ 

մեր ուսումնասիրութիւնները ցոյց տուին թէ Միջին Արեւելքէն, Ռուսաստանէն, Արեւելեան 

երկիրներէն հարիւրաւոր ուսանողներ կը յաճախեն կղզիին մէջ հաստատուած դպրոցները։ 

Ահաւասիկ առիթ մը եւ ահաւասիկ նաեւ իտէալական երկիր մը, ուր ՄԿՀ-ը կրնայ նոր 

կեանք մը սկսիլ կամ վերածնունդ մը ապրիլ։ Պարզապէս հարկաւոր է ունենալ ԿԱՄՔՆ ու 

ՀԱՄՈԶՄՈՒՆՔԸ եւ չտարուիլ զուտ տնտեսական հաշիւներով։ Այսինքն, ՄԿՀ-ի 

տարածութիւնը Կիպրոսի կալուածային առեւտուրի համար յոյժ շահաբեր շրջան մը 

ըլլալով չծախել եւ գումարները չփոխադրել...Նիւ Եորք։ 

Հարկ կը զգամ յիշեցնել թէ 1920-ական թուականներուն Կարապետ Աղա Մելգոնեան հայ 

որբուկները հաւաքելու, խնամելու եւ «մարդ դարձնելու» ազնուագոյն նպատակով իր եւ 

եղբօր հարստութեան մեծագոյն մասը նուիրեց ՀԲԸՄ-ին, որ գործադրութեան մէջ դրաւ 

Պօղոս Նուպար իր գործակիցներով։  

ՄԿՀ-ը հայ աշակերտին մտքին ու հոգիին կերտարանն է։ Իւրաքանչիւր գիտակից եւ 

ազգային մտահոգութիւններով տանջուող հայ ղեկավար, հաշուի նստի նոր պայմաններու 

եւ նոր հրաւէրներու հետ, եթէ սխալ հաշուարկներ եղած են եւ կամ անճիշդ 

տեղեկութիւններ փոխանցուած են ՄԿՀ-ի եւ նման հաստատութիւններու մասին, տակաւին 

ուշ չէ վերատեսութեան ենթարկել եւ երկաթուղագիծերուն վրայ դնել գիծէն դուրս ելած մեր 

գնացքը (շոգեկառք, ճեպընթաց)։ Այս հանգրուանին պէտք է համատեղել ՄԿՀ սանուցի 

գործող կամ յուսահատութեան պատճառով հրապարակէն քաշուած միւս սանուցները, 

առհասարակ ԲՈԼՈՐ Մելգոնեանցիները, ՀԲԸՄ-ի վարժարաններու ԲՈԼՈՐ 

շրջանաւարտները, Հայաստանի եւ սփիւռքի մտաւորական ուժերը, յատկապէս Հայ 

եկեղեցին իր բոլոր յարանուանութիւններով։ 

Մելգոնեան Կրթական Հաստատութիւնը առաջ եւ այսօր «հացի, ջուրի պէս պէտք է» 

հայութեան։ 

Դոկտ. Մինաս Գոճայեան 

Լոս Անճելըս 

ՀԱՅՐԵՆԱԴԱՐՁՆԵՐՈՒ ԹԻԿՈՒՆՔԻՆ ԿԱՆԳՆՈՂ ԿԱ՞Յ 

Գեղարդ 

Ցուցակ՝ սղաճը (գիներու բարձրացում) Հայաստանի Հանրապետութեան մէջ 

ԳԵՂԱՐԴ, 3 Յուլիս 2023 

Հայրենիքէն հեռու ապրող բազմաթիւ 

սփիւռքահայերու համար 

հայրենադարձութիւնը, արմատներուն 

վերադարձը եղած է բաղձանք: 1946-1948 

թուականներուն Խորհրդային Միութիւնը 

կազմակերպեց եւ իրագործեց 

արտասահմանի մէջ ապրող շուրջ 90.000 

սփիւռքահայի տեղափոխումը Խորհրդային 

Հայաստան։ Այս երեւոյթը ստացաւ «Մեծ 

հայրենադարձութիւն» անուանումը։ Հետագային, այդ տարողութեամբ եւ կազմակերպուած 

հայրենադարձութեան ծրագիր չէ իրականացուցած Խորհրդային Հայաստանի պետութիւնը: 

Այսօր, անկախութեան հռչակումէն նոյնիսկ 32 տարի ետք, երբ հայրենական պետութիւնը 

աւելի կայացած է եւ ունակ իր տուն կանչելու եւ զանոնք իր մայրական գուրգուրոտ գիրկին 

մէջ պատսպարելու, վիճակը կը մնայ նոյնը: 

2008 թուականին ՀՀ Սփիւռքի նախարարութեան ստեղծմամբ Հայրենիք-Սփիւռք 

յարաբերութիւնները պետական քաղաքականութեան մէջ նոր մակարդակի բարձրացան: 

Նախարարութիւնը իր ուշադրութեան կեդրոնը պիտի պահէր Հայրենիք-Սփիւռք կապերու 

ամրապնդումը: Պետական այդ նոր կառոյցին գլխաւոր նպատակն ու առաքելութիւնն էր, 

գործակցութեան զարգացման համահայկական նպատակային ծրագիրներ մշակելու եւ 

իրականացնելու կողքին, աշխարհասփիւռ հայերու հայրենադարձութիւնը: 

Նախարարութիւնը, որ հետագային դարձաւ Սփիւռքի գործերով յանձնակատարի 

գրասենեակ, առայժմ չկրցաւ կազմակերպուած հայրենադարձութեան ծրագիր մը մշակել ու 

իրագործել, որպէսզի օտարութեան մէջ ապրող հայերը խրախուսուին եւ 

հայրենադարձութեան որոշում կայացնելու համար ամուր յենարաններ գտնեն Հայաստանի 

Հանրապետութեան մէջ: 

Հայրենադարձութեան ծրագրի գլխաւոր պահանջներն են աշխատանքային ու ապրուստի 

պայմաններու մասամբ ապահովումը, ինչ որ չիրականացաւ, հակառակ անոր որ 

սուրիական պատերազմի առաջին տարիներուն երկրէն փախուստ տուած եւ ՀՀ 

հաստատուածներուն համար որոշ դիւրութիւններ ընծայուեցան՝ մանաւանդ սեփական 

աշխատանք հիմնելու առումով: 

Սակայն, դժբախտաբար, այդ դիւրութիւններն ունեցան իրենց աւարտը: Հետագային, 

Լիբանանի տնտեսական տագնապէն եւ ի մասնաւորի Պէյրութի նաւահանգիստի 4 

օգոստոս 2020-ի մահաբեր պայթումէն ետք Լիբանանը լքած եւ իրենց ուղղութիւնը ՀՀ-ն 

https://i0.wp.com/keghart.org/wp-content/uploads/2022/02/CPI-Armenia.jpg?fit=600,318&ssl=1


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (137) Յուլիս 2023 

 

21/63 

ընտրած հայորդիները չստացան որեւէ շօշափելի աջակցութիւն: Բայց չէ՞ որ 2020 

թուականին Երեւան եկող օդանաւերուն մէջ հայերուն կը տրամադրուէին թղթիկներ, որ ի 

շարս այլ հարցումներու, նաեւ կ’ընդգրկէր կարիքներու մասին հարցում մը, ըլլայ այդ 

բնակարանի, աշխատանքի թէ դեղորայքի վերաբերեալ: Գուցէ կար պետական ծրագրի 

նախագիծ մը, որ 44-օրեայ պատերազմին ահաւոր հետեւանքներուն բերումով 

չիրականացա՞ւ: Այդ պարզ չէ: 

Պատերազմի բոցերուն մէջ այրող կամ տագնապալից երկիրներու ահաւոր վիճակէն իրենց 

գլուխը ազատած եւ հայրենի երկինքին տակ ապաստան գտնելու յոյսով ՀՀ փոխադրուած, 

սահմանափակ եկամուտով հայերը, չստանալով որեւէ աջակցութիւն, միայն կարճ 

ժամանակ կրցան տոկալ, ապա սկսան բախիլ ֆինանսական զանազան խնդիրներու, իսկ 

մանաւանդ 2022-ի Փետրուարին ռուս-ուքրաինական պատերազմին բռնկումով, շատեր 

յայտնուեցան մութ փակուղիի մէջ: 

Փաստօրէն, 44-օրեայ պատերազմին յաջորդած ճգնաժամին, երկրի սահմանին տիրող 

անվտանգային պայմաններուն եւ համաշխարհային սղաճին պատճառով, հայրենական 

պետութեան տատանող ալիքներուն մէջ խարիսխ նետած հայրենադարձները 

մօտաւորապէս 1 տարիէ ի վեր դէմ-յանդիման կը գտնուին յաւելեալ անել կացութեան՝ 

երկրին մէջ բնակարաններու մեծ պահանջարկին ընդառաջ: Նոյնիսկ ախոռի նմանող 

տուներու տանտէրերը կը դրսեւորեն ծակաչք ու ընչասէր մօտեցում, եւ տքնաջանութեամբ 

գործ մը ճարած ու օրը-օրին ապրող մարդը իր վարձակալած տունէն դուրս կը դնեն, 

որովհետեւ ՀՀ ապաստանած ուքրաինացիներն ու մանաւանդ ռուսերը պատրաստակամ են 

վճարելու տան վարձի իսկական եւ տրամաբանական արժէքին համարեա կրկնապատիկը, 

երբեմն՝ նաեւ աւելին: Վիճակը աւելի կը ծանրանայ այն փաստով, որ ՀՀ-ի մէջ վարձքերու 

օրէնք ընդհանրապէս գոյութիւն չունի, եւ վարձակալ-տանտէր յարաբերութիւնները 

բացարձակապէս կախուած են տանտէրերու քմահաճոյքէն: 

Ճիշդ է, Հայաստանն է հայուն տունը եւ հայրենադարձութիւնը սփիւռքահայուն վերջնական 

նպատակը պէտք է ըլլայ, բայց իրենց ծննդավայրէն, իրենց տունէն-տեղէն, ընկերներէն ու 

սովորութիւններէն հրաժարած հայրենադարձները կարիքն ունին խրախուսանքի՝ 

պետական թէ հասարակական մակարդակներով: Վերջին երկու տարուան ընթացքին 

քանի՜-քանի՜ ընտանիքներ վերադարձան կենցաղային ահաւոր ծանր պայմաններու մէջ 

գտնուող Սուրիա եւ Լիբանան, որովհետեւ արդէն սահմանափակ ու անբաւարար 

աշխատավարձերու կողքին, տուներու վարձակալութեան աստղաբաշխական թիւերուն 

դիմաց անճար մնացին ՀՀ-ի մէջ: 

Ցաւալի է հոս արձանագրել, թէ ի դիմաց այս յոյժ կարեւոր, ազգային զանազան մարզերու 

վրայ բացասական ազդեցութիւն գործող իրականութեան, ո՛չ հայրենի պետութիւնը, ո՛չ 

հայոց կրօնական առաջնորդները եւ ո՛չ սփիւռքահայ կառոյցները այս խնդիրին 

կ’անդրադառնան, ուր մնաց թէ լուծումներու ուղղութեամբ ծրագիրներ մշակէին ու զանոնք 

իրականացնելու քայլեր առնէին: Կարծէք վարձքերու խելացնոր բարձրացման պատճառով 

ՀՀ-էն հայրենադարձներու եւ տեղաբնակ հայութեան ակամայ արտագաղթը ոչ թէ 

անմիջականօրէն կը վերաբերի ՀՀ-ին եւ ընդհանրապէս համայն հայութեան, այլ ափրիկեան 

կամ լատինամերիկեան պանանային երկրի մը ու անոր բնակչութեան… 

Այո՛, Հայաստանի Հանրապետութեան մէջ ապրիլը մեծագոյն զոհողութիւն կը պահանջէ թէ՛ 

հայրենաբնակ, եւ թէ՛, մասնաւորաբար, հայրենադարձ հայէն: Օտարութեան մէջ ծնած, հոն 

երկար տարիներ ապրած, ապա ինքնակամ, կամ հանգամանքներու բերումով ստիպուած, 

հայրենադարձութեան որոշում կայացուցած սփիւռքահայը Հայրենիքի մէջ առանց այդ ալ 

կը բախի տարատեսակ խնդիրներու. լեզուի, կենցաղի ու մտածելակերպի 

տարբերութիւններ, նոր միջավայրին ընտելանալու դժուարութիւններ եւ շարք մը այլ 

հարցեր: Այս բոլորով հանդերձ, ան հայրենասիրութիւնն ու հայրենատիրութիւնը գերազանց 

նկատելով, կը վերադառնայ իր արմատներուն: Բայց երբ չգտնէ իր կայացուցած որոշումը 

քաջալերող, գոնէ նիւթական դժուարութիւնները յաղթահարելու համար իրեն թիկունք 

կանգնող մը, ապա որոշ ժամանակ դիմադրելէ ետք, ուժասպառ ու յուսահատ՝ կրնայ 

յանձնուիլ, եւ ինքզինք անտէր ու անտիրական զգալով՝ վերադառնալ օտարութեան մէջ իր 

«համեմատաբար լաւ» կամ «նուազ վատ» կեանքին: 

Միւս կողմէ դիտուած, տանտէրերու սանձարձակ ախորժակին ու ընչաքաղցութեան 

առաջքը առնել կարելի չէ՞: Օրէնքով չկա՞յ միջոց մը այս ապերեսանութիւնը զսպելու: 

Մինչեւ ե՞րբ օրապահիկով ապրող մարդը պիտի ենթարկուի անխիղճ պահուածք 

դրսեւորող տանտէրերու, միջնորդ գործակալութիւններու, վաճառականներու 

քմահաճոյքին: Զսպող մեքանիզմ մը կարելի չէ՞ մշակել, որպէսզի այս չարաշահումները ի 

վերջոյ առաստաղ մը ունենան: 

Կը խօսին ՀՀ-ի մէջ բարեկեցիկ կեանք ապահովելու, պաշտպանուած ու երջանիկ ապրելու, 

իր սիրած գործով զբաղելու եւ անոր շնորհիւ իր սեփական ու երկրին բարեկեցութիւնը 

ապահովելու հրամայականին մասին: Խօսքը կը վերաբերի նաեւ արդէն ՀՀ-ի մէջ 

բնակութիւն հաստատած հայրենադարձներուն: Բայց խնդրեմ՝ ֆինանսական փակուղիի 

մէջ յայտնուած հայրենադարձի թիկունքին կանգնող կա՞յ, կամ առհասարակ անոր մասին 

մտածող կա՞յ: Թէ՞… եղունգ ունիս, գլուխդ քերէ՛: 

Ցուցակ՝ սղաճը (գիներու բարձրացում) Հայաստանի Հանրապետութեան մէջ 

ՍՓԻՒՌՔԵԱՆ  ԹՄԲԻՐ 

ԳԷՈՐԳ ԹՈՐՈՅԵԱՆ  

Արդէն աւելի քան վեց ամիս է ի վեր փակ է Հայաստանը 

Արցախին միացնող Բերձորի (Լաչին) ճանապարհը եւ 

Արցախը յայտնուած է ամբողջական պաշարման տակ, որուն 

հետեւանքով ցեղասպանութեան վտանգը դամոկլեան սուրի 

նման կախուած է 120,000 արցախահայերու գլխին: 

Ցեղասպանութիւնը կրնայ մեր պատկերացումով չկատարուիլ, 

այսինքն՝ կոտորածով, այլ տեղահանութեամբ, որ նոյնպէս 

ցեղասպանութիւն է: Սպասե՞լ, որ թշնամին հասնի իր 

նպատակին եւ յետոյ որոշել, թէ ինչ պէտք է ընենք:  

Նոյեմբեր 9ի զինադադարէն ետք, Ատրպէյճան բազմաթիւ անգամներ խախտած է 

զինադադարը թէ՛ Հայաստանի սահմանով եւ թէ Արցախի ճակատին վրայ: Արդէն 2021ի 

Մայիս 12էն ի վեր Ատրպէյճան գրաւած է Հայաստանի միջազգայնօրէն ճանչցուած 

սահմաններէն շուրջ 160 քառ. քմ.: Սպասե՞լ, որ Ատրպէյճանը Սիւնիքի անցքի բացումը 

իրականացնէ եւ յետոյ բողոքենք կամ պահանջատէր ներկայանանք: 

Երբեւէ մէկը հաշուե՞ց, թէ Նոյեմբեր 9ի յայտարարութենէն ետք հայկական բանակը քանի 

զոհ եւ քանի վիրաւոր ունեցած է եւ կամ կը նկատնենք, թէ գրեթէ ամէնօրեայ կրակոցները 

բնական երեւոյթ եղած են հայ-ատրպէյճանական սահմանին վրայ: Հոգեկան 

բաւարարութիւն զգա՞նք, որ մեր նահատակներն ու հերոսները ըստ արժանւոյն կը 

մեծարենք, թէ՞ կը դիմենք քայլերու, որպէսզի մեր երիտասարդները նահատակներ 

չդառնան: 

Երբեւէ մէկը տեղեակ է՞, թէ վերջին երկուք ու կէս տարուան մէջ ատրպէյճանցիները 

բռնագրաւուած Արցախի տարածքին մշակութային քանի կոթող ոչնչացուցած են, թէ՞ 

բաւարարուինք Շուշիի Ս. Ամէնափրկիչ եկեղեցւոյ եւ Դադիվանքի նկարները տարածելով 

ընկերային ցանցերու վրայ, գրելով թէ մեր երկու հարեւան թշնամի երկիրներուն 

ղեկավարները ամէնէն համարձակ եւ լկտի յայտարարութիւնները կը կատարեն մեր 

հայրենիքին հաշւոյն եւ մենք լաւագոյն պարագային կը գոհանանք մեր մամուլով զանոնք 

քննադատելով կամ ձաղկելով զանոնք: 

Նշուած հաստատումները կ՛ապացուցեն, որ պէտք չէ ունենալ այն խաբկանքը, թէ Նոյեմբեր 

9ի զինադուլի յայտարարութեամբ պատերազմը աւարտած է, այնպէս ինչպէս ունեցանք այն 

պատրանքը, թէ 1994ի Մայիս 12ի զինադուլով պատերազմը աւարտեցաւ մեր յաղթանակով: 

Արցախեան առաջին պատերազմի յաղթական աւարտը թմրանիւթի ազդեցութիւն ձգեց 

առհասարակ հայ ժողովուրդին եւ մասնաւորաբար սփիւռքահայութեան վրայ: 

Յաղթանակածի ինքնագոհութեամբ, մտածեցինք, թէ այլեւս Հայաստանի քաղաքական 

ղեկավարութեան պատասխանատուութիւնն է մեր իրաւունքներուն պաշտպանութիւնը, որ 

շահուած էր հազարաւոր նահատակներու արեան գնով եւ թէ՛ Հայաստանի եւ թէ Արցախի 

ժողովուրդի անչափելի զոհողութիւններով: 

Այսօր, ամբողջութեամբ հակառակ պատկերն է: Եթէ առաջին պատերազմի յաղթանակը 

գինովցուց Սփիւռքը, ապա 44օրեայ պատերազմի պարտութիւնը յուսալքութիւն եւ անոր 

հետեւանքով անճարակութիւն եւ անորոշութիւն ստեղծած է: Պէտք չէ ունենալ այն 

խաբկանքը, թէ հայրենիքի կերտումը միայն մէկ հանգրուանի մը պայքարի արդիւնք է: 

Հայրենիքը տեւական զոհողութիւն եւ ուժերու գերլարում կը պահանջէ: Դժբախտաբար, 

հայրենի իրարայաջորդ իշխանութիւնները եւ սփիւռքեան կազմակերպութիւնները՝ 

քաղաքական եւ կրօնական, ունին իրենց յանցանքի բաժինը սփիւռքեան ջլատեցուցիչ այս 

մթնոլորտի ստեղծման մէջ: Իւրաքանչիւր հայորդի, անկախ իր քաղաքական եւ կրօնա-

դաւանական պատկանելիութենէն, պէտք է գիտակցի, թէ Հայաստան պետութեան 

գոյութեան պահպանումը իւրաքանչիւրիս պարտաւորութիւնը եւ պահանջքը պէտք է 

դառնայ: Պահանջատէր ըլլալ նախ եւ առաջ իւրայիններէն: Պահանջատէր ըլլալ թէ՛ 

Հայաստանի անվտանգութեան եւ թէ գոյութենական սպառնալիքին համար:  

Հայաստանը Արցախեան վերջին պատերազմի պարտութեան հետեւանքով թոյլ 

պետութեան վերածուած է եւ յայտնուած՝ ռուս-թուրք-ատրպէյճանական աքցանին մէջ: 

Ինչպէս նշուեցաւ, Նոյեմբեր 9էն ետք շարունակուող զինուորական եւ քաղաքական 

պատերազմին անիկա մինակ է վերոնշեալ երեք երկիրներուն դէմ: 

Սփիւռքը այս իմաստով աւելի անկախ է եւ բազմաշերտ ու բազմաբեւեռ ըլլալով, առիթը 

ունի խուսանաւելու տարբեր մայրաքաղաքներու եւ ուժային կեդրոններու միջեւ: 

Առաջին հերթին, պէտք է դուրս գալ կրաւորականութենէն: Պէտք չէ սպասել եւ հակազդել 

դէպքերու կամ մեր թշնամիներուն կատարած քայլերուն:  

Փակագիծ մը բանալով, յիշեցնենք, որ 1980ականներուն, Հայաստանը անկախ պետութիւն 

չէր եւ Հայոց Ցեղասպանութեան ճանաչման պայքարը Սփիւռքը առանձին կը տանէր, իսկ 

Արեւմուտքը, քաղաքական իր հաշիւներէն մեկնած, լռութեան պատ քաշած էր, որմէ 

օգտուելով Թուրքիա իր պետական բոլոր միջոցներով կը պայքարէր այդ ճանաչումը 

արգելակելու: Հակառակ այս բոլոր ոչ-բարենպաստ պայմաններուն, 1987 Յունիս 18ին 

Եւրոպական Խորհրդարանը ճանչցաւ Հայոց Ցեղասպանութիւնը: Այս ճանաչումը 

հետեւողական եւ համակարգուած պայքարի եւ աշխատանքի արդիւնք էր, որ քիչ 

հաւանական կը թուէր այդ օրերուն, մեկնած աշխարհաքաղաքական 

իրադարձութիւններէն: 

Այսօր ալ Սփիւռքը ի վիճակի է նման յաղթանակներ արձանագրելու, որոնք կրնան 

ամրապնդել Հայաստանի պետութիւնը: Հակաիշխանական պայքարը Սփիւռքի մէջ 

հարցերու էութենէն շեղում է եւ ուժերու անիմաստ ջլատում է: Կարեւոր է, որ տարբեր 

մայրաքաղաքներու մէջ նպատակի ճշդում կատարուի եւ այդ ուղղութեամբ հետեւողական 

քայլեր ձեռնարկուին եւ համակարգուին, առանց կուսակցական, դաւանական կամ այլ 

բաժանարար գիծերու: Եթէ Միացեալ Նահանգներու մէջ կան նախադրեալներ Արցախի 

անկախութեան ճանաչման, ապա աշխատիլ այդ ուղղութեամբ, իսկ Եւրոպայի մէջ, ուր 

մարդու իրաւունքները իբրեւ արժէք աւելի կը շեշտուին, պայքարիլ հայ ռազմագերիներու 

ազատ արձակման եւ Բերձորի անցքին վերաբացման համար: 

 «Յարատեւ Կռիւ». ահաւասիկ այս պէտք է ըլլայ մեր վերաշխուժացման կայծը, թէկուզ 

երբեմն կրնանք պարտութիւններ կրել, ձախողութիւններ արձանագրել կամ որոշ դիրքերէ 

նահանջել, սակայն երբեք չյուսահատիլ: 

 «Յարատեւ Կռիւ»ի պատգամին անսալով, դառնանք նախաձեռնող եւ ներգործօն 

հաւաքականութիւն: 

 Վաղը կրնայ ուշ ըլլալ: 

21/6/2023 

«Ասպարէզ» 

ԱՌԱՋՆՈՒԹԻՒՆԸ  ՄԵՐՆ  Է 

ՅԱԿՈԲ ՄԻՔԱՅԷԼԵԱՆ 

16/6/2023 

 

Բոլոր ասպարէզներու մէջ ալ մրցակիցներ ունինք՝ մեր 

քոնեաքը հիանալի է, սակայն ֆրանսականը նուազ 

հիանալի չէ: Մեր հանքային ջուրը լաւորակ է, սակայն 

աշխարհի ամենալաւը չէ: Վերնիսաժի ձեռային 

աշխատանքները իսկապէս բարձրորակ են, սակայն 

ուիշ ազգեր ալ ունին ժողովրդային ձեռարուեստի 

հիանալի գործեր: Ու կը մտածեմ՝ ի՞նչ ունինք, որ 

ուրիշները չունին, կամ ունին, սակայն մեր ունեցածին 

հետ չեն կրնար մրցիլ: Գուցէ մեր փոքրիկ երգիչները իրենց հիանալի կատարումներով, 

գուցէ, սակայն տեսած եմ նմանատիպ օտար երգչախումբեր, որոնց կատարումներն ալ 

հիանալի են: 

Ու այսպէս երկար մտորելէ ու պրպտելէ ետք վերջապէս գտայ բան մը, որ թէեւ ուրիշներն ալ 

ունին, սակայն մերը աւելի ստեղծագործական է, աւելի պատկերաւոր, նոյնիսկ՝ հումորով: 

Կռահեցի՞ք, թէ՞ տակաւին կը մտածէք: Լաւ, ըսեմ. 

Ես կ՛առաջարկեմ զիրար քննադատելու, զիրար խայտառակելու, զիրար մերկացնելու, 

իրարու տակ փորելու, մեր աղտոտ լաթերը հրապարակաւ ցուցադրելու, եւ այդ ընթացքին 

յատուկ փողոցային  բառապաշար օգտագործելու, նողկալի  հայհոյանքներ, անէծքներ, 

սպառնալիքներ տեղացնելու մրցում կազմակերպենք, ուր անխուսափելիօրէն 

առաջնութիւնը մերը կ՛ըլլայ անկասկած: Ո՛չ ծախս, ո՛չ բան, ձրի՛… Զազրախօսութեան ու 

վատաբանութեան ամբարուած այնքան պաշար ունինք, որ զանոնք դուրս թափելու առիթի 

կը սպասենք: 

Իսկապէս, շատ կը մտահոգուիմ եւ կը բարկանամ, երբ դիմատետրը (Ֆէյսպուքը) 

բեռնաւորուած կ՛ըլլայ այսօրինակ «աղբով»… Գիտեմ որ կան գիտակից, լուրջ եւ 

յարգարժան անձնաւորութիւններ ու մտաւորականներ, սակայն անոնք չեն մտներ այս 

ցեխոտ ու կեղտոտ տետրին մէջ: Հայրենիքն ու անոր ժողովուրդը սփիւռքահայուն համար 

միշտ իտեալական, անարատ, մաքրամաքուր նկատուած են չափազանցեալ կերպով, 

սակայն երբ կը մօտենաս ու կը տեսնես, որ տետրը պղծող տեղացիներ կան իրենց 

սանձարձակ գզուըռտոցային գրութիւններով՝ «Այ էշից ընկած, այ չաթլախ…թքեմ քո 

նամուսին…դեբիլ…անգրագէտ ժեխ (Գրագէտ ժէխը ո՞րն է), ունիտազ…վիժուածք… 

պոռնիկ…բոզի տղայ…)», կը բարկանաս, կ՛ուզես պատասխանել առ որ անկ է, սակայն կը 

վախնաս, որ այս անգամ դուն ըլլաս թիրախը անոնց ցեխարձակումներուն ու հայհոյալից 

յարձակումներուն: 

Իմ սրտակից, բարի հայեր, վերադարձուցէք Հայաստանի վարկը, այսօրինակ տականքները 

վանեցէք ձեր մէջէն, ամօթ է, մենք պիտի պայքարինք նաեւ մեր բարոյականով, մեր 

գիտակցական մակարդակով, մասնաւորաբար այս օրերուն, երբ մեր երկրի ապագան 

այնքան աղօտ է, այնքան վտանգալից: Զիրար բզկտելու փոխարէն իրարու ձեռք բռնենք, 

իրարմով գօտեպնդուինք եւ ճակատ կազմենք թշնամիին դէմ, ո՛չ իրարու դէմ: 

Ազատ էք քննադատելու, այդ ձեր իրաւունքն է, սակայն՝ լրջօրէն, առանց հայհոյելու, հայուն 

չի վայլեր այս լեզուն: Այսպիսի մատնանշումներ երբ կ՛ընեմ, անպայման նկատի կ՛ունենամ 

մէյ մը սփիւռքի մեր հայրենակիցները, որոնք պիտի ափսոսան այս վիճակին համար, մէյ 

մըն ալ մեր թշնամիները, ու կը պատկերացնեմ թէ անոնք որքան գոհացումով եւ 

ուրախութեամբ պիտի ընկալեն մեր ներքին անհաշտ, անհամերաշխ, նոյնիսկ՝ իրարու դէմ 

թշնամական վարքագիծը, երկրի մը մէջ, որ պատերազմի մէջ է, որ բաւական լուրջ լինել-

չլինելու կացութեան մէջ է, ուր կը քարկոծուին երկրի երկու կարեւորագոյն 

իշխանութիւնները՝ քաղաքական եւ կրօնական: Երբ երկրին ներքին վիճակը անկայուն է, 

ամբողջ երկիրը վտանգուած կ՛ըլլայ եւ զայն քանդելը՝ շատ դիւրին: Մենք չենք 

անդրադառնար, որ մեր այս անհաշտ, անհամերաշխ վիճակը ուղղակի պատուհաս է, մենք 

մեր ձեռքով կը սղոցենք այն ճիւղը, որուն վրայ նստած ենք, մենք մեր աթոռները, որոնց վրայ 

հանգիստ կը բազմինք, վառօդի տակառներու կը վերածենք մեր անմիտ, ամօթալի վարքով: 

Քննադատելի բաներ շատ կան, դէմ չենք կառուցողական, խելացի քննադատութեանց, ոչ թէ 

ամենագռեհիկ լեզուով ու բառամթերքով կռիւի: 

Աւելի մտահոգիչը այն է, որ կարգ մը կուսակցութեանց  ու կազմակերպութեանց անդամներ 

, իրենց անզգոյշ վարքագիծով, իրենց սուր եւ անբարեհունչ քննադատութիւններով 

անուղղակիօրէն քաջալեր կը հանդիսանան  ֆէյսպուքի այս «հերոսներուն», փոխանակ 

զանոնք հրաւիրելու, որ զգոյշ ըլլան իրենց որակումներուն մէջ, բարոյականութեան 

սահմանները չանցնին ու չխայտառակեն իրենց ետեւ կանգնած կազմակերպութիւնները: 

Լուրջ, մտածուած, օգտակար դիտողութիւններով բեռնաւորուած որեւէ քննադատութիւն 

կրնայ աւելի ազդեցիկ ըլլալ, քան ցեխարձակումները: 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (137) Յուլիս 2023 

 

27/63 

Պահպանենք հայուն աւանդական վարկը: 

ՅԱԿՈԲ ՄԻՔԱՅԷԼԵԱՆ 

ՏԵՍԱԿԷՏ 

ՄԵՐ ԴԻՏԱՐԿՈՒՄՈՎ ՈՒ ԴԱՏՈՒՄՈՎ 

ԱՐՑԱԽԻ ԴԱՌՆ ՃԱԿԱՏԱԳԻՐԸ ՆՈՐՈՒԹԻ՞ՒՆ ԷՐ. 

ԱՅՈ ԹԷ ՈՉ, ԱՆՆԵՐԵԼԻ ԷՐ (ԵՒ Է´) ՅԱՄԵՑՈՂ ՄՐԱՓԸ 

Պարոյր Յ. Աղպաշեան 

 

Ռազմաքաղական սուր ու բիրտ, խռովայոյզ ու 

պայթուցիկ կացութիւն մը կը տիրէ ամենուրէք, սակայն, 

ամենէն վտանգաւոր տարածքները կը հանդիսանան 

Հարաւային Կովկասն ու ռուսական-ուքրանական 

ճակատները: 

Եթէ առաջինի պարագային, պրկուածութիւնն ու 

լարուածութիւնը մերթ փխրուն, մերթ շարժուն, մերթ ալ 

բռնկուն են (ցարդ առանց համատարած դառնալու), 

ապա, երկրորդի պարագային, իսկական պատերազմ կը մղուի, զիրար ճզմելու աստիճան, 

յայտնապէ´ս, երկարաժամկէտ տագնապի մը վերածուելու հաւանականութեամբ: 

Պարզ է, թէ խնդրոյ առարկայ կողմեր, «քաղաքական ընչաքաղցութեան» հետեւորդներ եւ 

երեւելիներ մանաւանդ մեծապետական հովերով հարբածներ, հետամուտ են ամէն գնով 

կամ ոչնչացնելու թոյլերը կամ մեկուսացնելու կամ ալ անկիւնաւորելու, որպէսզի այդ 

բոլորը ծառայեցնեն իերնց համայնակուլ ախորժակներուն: 

Այս չարաբաստիկ փորձութիւնները ամենէն աւելի կը կիրարկուին կովկասեան ընդարձակ 

դաշտին մէջ, ուր, մօտիկ թէ հեռու պետութիւններ, իրենց շահերը բազմացնելու եւ 

ամրացնելու համար, պատրաստ են դիմելու ամենէն ստորին, նենգ ու չարագործ 

միջամտութիւններու: 

Ուքրանիոյ դէմ մղուածը, որ աւելի վայրագ ու կործանարար է, տարբեր չափանիշներով 

հակամարտութիւն է, որպէս արդիւնք Արեւմուտք-Ամերիկա ոտնձգութիւններուն, 

Ռուսաստանը չէզոքացնելու կամ տկարացնելու դիտաւորութեամբ, ինչ որ անհանդուրժելի 

եւ անդընունելի է Քրմելինի ղեկավարութեան համար: 

Կովկասի պատկան երկիրներուն համար (Ռուսիա, Իրան, Թուրքիա, Ատրպէյճան, 

Վրաստան, Հայաստան), պաշտօնական թէ քովընտի, ուղղակի թէ անուղղակի, անմիջական 

թէ կողմնակի երկխօսութիւններ, բանակցութիւններ կամ յարաբերութիւններ կան, հոգ չէ թէ 

հիմնական ու վերջնական լուծումներ տակաւին շօշափելի չեն, բայց, երբեմն-երբեմն կը 

լսուին բախումներու լուրեր, առանց շռնդալից տարածումներու: 

Մինչ Ուքրանական-Ռուսական աննախընթաց բեւեռացումները, սարսափելի աւերներով, 

անթիւ զոհերով, աշխարհի մեծամասնութիւնը ցնցած են, որովհետեւ տնտեսական հզօր 

աղբիւր մը ըլլալով Քիեւը, իր զինուորական անկայունութիւնը ազդած է նաեւ այլ 

երկիրներու ներածումներուն վրայ: 

Կը նշանակէ թէ` խաղաղութիւն հասկացողութիւնը բոլորովին խախտած է իր հիմքերէն ու 

կ’ընթանայ խոչընդոտէ-խոչընդոտ, աղէտէ-աղէտ, առանց գիտնալու կամ կռահելու, թէ ի՞նչ 

է «ելք»ը կամ «լուծում»ը այս քաոսէն: 

*** 

Անշուշտ, երբ կը խօսինք կամ կ’անդրադառնանք նման պատուհասաբեր 

կարգավիճակներու մասին, իրենց ծայրագոյն տխուր հետեւնքներով, մեր առաջին ու 

հիմնական սեւեռակէտը կը մնայ մեր հայրենիքը` ՀԱՅԱՍՏԱՆը, իր աշխարհագրական ու 

քաղաքական, սահմանային ու տարածքային, պատմական եւ յարաբերակցական, 

բեւեռային ու խաչմերուկային առումներով, որոնք բարդ ու հանգուցաւոր գօտիներ 

ստեղծած են իրենց միջեւ, ամենէն աւելի տուժողը ըլլալով հայրենիքը: 

Ասիկա գաղտնի՞ք է թէ՞ նորութիւն, երբ հայ ժողովուրդը, իր ամբողջ պատմութեան 

ընթացքին, փառաւորութիւններու կողքին, միշտ ալ ունեցած է իր անկումայնութիւնները, 

որոնք այնքան սուղ արժած են իրեն: 

Առանց պատմութեան խորը մխրճուելու կամ անոր սրտաճմլիկութիւններու կողքէն 

անցնելու, մեր այսօրուան վիճակն է, որ մեզ պէտք է ահազանգէ, երբ արտաքին կամ մօտիկ 

թշնամիներէն աւելի, մենք զմեզ կը վիրաւորենք ու կը բզքտենք, մենք զմեզ կը պառակտենք 

ու կը խաչակրենք, հայ ժողովուրդի ամբողջ գոյութիւնը հարցականի տակ դնելով ու զայն 

մղելով դէպի խաւարամտութիւնը: 

*** 

- Հայաստանը կ’ապրի ահռելի մղձաւանջ: 

- Արցախը իր արմատներէն բեկորուած վիճակ մը կը ներկայացնէ: 

- Սփիւռքը կը գալարի իր ահաւոր ելեւէջներուն մէջ: 

Առաւել` 

- Կուսակցութիւնները, առաւել կամ նուազ չափերով, իրենց ուժականութիւններէն շատ բան 

կորսնցուցած են: 

- Հայ եկեղեցին, իր զանազան յարանուանութիւններով, հեռու է իր նախկին առաջնորդող 

դիրքերէն: 

- Հայ կրթական մարզը, տատանումի մէջ կը խարխափի: 

- Հայ մամուլը երբեք չի գտնուիր իր երբեմնի ընթացքին մէջ: 

Ասոնք տակաւին ՓՈՔՐ պատկերներ ու նմոյշներ են, որոնք կը պատեն հայ ժողովուրդը, ի 

Հայաստան ու սփիւռս, իրենց աննախընթաց անկումներով ու սայթաքումներով£ 

Բնական է, մեր ակնարկութիւնը կամ դիտարկումները կ’երթան համայն հայ ժողովուրդին, 

սակայն, երբ այդ հարթակներու վրայ կը խորաչափենք ու կը կշռենք անոր արժեւորումները, 

մեր առաջին մտահոգութիւնը կը կեդրոնանայ հայրենիքին վրայ, իր պետութեամբ ու 

պետականութեամբ, ժողովրդավարութեամբ ու ժողովրդականութեամբ, տնտեսութեամբ ու 

ռազմականութեամբ, որոնք սկզբունքով, կը հանդիսանան (պէտք է հանդիսանան) անոր 

հզօրութեան վէմերն ու խարիսխները: 

Բայց, արդեօ՞ք այդպէս է չոր ու թափանցիկ իրականութիւնը, երբ անկախութեան ծնունդէն 

ի վեր, Հայաստանը տակաւին չէ գտած իր ճշգրիտ, հեզասահ եւ անխափան ուղին, ոչ միայն 

ինքզինք մատնելով խառնաշփոթի, այլեւ` Սփիւռքը, որ իր հերթին կը տատամսի, իր 

գոյամարտին մէջ յաճախ ինքզինք գտնելով, մեղմ ըսելով, շուար կացութեան մը մէջ: 

Այս ցանցախառն ժխորին մէջ, գէթ մեզի` հայութեան համար կ’առանձնանայ հայ 

ժողովուրդին երկսայրի ճակատագիրը, որուն անբաղձալի հետեւանքները ոչ միայն զգալի 

են, այլեւ` աւելի խորանալու ցուցանիշներ սկսած են պարզել: 

Անշուշտ, գլխաւոր հանգուցաւոր օրակարգը կը հանդիսանայ Արցախը, որ մնայուն թիրախ 

մըն էր ազերիներուն համար, անդադար զայն հալածելով եւ հարուածելով, մինչեւ որ 

44օրեայ (2020) տխրահռչակ պատերազմը մեզմէ խլեց անոր երեք չորրորդ տարածքը, աւելի 

քան 5000 հայ երիտասարդ նահատակներու ու բազմաթիւ վիրաւորներու եւ անհետ 

կորսուածներու գնով: 

Այս բոլորը պատահեցան, զարմանալ թէ ոչ, խիստ խորհրդաւոր պայմաններու մէջ, իսկ 

յետագայ ժամանակամիջոցները դարձան շատ աւելի դաժան, նախ` 9 Նոյեմբերի 

«խաղաղութեան» խայտառակ դաշինքի ստորագրութեամբ, որուն յաջորդեց նորանոր 

«ստուերոտ եւ մշուշոտ» խորհրդածութիւններ, Հայաստանի վարչապետին, Ատրպէյճանի 

նախագահին եւ Եւրոպական Միութեան ներկայացուցիչին միջեւ: 

Արդիւնքը, իրօք, ցնցող ու սարսափեցնող էր: Հայաստան կը ճանչնար Ատրպէյճանի 

հողային ամբողջականութիւնը, ներառեալ Արցախը, 86 հազար քառակուսի քիլոմեթր 

տարածութեամբ, իսկ այս վերջինը` Հայաստանի 29.800 քիլոմեթրը: 

Անկախաբար այս «սեւ ճակատագիր»ին ստեղծած քաոսէն, մեր առջեւ կը ցցուին բազմաթիւ 

էախնդիրներ, այսպէս. 

- Դո´ւք` ԱՐՑԱԽԱՀԱՅԵՐ, ձեր ղեկավարներով եւ իշխանաւորներով (նաեւ` ինչ որտեղ 

բնակիչներով) Հայաստանի մէջ զբաղցուցած ըլլալով բարձրագոյն պաշտօններ ու գրաւած 

պատասխանատու դիրքեր, ինչո՞ւ եղաք դասալիք ու պարտազանց եւ չվերադարձաք ձեր 

ծննդավայրը ու տէր չդարձաք անոր գոյութեան ու կեցութեան բարգաւաճումին ու 

ծաղկումին: 

- Ընդհակառակը, ձեզմէ շատեր, ընդ որուն` ՂԱՐԱԲԱՂՑԻ նախագահներ ու 

բարձրաստիճան աւագանիներ, մնացին Երեւան, իրենց չքնաղ դղեակներրով պարուրուած, 

իսկ ոմանք ալ` արտասահմանի մէջ վայելելով իրենց շքեղ ապարանքները, բոլորն ալ, 

անխտիր, ապօրինի հարստահարումներու եւ անպարկեշտ իւրացումներու 

ճանապարհներով: 

- Դո´ւք` ՀԱՅԱՍՏԱՆԱԲՆԱԿներ, ինչո՞ւ չկրցաք արգելակել ձեր յաջորդական նախորդ 

իշխանութիւններու ոտնձգութիւններու եւ աւատապետութիւններու 

սանձարձակութիւնները, յաճախ համակերպելով անոնց այլանդակութիւններուն, միշտ 

մնալով ստրկամտական ուղիներու վրայ, լաւագոյն պարագային, ճամպրուկային երթերով 

լքելով հայրենիքը, հաւատալով որ ատիկա լաւագոյն փրկութիւնն (՞) է: 

Աւելին` ինչո՞ւ ձեր հակաարցախական հիւանդագին ու մոլեգին ձգտումները, որո՞ւն 

ջաղացքին ջուր հոսեցնելու կամ որո՞ւն հաճոյալի թուալու համար: 

Տակաւին մօտերս, հայկական կայքէջի մը վրայ յայտնուեցաւ երկու անպատկառ հայ 

կիներու զազրելիութեան օրինակը, երբ Երեւանի սիրտին մէջ, Արցախամէտ պաստառ մը 

բզքտեցին, առանց որ ոչ ոք միջամտէ կամ սաստէ այդ ապիկարները: 

- Դո´ւք ՍՓԻՒՌՔԱՀԱՅԵՐ, ինչպէ՞ս կ’ընկալէք ու կը հանդուրժէք այս 

անհարազատութիւնները, որոնք կը բխին (իբր թէ) հայ ժողովուրդի ակունքներէն: 

Սփիւռքահայութւնը (իմա` Արեւմտահայութիւնը), որ միշտ հաւատարիմ մնացած է իր 

արմատներուն լինելիութեան ու գոյութենականութեան կանչերուն, ինչո՞ւ անհրաժեշտ 

ուժգին ու միացեալ դիմադրականութիւն ու հակազդեցութիւն չցուցաբերեց այն բոլոր 

այլամերժութիւններուն դէմ, որոնք յամեցող կարգով ծփծփացին հայաստանեան (նաեւ 

սփիւռքեան) խաչմերուկներուն վրայ: 

Ո´չ Հայաստանը, ո´չ ալ Սփիւռքը ինքզինքնուն իրաւունք պէտք է տան իրենց իրավիճակը 

ներկայացնելու… վարդագոյն, երբ հետզհետէ թանձրացող անմիաբանութեան, 

անմիասնականութեան եւ անբռնցքայնութեան «խաւար»ը աւելիով կը ճնշէ, կը բթացնէ ու 

կը մթագնէ ամբողջ գոյութեան մը առկայութիւնը: 

Արցախը, օրինակի համար, մեր ձեռքէն թռա՜ւ (թռցուցի՜ն), յանցանքը մէկը միւսին վրայ 

նետելը արդարացում չէ, երբ գերագոյն «մեղաւոր»ը նոյնինքն հայութիւնն է, իր 

անկազմակերպութեամբ ու պառակտումներով, անհեռատեսութեամբ ու ջլատումներով, 

տհասութեամբ ու բարոյալքումներով: 

Միայն գործող վարչապետը մեղադրելը բաւարա՞ր է, երբ ամէն ոք իր բաժինը ունի այս 

պարտուողականութեան մէջ: 

Տակաւին ոչ ոքի յայտնի չէ, թէ դռնփակ հանդիպումներու ընթացքին ինչե՜ր տեղի ունեցած 

են եւ Փաշինեանը ինչպիսի՜ անակնկալներու մէջ գտնուած է, ի դէմս իր վրայ ծառացած 

ծանր պայմաններուն եւ խեղդող ճնշումներուն: 

Այն շուտիկաբանները ու շուտիկութիւնները որոնք ողողուեցան հրապարակային ու 

կայքէջային հարթակներու վրայ, որեւէ լուրջ, համոզիչ ու տրամաբանական ոլորտներէ 

շատ հեռու են, այլ` կը հետապնդեն անհատական կամ քինախնդրական գծուծ հաշիւներ, 

մթնոլորտը աւելի ապականելով: 

Թերեւս միակ ընդունելի քննադատութիւնը պէտք է ըլլայ այն, որ Փաշինեան ինչո՞ւ 

«մասնակից» չդարձուց իր ժողովուրդը, անոր հետ համախորհուրդ յանգելու «իրաւացի 

տարազում»ի: 

Բաց աստի, ինչո՞ւ շատեր, գիտակցաբար կամ անգիտացաբար, չեն ուզեր կշռադատել 

Արցախի օրակարգը, իր լայնահունչ հնչեղութեամբ, երբ շրջանային ու միջազգային 

դիտաւորութիւններ կը վխտան ամենուրէք, իսկ այդ աչքերը իրենց առջեւ կը տեսնեն «տկար 

ու բեկորուած» Հայաստան մը, որուն հետ կարելի է դիւրաւ շփուիլ… զօրաւոր դիրքերէ: 

Մտահոգիչը այն է, որ` հակառակ կատարուած իրողութեան մը առջեւ գտնուելուն, 

հայկական կողմեր կը մնան հակընդդէմ դիրքերու վրայ, կը շարունակեն իրենց «ճապաղ ու 

տափակ» խաղերը, իսկ արկածախնդիր շրջանակներ, կը շարունակեն դեգերիլ օտար 

հրապարակներու վրայ, երեւակայածին զօրակցութիւններ եւ օգնութիւններ… ողորմելով 

դուրսէն: 

Ժամանակները տակաւին կրնան յղի ըլլալ տարբեր անակնկալներու ձեւաւորումներով, 

եթէ, մինչ այդ, նոր որոգայթներ ալ չբարդուին հայութեան գլխուն: 

 

ՊԱՏԵՐԱԶՄԵԼՈՒ ՄԱՐՏԱՎԱՐՈՒԹԻՒՆԸ 

 Յունիս 20-ին Հայաստանի վարչապետը Ազգային 

ժողովին մէջ վկայեց 2020-ի 44-օրեայ պատերազմի Քննիչ 

յանձնաժողովին առջեւ ու հարցաքննուեցաւ անկէ։ 

Պատերազմին մասնակից բոլոր կարեւոր 

դերակատարները անցան կամ պիտի անցնին այս 

քննութենէն։ Վարչապետը ուզած էր, որ իր խօսքին 

պետական գաղտնիք չպարունակող բաժինը ըլլայ հանրութեան բաց։ 

 Կարեւոր վկայութիւն մը, ուր պատերազմի ընթացքին մասին տրուած 

մանրամասնութիւնները, պատերազմին զուգահեռ ընթացող բանակցութիւններու մասին 

տեղեկութիւնները աւելի յստակ պատկերացում մը կու տան պատերազմին բազմածալ ու 

մութ մնացած երեւոյթներուն մասին, ինչպէս նաեւ դիւանագիտական մակարդակին՝ մեծ 

տէրութիւններու դերակատարութեան, այլ խօսքով՝ անոնց, որոնք այսօր եւս կը մրցակցին 

Հարաւային Կովկասի մէջ իրենց ազդեցութիւնը ամրապնդելու համար, Հայաստանն ու 

Արցախը կը գործածեն իրարու դէմ լուռ պատերազմ մղելու։  

Ինչ կը վերաբերի պատերազմի քննութեան, հանրութիւնը եւս ծարաւն ունի իմանալու 

ճշմարտութիւնը։ Պարտութիւնը ցաւալի էր ու ծանր, բնական ցանկութիւն է գիտնալը, թէ 

ինչո՞ւ այսպէս պատահեցաւ։ Դաւաճաններ կը փնտռուին, ամբաստանութիւններ կ՚ըլլան. 

առանց դատավարութեան վճիռներ արձակուած են։ Մինչեւ ե՞րբ կարելի է նման 

կեցուածքներով պետութիւն կառուցել։ Ե՞րբ օրէնքը պիտի գերակայէ այսինչին կամ այս կամ 

այն կուսակցութեան կամակակատարութեան, ըլլայ ան ՔՊ-ական, Կոնգրէսական, 

հանրապետական կամ դաշնակցական։ Վերջապէս, ո՞վ է մեղաւորը կամ որո՞նք են 

մեղաւորները։  

Եւ արդեօք պէ՞տք է մեղաւորներ փնտռել, երբ անկախութենէն ի վեր, երեք տասնամեակի 

երկայնքին քաղաքական բոլոր ուժերը իրենց բաժինը ունեցած են Հայաստանի պետութեան 

կառուցման խեղճուկրակութեան մէջ։ Բոլորն ալ իրենց մասնակցութիւնը ունեցած են անոր 

թերացումներուն մէջ։ Մէկ խօսքով, բոլորն ալ իրենց մեղքի բաժինը ունին այսօր ստեղծուած 

իրավիճակին համար։  

Եւ հարց է, թէ որքանո՞վ կարելի է ամբողջ ճշմարտութիւնը բացայայտել, այնքան ատեն որ 

բազմակողմանի քննարկում տեղի չ՚ունենար։ Եւ այնքա՜ն տարողունակ է նիւթը, այնքա՜ն 

դէպքերու իրերամերժ մեկնաբանութիւններու արժանացած։  

Վարչապետին քայլը անհրաժեշտութիւնէ բխած նախաձեռնութիւն է, քանի որ անընդհատ 

«դաւաճան»-ի մեղադրականը երեսին կը շպրտուի խորհրդարանական ընդդիմութեան 

կողմէ։ Բաց ու հանրային ունկնդրութիւնը միջոց է արդարանալու, պաշտպանուելու։ 

Յանդուգն քայլ է բաղդատած բարձրաստիճան միւս բոլոր դերակատարներուն, որոնք չեն 

համարձակած այդ քայլին դիմել, գէթ հանրութիւնը իրազեկ պահելու համար։  

Սակայն, ներքաղաքական բոլոր խոհանոցը մէկդի դրած, կարեւոր է պետութեան 

կառուցման ազգային ռազմավարութեան հարցին շուրջ ընել քանի մը եզրայանգում։ 

Առաջին, վարչապետին խօսքերուն եւ այլ քաղաքական մարդոց խօսոյթին մէջ հասարակաց 

յատկանիշ մըն է ռազմական գործողութիւններու դիմելու բացակայութիւնը իբրեւ 

թշնամիին վրայ ճնշելու միջոց։ Հայաստանի բոլոր կառավարութիւնները 1994-ի 

յաղթանակէն ետք, ռազմական միջոցը չեն գործածած Ազերպայճանի վրայ ճնշում 

բանեցնելու, որ ան խաղաղութեան պայմանագիր ստորագրէ, այնպէս ինչպէս այսօր 2020-ի 

իր յաղթանակէն ի վեր այդ երկիրը կը գործածէ ռազմական միջոցը՝ Հայաստանը ստիպելու, 

որ ստորագրէ խաղաղութեան պայմանագիր մը իրեն նպաստաւոր պայմաններով։  

Երկրորդ, հակառակ 1994-ի պարտութեան, Ազերպայճան միշտ ալ դիմած է սահմանային 

ռազմական գործողութիւններու իր հողային նկրտումները ցաւոտ կերպով յիշեցնելու 

համար։ Իսկ հայկական կողմը իր անվտանգութեան ու հողային ամբողջականութեան 

պաշտպանութեան համար միշտ ապաւինած է մեծ տէրութիւններուն։ Նոյնիսկ Լեւոն Տէր 

Պետրոսեանի խաղաղութեան ծրագիրը, որ կը նախատեսէր 5 շրջան յանձնելով՝ 

միջազգային ապահովութիւն ստանալ եւ Արցախի համար ձեռք ձգել կարգավիճակ, 

կ՚ապաւինէր միջազգային ուժերու։ Իսկ այսօր կը տեսնենք թէ ի՛նչ արժէք ունին միջազգային 

այդ երաշխիքները, երբ Արեւմուտքի կամ ալ գերտէրութեան ռազմավարական շահերուն 

չեն համապատասխաներ անոնք։  

Վերջապէս, անդադար կը խօսուի հայկական դիւանագիտութեան թերացումներուն մասին, 

սակայն իշխանութեան գլուխ եկած քաղաքական ոչ մէկ ուժ իր երկրի տնտեսութիւնն ու 

բանակի հզօրութիւնը դիտարկած է իբրեւ դիւանագիտութեան գլխաւոր յենարան։ 

ԺԻՐԱՅՐ ՉՈԼԱՔԵԱՆ 

ՆՈՐ ՅԱՌԱՋ 

29/6/2023 

ԳԻՐ ՈՒ ԲԱՆ 

«Բնութիւնը մեզ օժտել է երկու 

ականջ եւ միայն մէկ լեզու, 

 որպէսզի մենք կարողանանք 

 աւելի շատ լսել եւ քիչ խօսել»: 

Դիոգենէս 

Մարդ արարածը դեռ անձաւում ապրելու շրջանից գրել է, 

հաղորդել, եթէ ոչ տառերով, ապա պատկեր-նախշերով: Վկայ 

են քարանձաւների եւ եգիպտական գրութիւնները, որ  տարբեր  

տառերի յայտնաբերումով,  շարունակում են գործել մինչ օրս: 

Գրաւոր խօսքը բոլոր ժամանակներում եղել է ճշմարտութեան 

չափանիշ: Զրոյցի կամ վէճի ընթացքին մարդիկ յաճախ իրենց 

խօսքը լրացրել են որեւէ գրքի կամ թերթի մէջ եղած տպագիր 

վկայութեամբ: Աւա՜՜՜ղ, նոյն դիրքն ու համբաւը չունի արդի 

մամուլը ի սփիւռս աշխարհի: Գրւում եւ խեղաթիւրւում է ամէն 

ինչ, եւ ազատ մամուլի պիտակի տակ յաճախ սեւն է 

ներկայանում ճերմակի փոխարէն՝ ըստ հեղինակի այդ պահին 

ունեցած շահի կամ մտադրութեան պահանջին, մանաւանդ երբ 

հարցը քաղաքական, հանրային  բնոյթի է: Ցաւօք մեր հայրենի թէ սփիւռքի մամուլը զերծ չէ 

այդ արատից, որ կատարեալ վարպետութեամբ է գործում՝ կեղծ տեղեկատուութիւնը 

դարձնելով շահաւոր փէշակ: 

Ենթադրաբար երեւոյթը մեր հանրութեան մտայնութեան մէջ տասնամեակներ 

կուտակուած դժգոհութեան եւ ատելութեան հետեւանք է, ինչպէս նաեւ ներքին եւ արտաքին 

անապահովութեան զգացումը, որին գումարւում է նաեւ  առկայ մտաւոր խաւի 

կրաւորական կեցուածքը: Մտաւորականների մի  ստուար զանգուած, չդիմանալով տիրող 

քաղաքական թէ տնտեսական աճպարարութիւններին, ընտրեց արտագաղթի ճամբան, 

փոխանակ միաւորուելով կազմելու առողջ մտաւորականութիւն՝ անարատ 

գաղափարախօսութեամբ,   հայեցի հիմունքներով, որի բացակայութիւնը աներկբայ 

զգացւում է, եւ կը գտնուե՞ն ուժեր, որ կարողանան միաւորել եղած մտաւորականներին՝ 

ստեղծելով մտաւոր անթերի եւ անկաշառ նոր խաւ՝ հեռու պետական, թէ ընդդիմադիր 

խժդժանքներից: 

Դատական եւ հասարակական համակարգի ապիկար, կրաւորական գործունէութեան 

հետեւանքը չէ՞,  որ ծանուցում է հայրենի մամուլը, թէ տարիներով ընթացող, նախկին երկու 

նախագահների թնջուկ դատաքննութիւնը աւարտուել է, միայն թէ անցել է նաեւ նրանց 

յանցանքների վաղեմութեան ժամկէտը:  Նրանք չեն արդարացւում, ոչ եւս մեղաւոր 

ճանաչւում՝ ազատուելով առանց պատիժ կրելու: Դատապաշտպան խումբը կարողացել է 

ճարտար միջոցներ գործադրել եւ ամէն առիթով բացակայել դատավարութեան նիստերից 

թէ մեղադրեալները եւ թէ իրենք, որ ի վերջոյ այնքան յետաձգել, որ յանգել  նման լուծումի: 

Նման անտրամաբանական կացութեան պարագային՝ «Ե՛կ, վարդապետ, ու մի՛ 

խենթացիր»: Արդարութիւնը կոպտօրէն   բռնաբարուել է, եւ իրականում ոմանց համար չեն 

եղել Հոկտեմբեր 27-ը, Մարտի 1-ը, իսկ Պօղոս Պօղոսեանի աճիւնը յարել է երկինք: Զանց 

չառնենք համատարած թալանը հսկայական գողօնի կուտակումը աֆրիկական առիւծի 

որսով եւ բազմաթիւ շահաբեր  բաժնետիրութեան անդամակցելով: Ճիշտ է ասուած․ 

«Մարդկային արդարութիւն, թոյլ տուր թքել քո ճակատին»: 

Վերջերս փոխվարչապետների եռակողմ նիստին, ուր  բանակցային հիմնական խնդիրը 

եղել է    տարածքային հաղորդակցութիւնների ապաշրջափակումը, ՌԴ փոխվարչապետ 

Ալեքսեյ Օվերչուկը  ընդգծել է, որ ոչ ոք կասկածի տակ չի դնում ՀՀ ինքնիշխանութեանը 

ծրագիրը։ Մինչդեռ, օրեր, ամիսներ առաջ ՀՀ եւ սփիւռքի հայ մամուլը ծանրաբեռնուած էր 

գրութիւններով, Մեղրին, իմա՝ Սիւնիքը ստոյգ վաճառքի հանած լինելու մասին եւ առաւել 

տեղեկացուածները նոյնիսկ  վաճառքի գին էին ծանուցում: Նման բարոյական սնանկացում 

գոյութիւն ունի, թէեւ այն աննախադէպ է եւ լայնօրէն տարածուած: Յիշեցնենք, որ նոյն 

մտայնութեամբ, աւելի շուտ, Արցախի սակագինը,  որոշուած էր հինգ միլիարդ դոլար: 

Կողմերը համաձայնուել են, որ  ըստ Նոյեմբեր 9-ի եռակողմ յայտարարութեան, 9-րդ կէտի 

հիմունքով, նախատեսուած ճանապարհները պիտի գործեն ինքնիշխան կողմերի  

իրաւազօրութեան ներքոյ, փոխադարձութեան սկզբունքով, որով  վերջ են գտնում Բաքուի 

կողմից հնչող հակասական յայտարարութիւնները: 

Գերագոյն հոգեւոր խորհրդի (ԳՀԽ) ժողովը, որ տեղի է ունեցել օրերս, մէկ այլ կարեւոր 

իրադարձութիւն  է,     որի ընթացքին  ստեղծուած իրավիճակի վերաբերեալ զեկոյցով 

հանդէս է եկել Արցախի արտաքին գործերի նախարարը եւ ի վերջոյ ԳՀԽ յորդոր է 

ուղարկուել  ՀՀ գործող իշխանութեանը՝ հետամուտ լինել Արցախի հայութեան իրաւունքի 

գործադրութեանը: Արտառոց բան չէ յորդոր ուղարկել իշխանութեանը, միայն թէ անկարելի 

է հարց չտալ, թէ ի՞նչ հանգամանքով էր Արցախի արտաքին գործերի նախարարը 

մասնակից ԳՀԽ նիստին, երբէ՞ն ի վեր իշխանութիւնը յորդորի կարիք ունի իր գործերը 

կարգաւորելու, վերջապէս ամիսներ ի վեր վարչապետի եւ իշխանութեան հրաժարականը 

պահանջող ԳՀԽ-ի ողջ անձնակազմը յորդորում է նոյն իշխանութեանը քայլեր անել եւ 

հետամուտ լինել  լուծմանը մի խնդրի, որ իրենից որեւէ տեսակի կախում չունի: Ենթադրում 

եմ, որ  բարոյական  սկզբունքների խախտում կայ եւ տարօրինակ բուրմունքով ինչ որ մի 

բան իր տեղում չէ: Աւելորդ չէ նշել, որ ընդամէնը մի քանի օր առաջ նոյն ԳՀԽ անդամները 

Հոգեգալուստի եւ հանրապետութեան անկախութեան առիթով մերժեցին իշխանութեան 

հետ միատեղ արարողութեանը մասնակցել  եւ առանձին խմբով այցելեցին ու կատարեցին 

իրենց աղօթքը, միւսների հետ լինելը անպատուաբեր համարելով: 

Փոխելու շատ բան կայ մեր աւետեաց երկրում: 

14-6-23                                 

    Ռուբէն Յովակիմեան—Սեն Ռաֆայել 

ՈՒՇԱԳՐԱՒ ԱՇԽԱՏՈՒԹԻՒՆ ՄԸ 

THE POST-WW1 RISE OF TURKISH NATIONALISM AND RESUMPTION OF GENOCIDAL 

POLICIES (*) 

Դոկտ. Վաչէ Ղազարեան 

Տարիներու տքնաջան, յարատեւ ու յամառ փնտռտուքի 

արդիւնքն է, որ կը տեսնենք Դոկտ. Վաչէ Ղազարեանի 

պատկառելի հատորին մէջ։ 640 էջերէ բաղկացած 

հաստակազմ այս հրատարակութիւնը կու գայ աւելնալ 

այն լրջագոյն հետազօտութիւններուն վրայ, որոնք կը 

ջրեն Հայոց ցեղասպանութիւնը ուրանալ փորձող ԲՈԼՈՐ 

գործիչները եւ ծախուած գրչակները։ Արդարեւ, 

տասնամեակներէ ի վեր թուրք եւ թրքա-

ատրպէյճանամէտ «պատմաբաններ» ճիգ չեն խնայեր 

ցեղասպանութիւն չորակել մեր Ցեղասպանութիւնը՝ 

գործածելով «Եղեռն», «Մեծ  եղեռն», «դժբախտ դէպքեր», 

«կոտորածներ» եւ նման եզրեր։ Պատճառները յայտնի են 

եւ այդ մասին չ՚արժեր իսկ խօսիլ։ 

Հրատարակութիւնը հնարաւոր եղած է «Տոլորես Զօհրապ Լիպման» հիմնադրամին շնորհիւ։ 

Հատորը բաղկացած է հետեւեալ բաժիններէ՝ Բովանդակութիւն, ընդարձակ Նախաբան, 

Թուրքիոյ հանրապետութեան վարչական բաժանումներու քարտէս, զանազան նահանգներէ 

ղրկուած արձանագրութիւններ, Բառացանկ, Աղիւսակներ եւ Ցանկեր : 

«Արձանագրութիւններ» բաժնի (Records) նիւթերու եւ արձանագրութիւններու հաւաքումն ու 

զանոնք հրապարակելու աշխատանքն է որ տարիներ խլած է հեղինակէն։ Ա՛լ ոչ մէկ 

տարակոյս կը մնայ թրքական ազգայնականութեան, նոյնիսկ «լուսամիտ եւ բարեփոխիչ» 

նկատուած Աթաթիւրքի յստակ, հայաջինջ ու նպատակասլաց գործունէութեան 

ցեղասպանական բնոյթին մասին։ Նիւթերը կը ներկայացնեն նահանգներէն եւ գաւառներէն 

ղրկուած հոգեւոր եւ աշխարհական առաջնորդներու «չոր ու ցամաք» տեղեկագրութիւնները 

վերադարձածներու (կամ եաթաղանէ փրկուածներու) անյոյս, սովամահութեան եւ 

ոչնչացման եզրին հասած հէք հայութեան մասին։ Կը նկարագրուին որբերու, որբանոցներու 

կամ առհասարակ  ոչնչացման սպառնալիքի տակ գտնուող հայերու (մեծ մասամբ կանայք, 

ծերեր ու երախաներ) դժխեմ կացութիւնը։ Ահաւասիկ հեռագրի  օրինակ մը՝ ղրկուած 

Նիկոմիդիայէն (1), 1921 թուականի Յունիս 25-ին, առաջնորդական փոխանորդ Տ. Անանիա 

Վարդապետէն. 

«Տասը հազար ժողովուրդ տեղական զինուորական իշխանութեան հրամանով ստիպուած է 

վայրկեան առաջ փոխադրուիլ։ Առնուազն վեց փոխադրանաւ անհրաժեշտ որ հոս գայ, եթէ 

չ՚ուզուիր որ ամբողջ ժողովուրդը ջարդուի։ Օգնութիւն (ընդգծումը մերն է-Մ.Գ., էջ 425) 

Թուրք ազգայնականները, գլխաւորութեամբ «լուսաւորեալ նկատուած Աթաթիւրքի, եւ «նոր 

Թուրքիոյ» կերտիչներն ու անոնց թմբկահարները Արեւմուտքի մէջ, ջանք չեն խնայեր 

անմեղութեան շղարշով պատել «եւրոպականացող» նոր ղեկավարութիւնը, որ կը փորձէ 

բարեփոխութիւններով արեւմտեան արժէքներ տարածել Օսմանեան կայսրութենէն 

մնացած Թուրքիոյ տարածքին։ Ի հարկէ քաղաքական նպատակ մը կայ այս ջանքերուն մէջ՝ 

սկսած Արեւմուտք-Բոլշեւիկեան Ռուսաստան հակամարտութեան հետեւանքով, որմէ 

օգտուեցաւ Աթաթիւրք։ Թուրք ազգայնականութեան այս կեղծ շղարշումը ամբողջովին կը 

հերքուի վերոյիշեալ «Արձանագրութիւններ»ու հարիւրաւոր վկայութիւններով։  

Մէջբերենք նաեւ հետեւեալ հաղորդագրութիւնը, որ ղրկուած է Տրապիզոնէն (2)։ 

Տրապիզոն (Առաջնորդական Տեղապահէն) – 2 Սեպտեմբեր 1920  

Կը շարունակէ Քեմալական (ընդգծ.- Մ.Գ.) տիրապետութիւնը։ Զինուորականութիւնը յենած 

կարգ մը ոճրագործներու վրայ, կը կազմէ Միլլիական միակ ոյժը։ Իսլամներն ալ դժգոհ են 

Քեմալէն եւ անհամբեր կը սպասեն օտար միջամտութեան։ (էջ 357)։  

Հետեւեալը աւելի սարսափելի է։ 

 Կէմլէյիկ (Թաղական խորհուրդէն) (3) 

«Երէկ չէթէները Սէօլէօզ (4) լուր ղրկած են, որ իրենց զէնք եւ զինուոր տրուի, հակառակ 

պարագային 1000-2000  հոգինոց ուժով մը պիտի յարձակին գիւղին վրայ...Նոյնպէս նոյն 

Միլլիական սարսափը կը տարածուի Կիւրլէի Գարսագի մէջ ալ, այնպէս որ այսօր 500-600 

անձեր այս երեք գիւղերէն  ապաստանեցան հոս եւ կը սպասուի հազարաւորներու։ ... Այսօր 

Կիւրլէէ Կեմլէիկ հասան փախստական Կիւրլէցիներ, որոնք կը պատմեն որ Քէմալականներ 

(ընդգծ.- Մ.Գ.) իրենց գիւղը պաշարելով հրացանի բռնած են գիւղին մէջ գտնուող 

անպաշտպան կիներն ու տղաքները, որոնց աղիողորմ ձայները երկինք բարձրացած են....»։ 

(էջ 327) 

Եւ այսպէս բազմահարիւր արձանագրութիւններ ողողած են Պոլսոյ Պատրիարքարանը։ 

1919 Մայիսէն  մինչեւ 1922 Հոկտեմբեր երկարող արձանագրութիւնները կը վկայեն 

վերապրածներու կամ վերադարձածներու սրտաճմլկ կացութեան եւ հրոսակներու 

սպառնալիքներու մասին։ Մանրամասնօրէն կը նկարագրուին Միլլիական շարժման 

խժդժութիւնները, քրիստոնէական հաստատութիւններու վրայ բանեցուած ճնշումները, 

աւարառութիւնները, ահաբեկչութիւններն ու սպանութիւնները։ Ահաւասիկ 15 Յուլիս, 1921-

ին Պրուսայի Առաջնորդական Փոխանորդէն ղրկուած  տեղեկագիր մը. 

Պրուսայէն Քերմասթը գործով յաճախ երթեւեկող Եէնիճեցի 40-45 տարեկան կառապան 

Պիղատոս Թէքմէզեան եւ յոյն կառապան Նիքօ անցեալ օր չէթէները կը կողոպտեն, յետոյ 

Նիքոյի գլուխը կտրելով կը սպաննեն եւ Պիղատոսը կոկորդէն կը վիրաւորեն։ Պիղատոս եւս 

միայն 12 ժամ ապրելէ յետոյ մեռաւ։ Հելէն կառավարութիւնը ոճրագործները կը հետապնդէ։ 

(էջ 429) 

Եզրակացնելով՝ ներկայացնելով հայերէն սկզբնաղբիւր նիւթերը եւ ատոնց անգլերէն 

թարգմանութիւնը, որոնք կը տեղեկացնեն առհասարակ քրիստոնեաներու եւ յատկապէս 

հայերու հետ Թուրքիայի մէջ պատահած դէպքերու եւ իրադարձութիւններու մասին, 

հեղինակը յոյս ունի այս կերպով նպաստել խնդրոյ առարկայ ժամանակաշրջանի հետագայ 

քննարկումներուն եւ իրադարձութիւններու իրական բնոյթը սահմանելու 

աշխատանքներուն։   

(*) A collection of Prime Sources Documenting the Treatment of Armenians and Greeks in Turkey. 

Compiled and translated by Vatche Ghazarian, PhD, “MAYRENI” Publishing, Portsmouth-Rhode 

Island, 2023 

(1) Այժմ Իզմիթ, Մարմարայի արեւելեան ծոցի հիւսիսային ափին։ 
(2) Նաւահանգիստ Սեւ ծովու ափին 
(3,4) Մարմարա ծովու վրայ հայերէ եւ յոյներէ բնակեցուած մեծ գիւղեր 

Դոկտ. Մինաս Գոճայեան 

Լոս Անճելըս 

ԵՐԿԻՐ Մ’ՈՒՆԻՆՔ ՄԵՆՔ ՀԱՅԱՍՏԱՆ, ԻՆՉՈ՞Ւ Կ'ԱՊՐԻՆՔ 

ՕՏԱՐՈՒԹԵԱՆ 

Լիւսի Տէօքմէճեան, Երեւան, 30 յունիս 2023 

«Հայորդիք որ կ’ապրիք դուք հեռուն, 
Մի՛ մոռնաք մեր անուշ մայր լեզուն, 
… Մի՛ մոռնաք մեր հայոց պատմութիւն»։ 

Հայ ժողովուրդին ստուար մասը ճակատագրի 

բերումով կ’ապրի իր հայրենիքէն դուրս: Հայոց 

ցեղասպանութեան հետեւանքով ծնունդ առած 

աւանդական սփիւռքը սկզբի ժամանակաշրջանին կը 

տարածուէր աշխարհագրականօրէն Հայաստանին 

մօտ երկիրներուն մէջ: Սակայն ժամանակի 

ընթացքին հայերուն ուղեգրութիւնը 

ընդարձակուեցաւ եւ հիմա աշխարհի վրայ «ամէն 

տեղ հայ կայ», ինչպէս կ’ըսէ Վահրամ Մավեան: 

Հայոց ցեղասպանութենէն փրկուած տարագիր հայութիւնը Տէր Զօրի անապատի 

աւազներուն վրայ իսկ սորվեցուց հայոց այբուբենը, իսկ երբ ապաստանեցաւ ու 

հաստատուեցաւ Մերձաւոր Արեւելքի արաբ հիւրընկալ երկիրներուն մէջ, հայ մշակոյթը, 

պատմութիւնը եւ ազգային դաստիարակութիւնը սնուցեց նոր սերունդին, որպէսզի 

հայրենիքէն հեռու ապրող հայը հայ մնայ: Հայ` ոչ միայն իր ազգանունով, ոչ միայն իր հոգիի 

խորքին մէջ հայ զգալով, այլ նաեւ գիտնալով իր մայրենին՝ խօսելով, կարդալով ու գրելով, 

http://www.azadkhosk.com/

ինչպէս եւ իր պատմութիւնն ու մշակոյթը: Այդ առաքելութիւնը երկար տարիներ 

յաջողութեամբ կատարեցին օտարութեան մէջ ապրող հայորդիները, այդ առումով 

վայելելով մասնայատուկ ազատութիւններ: 

Սակայն քանի մը տասնեակ տարիներ ետք, Լիբանանի մէջ քաղաքացիական 

պատերազմին, Պաղեստինի մէջ արաբ-իսրայէլեան անվերջ բախումներուն, իրաքեան 

պատերազմներուն, Սուրիոյ ահաբեկչական պատերազմին պատճառով բազմահազար 

հայեր պիտի արտագաղթէին Միացեալ Նահանգներ, Գանատա, Աւստրալիա եւ այլ 

հեռաւոր շրջաններ: Արտագաղթողներուն ուղղութենէն կը վրիպէր Հայաստանը, 

որովհետեւ այդ ժամանակներուն անհաստատ վիճակի մէջ կը գտնուէր երկիրը, իսկ մարդ 

արարածը հակուած է փնտռելու ապահով եւ բարգաւաճ հողեր, թէկուզ զլանայ հայրենիքը 

իր ներկայութեամբ ու արարումներով բարգաւաճեցնել: 

Հայկական ամպիոններէն բազմիցս հնչած են ահազանգեր՝ մատնացոյց ընելով հեռաւոր 

ափեր գաղթողներուն սպասող ձուլումը եւ հայկական ինքնութեան կորուստը: Իրենց 

տնտեսական որոշ հնարաւորութիւններով հրապուրող երկիրները դատապարտուած էին 

դառնալու գերեզմանը հայկական ոգեղէն բարեմասնութեանց, մանաւանդ յաջորդող 

սերունդներուն համար, ինչքան ալ որ առաջին սերունդը փորձէր «իրապաշտութեամբ» այդ 

քայլը բնութագրել իբր բարօրութիւն իր զաւակներուն, որոնք հետագային 

անխուսափելիօրէն պիտի օտարանային հայութենէն: 

Այս իրողութիւնը բնականաբար հայապահպանութեան հիմնախնդիրի առումով լուրջ 

մտահոգութիւն եւ տագնապ կը յառաջացնէր: Եւ գուցէ վերոնշեալ իրադարձութիւններու 

լոյսին տակ էր, որ օրին ծնունդ պիտի տրուէր «Հայորդիք» խորագրեալ երգին՝ ուղղուած 

օտարութեան գիրկը նետուող ու հեռուն ապրող հայորդիներուն, կոչ ընելով չմոռնալու 

հայոց լեզուն եւ պատմութիւնը: Լուրջ մտավախութիւն կար, որ ամերիկաներ, եւրոպաներ 

եւ Աւստրալիա ճամբորդողները, յատկապէս նորահաս սերունդները պիտի մոռնային իրենց 

մայրենին, պատմութիւնը, մշակոյթը, բարքերն ու սովորութիւնները, եւ կ’ենթադրուէր, որ 

կամաց-կամաց հեռանային իրենց ազգային պատկանելիութենէն, եւ շատ պարագաներու 

դժբախտաբար այդ մտավախութիւնը ճիշդ դուրս եկաւ: Ի վերջոյ, ազգը լեզու եւ մշակոյթ կը 

պահէ, իսկ լեզուն եւ մշակոյթը՝ ազգ: 

*** 

Վերջերս դիտեցի Ամերիկայի Միացեալ Նահանգներու հայահոծ Գալիֆորնիոյ նահանգի 

հանրային դպրոցներէն մէկուն աւարտական դասարանի վկայականներու բաշխման 

հանդիսութեան տեսերիզը: Ուշադրութիւնս գրաւեց դպրոցին տեսչական կազմին մէջ մէկէ 

աւելի հայանուն անձնաւորութիւններու առկայութիւնը: Հետաքրքրական էր բարձր 

պաշտօններ կրողներու հայ ըլլալու հանգամանքը: Քիչ ետք դպրոցի շրջանաւարտիցին 

անունով խօսք առաւ հայորդի մը: Աւելի հետաքրքրութեամբ շարունակեցի դիտումը: Բայց 

բուն զգայացունց իրողութիւնը շրջանաւարտ աշակերտներուն մէջ հայերուն տոկոսային 

համեմատութիւնն էր. վկայական ստացող 277 աշակերտներէն 200-ին մականունը «եան»ով 

կ’աւարտէր, դեռ չհաշուած անոնք, որոնք հաւանական է որ հայ են, բայց իրենց 

մականունին ետին չունին հայոց բնորոշ «եան» ածանցը: 

http://www.azadkhosk.com/

Հոն պարզուած իրականութիւնը յայտնութիւն մը չէ, բայց պահ մը ինծի մտածել տուաւ, որ 

արդեօ՞ք հայ աշակերտութեան մեծածաւալ քանակը գոնէ ունի մէկ «դրական» երեսակ մը: 

Օտարութեան մէջ նմանելով հայկական դպրոցի` հայ աշակերտներու թիւի ջախջախիչ 

մեծամասնութեամբ եւ հայ տնօրէնով, ուր ենթադրաբար հայ աշակերտը շատ «օտար» 

պիտի չզգայ՝ հայերով շրջապատուած ըլլալով: Բայց վրայ հասաւ հոն աշակերտողի ծնողին 

յուսախաբութիւն յառաջացնող պատասխանը՝ «անոնք իրարու հետ հայերէն չեն խօսիր»: 

Երբ կան Մերձաւոր Արեւելքէն, Իրանէն ու Հայաստանէն գաղթածներու զաւակները, 

արեւելահայերէնի, արեւմտահայերէնի, արաբերէնախառն ու ռուսերէնախառն հայերէնի 

թոհուբոհին մէջ «փրկութեան կը հասնի» անգլերէնը, իսկ այլ երկիրներու պարագային՝ 

տեղի լեզուն: 

*** 

2022 թուականի Օգոստոսին մասնակցութիւն բերի ՀՀ Կրթութեան, գիտութեան, մշակոյթի 

եւ մարմնակրթութեան նախարարութեան կազմակերպած՝ Համահայկական 10-րդ 

կրթական համաժողովին: Կային զանազան երկիրներու հայկական դպրոցներու 

ներկայացուցիչներ, որոնք տարբեր զեկոյցներով հանդէս եկան: Կրթական 

հաստատութիւններու իրավիճակը շատ բան կը բացայայտէ տեղւոյն գաղութին մասին: 

Լսելով զեկոյցները, ի յայտ եկաւ որ Սփիւռքի երբեմնի սիրտը եղած Լիբանանը, հակառակ 

իր բազում դժուարութիւններուն եւ հայութեան նուազած քանակին, կրթական ու 

մշակութային առումներով կը մնայ մայրենիի պահպանման թիւ 1 գաղութը։ Պէյրութ, կը 

խնդրեմ, չնահանջե՛ս։ 

*** 

Հայորդի՛ք որ կ’ապրիք դուք հեռուն, բարձրաձայն ընդունիք կամ դրժէք, որքան ալ 

սփիւռքներուն մէջ մեծ ըլլայ հայերուն թիւը, եթէ ձեր առաջին սերունդները հայախօս են, 

յաջորդող սերունդներուն համար այդ հաւանականութիւնը շատ քիչ է, եթէ պարտադրելու 

նման չխրախուսէք խօսիլ, գրել ու կարդալ «մեր անուշ մայր լեզուն», եթէ ստիպելու նման 

չյորդորէք գիտնալ «մեր հայոց պատմութիւնը»: 

Հայորդի՛ք որ կ’ապրիք դուք հեռուն, աշխարհի չորս ծագերուն սփիւռք կազմած հայը ունի 

հիմնախնդիր մը՝ Հայրենիքէն դուրս հայ մնալու եւ հայօրէն ապրելու, որ կը դրսեւորուի 

ունենալով հայկական դիմագիծ, պահելով հայկական ինքնութիւնը՝ լեզուն ու մշակոյթը, 

արժէքները: Ահա թէ ինչու «Հայորդիք» երգը այժմէական է՝ յիշեցնելու անոր հրամայական 

ու չհինցող պատգամը: 

Հայրենիքէն հեռու կամաւորաբար կայքեր հաստատած, այդ կենցաղին վարժուած, 

«դրախտ»ը գտած ըլլալու պատրանքներով ապրող հայորդիներուն համար երբեմն շատ 

անհեթեթ կը հնչեն հայրենադարձութեան կոչերը: Հայերէնն ու հայութիւնը «փոր 

չկշտացնող» համարող որոշ հայեր որպէս «ծերանոց» ընկալած են Հայաստանը, ուր կը 

նախատեսեն ապրիլ հանգստեան կոչուելէ ետք: Անոնք պարզապէս թուաքանակ մը պիտի 

http://www.azadkhosk.com/

աւելցնեն Հայաստանի բնակչութեան համար, առանց իրենց ստեղծագործական տարիներու 

բերքն ու բարիքը ընծայած ըլլալու Հայրենիքի անդաստանին: 

Հետեւաբար, օտարութեան մէջ ու հեռուն ապրող հայորդինե՛ր, հայկական ինքնութիւնը 

պահպանելու եւ Հայաստանը ժողովրդագրականօրէն հզօրացնելու ՄԻԱԿ ճանապարհը 

հայրենադարձութիւնն է: Սա անքննելի ճշմարտութիւն է: Առանց հայրենադարձութեան, 

Սփիւռքի բոլոր գաղութները, ուշ կամ կանուխ, դատապարտուած են հայօրէն 

անհետացման, նոյնիսկ ամենապայքարող Պէյրութը, ուր դպրոցներուն մէջ հայերէնը կը 

զնգայ եւ հայոց պատմութիւնը պարտադիր է, ուր թէեւ հիւծած գաղութին մէջ տակաւին 

հայախօս սերունդներ կը պատրաստուին: 

Ուրեմն, ի մտի կ’ունենանք «Հայորդիք» երգին բառերը, սակայն մեր վերջնական լուծումը 

պիտի ըլլայ «Օտարութիւն» երգին բառերով՝ «Երկիր մ’ունինք մենք Հայաստան, ինչո՞ւ 

կ’ապրինք օտարութեան»: 

ԳՐԱԿԱՆ-ՄՇԱԿՈՒԹԱՅԻՆ 

ՓՈՒՆՋ ՄԸ ԲԱՆԱՍՏԵՂԾՈՒԹԻՒՆՆԵՐ՝  ԵՐԱՆ ԳՈՒՅՈՒՄՃԵԱՆԷՆ 

 

ԲԱՆԻՆ ԽՈՐՀՈՒՐԴԸ 

Աստուածներու շուրթէն իջաք, 

Մարգրի՛տ-մարգրի՛տ բառեր դարձաք, 

Ուլունքաշար մանեակ ոսկեայ 

Խոհի, յոյզի անբովանդա՛կ... 

 

Ու գաղտնիքը դուք պահեցիք 

Թռիչքին վսեմ ու խոյանքին, 

Երբ բառերը թեւեր առին 

Թեւածեցին դէպի երկինք... 

 

Այնտեղ դարձեալ աստղեր դարձաք, 

Երկնի անհունը պեղեցիք, 

Տիեզերքին դուռը բացիք 

Ու մօտեցաք գերանհունին... 

 

Ձեր խորհուրդին երկրպագո՛ւ, 

Ձեր Բանին եմ ես խնկարկո՛ւ, 

Բառեր որոնք սոսկ բառեր չեն, 

Այլ խուզարկո՛ւն Խոկին վսեմ 

Ու կարծես թէ գիտեն ճամբան 

Աստուածներուն անմահական... 

18/10/2020 

................ 

ԵՐԳԻՍ ԹԵՒԵՐՈՎ 

Երգիս թեւերով հասնի՛մ բոլորին, 

Զեփիւռի նման մեղմութեամբ գգուե՛մ 

Դէմքերը յոգնած ու տառապահեւ, 

Վարդաշուշան բոյր տարածե՛մ սրտիւ... 

 

Երգիս ճախրանքով ցնծութիւն դառնա՛մ, 

Յոյսի ճաճանչներ սփռե՛մ շուրջբոլոր, 

Մարդը թարմանա՛յ նորոգ տենչերով, 

Հիւսէ՛ երազներ վաղուց մոռացուած... 

 

Երգիս հնչիւնով դառնա՛մ մեղեդի, 

Սիրոյ վառ երազ, արբեցում կեանքի, 

Աղօթքը դառնա՛մ այն հոգեպարար, 

Որ երկինք-երկիր կամարէ իրար... 

 

Երգս թող դառնայ օրհնութիւն կեանքի, 

Սիրտէ սիրտ տանող ճամբան այն գաղտնի, 

Որ սիրալո՛յս է դիւթիչ, կենարար, 

Սիրերգութի՛ւն է ծիածանավառ: 

15/6/2020 

................ 

ԼՌՈՒԹԵԱՆՍ ՄԷՋ 

Լռութեանս մէջ, դարերու ցա՛ւ կայ,  

Մորմո՛ք ու կսկի՛ծ, այրում հոգետա՛նջ, 

Այլեւ ցասման հո՛ւր, ընդվզման կրա՛կ, 

 Պայքարի ոգի՛ ու կա՛մք անվհատ... 

 

Լռութեանս մէջ, արցունքս անձայն 

Կը հոսի դէպ' ներս, կը դառնայ կապա՛ր, 

Մի վիթխարի ո՛յժ, պողպատեայ վահա՛ն, 

Որպէս հայրենեաց անխորտակ պաշտպա՛ն... 

 

Լռութեանս մէջ, բիւր հերոսներու 

Ոգին ծառանայ արի՛, աննկո՛ւն, 

Կը Մասիսանայ սլացքով անվեհեր, 

Արծուեթըռիչ կը խոյանայ վեր... 

 

Լռութեանս մէջ, Հայկեան յաղթ ոգի՛ն 

Կ'երդնու անգամ' ալ ժայթքիլ հրեղէ՛ն, 

Գետին տապալել բռնութիւնը բիրտ 

Ու ազատագրե՛լ ՀՈՂԸ ՀԱՅԿԱԿԱՆ: 

14/6/2023 

...................... 

-Քու ի՞նչ գործն է-, կ'ըսէ ձայն մը, 

-Գիրդ թողո՛ւ, ապրէ՛ կեանքդ, 

Ան պիտ' սահի երթայ անդա՛րձ, 

Դուն դեռ փնտռես շիտակ բառը 

Ու մնաս միշտ չգոհացա՛ծ, 

Անձկութեամբ լի ու տենդահա՛ր, 

Քանզի կեանքը բառէն վեր է, 

Բառէն անդին ու անբառ է, 

Բորբ յոյզերով անյատակ է, 

Ովկեանի պէս անեզրակա՛ն... 

Ողջ ջիղերով պիտ'ապրիս զայն, 

Ըմբոշխնես զայն ամէն վայրկեան, 

Ան երա՛զ է պիտի երթայ, 

Կեանքն է ճիշդը, բառը՝ խաբկանք.. 

29/10/2018 

..................... 

ՕՐԱԳԻՐՍ 

Օրագիրս երբ թերթատեմ, 

Քաղցր յուշեր զիս կ'օրօրեն, 

Մեղեդի մը հին օրերէն 

Հոգիս կ'առնէ թեւերուն մէջ... 

 

Էջերուն մէջ հեւքը կայ դեռ 

Բորբ յոյզերուս իմ սիրահեւ, 

Որոնք թէեւ անցան, գացին, 

Լոյս հետքերը բոցավառին.. 

 

Թախիծ, կարօտ դեռ կը հեւան 

Էջերուն մէջ՝ կեանքի մատեան, 

Յիշատակներ անանց, առկայծ 

Ինձ կ'այցելեն յաւէտ բուրեան... 

 

Ամէն մէկ գիր կեանք է տրոփուն, 

Ամէն մէկ էջ՝ սիրտ բաբախուն, 

Թէ որ մէկը զայն չընթեռնու, 

Կը մնայ լոկ ի՛ր մը անշունչ...Ե.Գ. 

18/10/2020 

..................... 

ՀԻՄԱ ԴԱՐՁԵԱԼ 

Հիմա դարձեալ հին ժպիտով մ'ինձ կ'այցելես, 

Մա՛յր իմ լուսէ, 

Ժպիտիդ մէջ գորովդ տաք կը բոցկլտայ, 

իմ լուսերես, 

Ժպիտիդ մէջ գգուանքդ կայ այնքան քնքո՛ւշ 

ու մեղմանո՛յշ, 

Չըսած խօսքեր, որոնք այդպէս ալ մնացին 

գողտրի՛կ ու լո՛ւռ: 

 

Ժպիտիդ մէջ քաղցրահամբոյր լռութիւնդ 

լեզու կ'ելլէ, 

Մերթ կը դառնայ ղօղանջ հնչեղ, զգաստութեան 

կոչ ու հրաւէր, 

Մերթ սրտի տրո՛փ, խոստովանանք սիրոյդ անբաւ, 

անեզրական, 

Մերթ ալ արցունք մ'անձայն կաթի այտերէդ վար, 

վարդաշուշան: 

 

Լռութեանդ մէջ կը լսեմ սրտիդ այրող խռովքն 

անհատնում, 

Որ միշտ զգաց տագնապն հոգւոյս իմ կարեվէր 

ու զգայուն, 

Որ միշտ բացաւ իր սիրտը վառ ա՛լ վարդի պէս 

թերթի՛կ-թերթի՛կ, 

Ոչինչ խնայեց, իրեն պահեց փուշերը սուր 

յուշի՛կ-յուշի՛կ: 

 

Ու յորդորդ անեղծ, անկեղծ դեռ կը հնչէ 

իմ ականջիս, 

Դառնայ պատգամ երբ ա՛լ ուշ է, երբ հեռու ես, 

երբ ա՛լ չկաս,, 

Զգա՛ստ ըլլալ ու չբանա՛լ հոգին ու բորբ 

սիրտն ամէնքին, 

Ներէ՛ ինձ Մայր որ չանսացի եւ տուժեցի 

ես չարաչար: 

31/12-0-2021 

..................... 

ԴԷՊԻ ԼՈՅՍԸ 

Քանի անգամ պատահեցաւ որ հաւատքս մարդ էակին 

Դառնայ պատրանք ու լոկ խաբկանք կամ ալ հեքիաթ երազածին... 

 

Քանի անգամ բորբ ափերս երկարեցի արեւ' լոյսին, 

Յետոյ սակայն գորշ մոխիրը միայն դարձաւ անոնց բաժին... 

  

Բայց ես դարձեալ հաւատացի եւ անթեղուած մոխիրին մէջ 

Կայծե՛ր, կայծե՛ր միշտ փնտռեցի, բռնկեցի զանոնք հրկէզ... 

 

Պահիկ մը գէթ տեսայ բոցը որ հրավառեց սիրտս լուսէ, 

Բաժակն անոր լեցուց գութով, կարեկցանքով, սիրով անշէջ... 

 

Յոյսի մարած խարոյկներս բորբոքեցի ես հանապազ, 

Գոլովն անոնց ջերմացուցի սիրտս պաղա՛ծ, յուսալքուա՛ծ... 

 

Այսպէս անցայ կեանքիս ուղին լոյսիս ջահը վառ պահելով, 

Խաւարին մէջ ու մշուշին, ան դարձաւ ինձ անշէջ փարոս...  

Ու մերթ ընդ մերթ եթէ ոտքս դպաւ քարին ու փուշերուն, 

Դէպի լոյսը ես քալեցի կամքով արի եւ աննկուն... 

 

Եւ այդ լոյսի՛ն ու վառ յոյսի՛ն փափաքեցայ տանիլ մարդը, 

Վառել անոր սրտին մէջ բորբ ճշմարտութեան սիրոյ կայծը... 

8/6/2023 

........... 

ՕՐՍ.. 

Օրս մերթ ջինջ, մերթ ամպամած, 

Մերթ կապուտակ, մերթ միգապատ, 

Մերթ հանդարտիկ, մերթ փութաջան, 

Մերթ տագնապոտ, մերթ ցնծագին, 

Մերթ տխրագին, մերթ հրճուագին,  

Մերթ լուսաւոր, մերթ մթամած, 

Մերթ յուսավառ, հաւատարծարծ, 

Մերթ յուսաբեկ, հաւատաբեկ, 

Մերթ թեւաւոր, ճախրանքով վեհ, 

Բայց միշտ սիրոյ տենդով վառուած, 

Արարումի հուրով առկայծ, 

Կ'անցնի, կ'երթայ անէութիւն, 

Կամ ո՞վ գիտէ՝ յաւերժութիւն... 

12/10/2017 

ԵՐԱՆ ԳՈՒՅՈՒՄՃԵԱՆ 

ԼԵԶՈՒԱԿԱՆ ՀՆՀՆՈՒՔՆԵՐ 

ՄԻԱՍՆԱԿԱՆ ՀԱՅԵՐԷՆ 

Շատ բնական է կարծել, որ ամեն հայ իրաւունք ունի 

բողոքելու, թէ ի՛նչ ըսել է մէկ ազգ, բայց երկու լեզու, եւ 

ամեն հայ իրաւունք ունի պատկերացնելու մէկ 

ընդհանուր լեզու, որ իրողապէս չկայ, բայց ոմանց 

միտքին մէջ կրնայ ծագիլ․ մէկը կ՛ըսէ գրաբարը 

վերակենդանացնենք․ միւսը կ՛ըսէ թող ատիկա 

արեւելահայերէնը ըլլայ, երրորդը կ՛ըսէ շինենք նոր լեզու, 

ասկէ պատառ մը արեւմտահայերէն, անկէ պատառ մը 

արեւելահայերէն կը կցենք, կը մոռնանք «ծառիցն ու «ծովիցը», կ՛որդեգրենք «ծառէն», 

«ծովէն» բարեհունչ հոլովաձեւը, կ՛որդեգրենք «գրում եմ» ձեւը, ա՛լ կարիք չի մնար «կը գրեմ 

կոր» ըսելու մեղքը գործել․․․ Եւ այսպէս շարք մը․․․ վերջացաւ գնաց, եղաւ միասնական 

հայերէն։ 

Ասիկա հին երազ է, որ հիմա կրկին կ՛առկայծի․ ինծի կը թուի, թէ Լոս Անճելոսէն անցած 

մարդիկ ատիկա երազելու աւելի իրաւունք ունին։ Հայաստանի անկախացումէն ետք 

այնտեղ երկու գրականները համատեղ կ՛ապրին։ Քիչ մըն ալ Հայաստան։ Ու մի զարմանաք, 

որ այդ միասնական հայերէնը լեզուաբանական քղամիդով ներկայացնելու ճիգ մըն ալ կը 

կատարուի։ Ի՞նչ է այդ հայերէնը — շինծու լեզու մը, որ կը դառնայ գրական լեզու, հիմքը 

գրաբարն է․ թող միւս հայերէնները ապրին, արեւմտահայերէնն ալ, արեւելահայերէնն ալ, 

թող ամէն մարդ իր գիտցած հայերէնով խօսի, բանաստեղծութիւն գրէ, երգէ, բայց 

միասնական հայերէնը պարտադիր գրական լեզու ըլլայ, 10, 50, 100 տարուան ընթացքին կը 

ձեւաւորուի կը քալէ։ 

 

Այս բարի ցանկութեան դէմ ըսելիք չունինք։ Բայց, մա՛րդ Աստուծոյ, ինծի ըսէք, մեր 

ժողովուրդի նոյնիսկ հայախօս զանգուածը գրաճանաչ դարձնելու մեր ճիգը բաւարար 

չ՛ըլլար հիմա, մինչեւ 18 տարեկան հայկական դպրոց յաճախած տղոց քանի՞ տոկոսին 

համար կարելի է ըսել, որ սահուն կը կարդայ ու վարժ կը գրէ․․․ Ալ ինչպէ՞ս կարելի պիտի 

ըլլայ նոր կանոնակարգով լեզուական որակ մը իւրացնել տալ անոր։ 

 

Միասնական հայերէնի հասնելու երկու ելակէտ կայ․ առաջինը ՀԱՄԱԿԵՑՈՒԹԻՒՆն է․ 

երկու հատուածներու համատեղ ապրելու ու կենսագործելու պայմանը․ նման բան կ՛երեւի 

Լոս Անճելոսի մէջ, քիչ մըն ալ Հայաստանի Հանրապետութեան մէջ։ Բայց դեռ բաւական չէ։ 

երկու գրականներու միաձուլման համար Հայաստանի մէջ գործող արեւմտահայ 

բարբառներն ալ դեր չեն կրցած ունենալ՝ Շիրակի եւ Սասնոյ բարբառներ, 1946-1948-ի 

արեւմտահայերու մեծ հայրենադարձութիւն։ Դեռ հարց է, որ համակեցութիւնը որքանո՞վ 

կրնայ ազդել գրական-պաշտօնական լեզուին վրայ։  

 

Երկրորդ գործօնը ՄԵՐՁԵՑՄԱՆ յստակ քաղաքականութիւնն է։ լեզուաբանները 

ութոպիաներով չեն զբաղիր, անոնք կը քննեն այս կամ այն տարբերակին 

իւրայատկութիւնները, երբեմն զուգադրութիւններ կ՛ընեն, շատ շատ կը խօսին երկու 

գրականներու մերձեցման հրարաւոր եզրերուն մասին։ Այսքան։ Մնացեալը չկայ, այսինքն 

չեղածը ինչպէ՞ս ուսումնասիրել։ Եւ բնական է տեսնել, որ լեզուաբանութիւնը վերածուած է 

չոր գիտութեան․ կը հաստատես լոլիկը, բայց կ՛ըսես պամիտոր։ Օտարաբանութիւնները կը 

հեղեղեն արեւելահայերէնը։ Ըսել կ՛ուզեմ, որ հայրենի իրականութեան մէջ լեզուի 

ուսումնասիրութիւնը ճիգ չի թափեր կեանքէն բան մը փոխելու համար։ Միւս կողմէ բոլորս 

ալ կը խօսինք մերձեցման անհրաժեշտութեան մասին, այսինքն ամեն փոփոխութիւն 

համաձայնեցնել միւս գրականին հետ ու չկատարել այնպիսի փոփոխութիւն, որ աւելի եւս 

կը հեռացնէ գրականները․ օրինակ, էական բայի եզակի երրորդ դէմքի համար շատ 

տարածուած է ա ձեւը՝ գրում ա, տալիս ա , պէ՞տք է մտցնել գրականին մէջ թէ ոչ, անշուշտ 

ոչ, որովհետեւ ատիկա արեւելահայերէնը աւելիով կը հեռացնէ արեւմտահայերէնէն։ Պէ՞տք 

է ընդունիլ նիս, նիդ, նին յոգնակի ստացականութիւնը թէ ոչ (գիրքերնիս, գիրքերնիդ, 

գիրքերնին), անշուշտ ոչ, որովհետեւ ատիկա աւելի եւս կը հեռացնէ արեւմտահայերէնը 

արեւելահայերէնէն։ Այսպէս՝ շարունակ։ Բայց եկուր տե՛ս որ մերձեցման մասին լուրջ ու 

հետապնդող վերաբերմունք չկայ, մեր երկու գրականները աւելիով կը հեռանան 

բառագիտական ու քերականական համակարգերով, շատ կը հեռանան։ 

 

Եւ այս անհոգութիւնն ալ կ՛աշխուժացնէ միասնական հայերէն «շինող»ներու 

խանդավառութիւնը։ 

ԼԵԶՈՒԱԿԱՆ ՀՆՀՆՈՒՔՆԵՐ — 2 

ՄԻԱՍՆԱԿԱՆ ՈՒՂՂԱԳՐՈՒԹԻՒՆ  

Մեր երկու գրական լեզուներու մերձեցման դէմ կանգնած մեծագոյն խոչընդոտը 

նկատուեցաւ նոր ուղղագրութիւնը, որ լիովին կը կտրէր նոր հայերէնը անոր դասական եւ 

միջին որակներէն, նաեւ արեւմտահայերէնէն, որ սփիւռքի մէջ յամառօրէն կառչած մնաց 

աւանդական ուղղագրութեան։ 

Աւանդական ուղղագրութիւնը զերծ չէր եւ չէ ներքին հակասութիւններէ եւ 

երկձեւութիւններէ, որոնք մամուլի մէջ եւ առանձին հեղինակներու կողմէ յաճախ 

քննարկման առարկայ կ՛ըլլային դեռ 19-րդ դարէն սկսեալ։  

Եւ ահա այս հակասութիւններն ալ պատրուակ կը դառնան, որ նոր ուղղագրութեան 

կրողները մերժեն հին ուղղագրութիւնը վերականգնելու ամեն փորձ։ 

Պէտք է գիտնանք, որ աւանդական ուղղագրութիւնը չի կրնար վերականգնելի ըլլալ նորին 

դիմաց։ Վերականգնելու ճիգերը հիմա ձախողած են․ այդպէս ալ պէտք է ըլլար։ 

Բայց կայ միասնական ուղղագրութեան տեսլական։ Միշտ ալ եղած է, հիմա կրկին 

օրակարգի վրայ է։ Կը կարծեմ, որ ատիկա ծնաւ ԱՄՆ-էն, յատկապէս Լոս Անճելոսի 

հայկական դպրոցներու միջավայրէն, ուր խումբ մը աշակերտներ նոր ուղղագրութեամբ 

աճած եւ ուրիշ խումբ մը՝ աւանդական ուղղագրութեամբ աճած սերունդներու զաւակներ 

են։ Նոյն դասարանին մէջ այս հակասութիւնը լուծել անհնարին կը թուի։ 

Այս տեսլականը ունեցող մարդիկ դէմ են աւանդականի վերականգնումին, դէմ են նոր 

ուղղագրութեան եւս: Անոնք կ՛առաջարկեն թօթափել աւանդականի բոլոր 

հակասութիւնները եւ ուղղագրական նոր համակարգ մը, ըստ էութեան՝ դասական 

ուղղագրութեան միտող կանոնակարգ մը առաջադրել։ Այդպիսի առաջարկներու բազմաթիւ 

համանման փորձեր կարելի է թուել։ Կայ գրականութիւն։ 

Բայց, իրապէս, դիւրին է տեսլական ունենալը, դիւրին է ուղղագրական նոր համակարգի մը 

կամ համակարգերու պատկեր ստեղծել, բայց․․․ իրողապէս հնարաւոր կը գտնէ՞ք բան մը 

տեղէն շարժել․․․ 

Կը մնայ հաւատալ ու յուսալ։ 

Կը մնայ այս ժառանգութիւնը տանիլ մինչեւ վերջ։ 

ԼԵԶՈՒԱԿԱՆ ՀՆՀՆՈՒՔՆԵՐ-3 

ԱՐԵՒՄՏԱՀԱՅԵՐԷՆԸ ՀԱՅԱՍՏԱՆԻ ՄԷՋ 

... Այսուհանդերձ, 1980-ականներէն ակսեալ, ու մանաւանդ յետ անկախութեան 

Հայաստանի մէջ լուրջ տեղաշարժ նկատուած է արեւմտահայերէնի նկատմամբ։ 

— Արեւմտահայերէնը դասանիւթ է բարձրագոյն ուսումնական հաստատութիւններու 

բանասիրական բաժանմունքներու մէջ։ Նուազագոյնը կայ արեւմտահայերէն-

արեւելահայերէն զուդագրական քերականութիւն անունով դասանիւթ մը։ Երեւի հեռու չէ 

այն օրը, երբ համալսարանի մէջ հայոց լեզու առարկան միայն արեւելահայ գրական լեզուն 

չըլլայ, այլ երկուքը՝ համատեղ։ Այս է այսօրուան հայերէնը, ու հայոց լեզուի մասնագէտը 

պարտի իմանալ երկու տարբերակներն ալ, նոյն խորութեամբ։ 

— Լոյս կը տեսնեն արեւմտահայերէնի դասագիրքեր, բառարաններ, բառացանկեր եւ 

ուղղագրական ուղեցոյցեր։  

— Արեւմտահայերէնը կը դասաւանդուի Երեւանի կարգ մը դպրոցներուն մէջ։ 

— Գիտական հանդէսներու մէջ եւ առանձին հատորներով աւանդական ուղղագրութեամբ 

եւ արեւմտահայերէնով կը հրատարակուին պատկառելի թիւով յօդուածներ եւ 

աշխատասիրութիւններ: 

— Կը կատարուին արեւմտահայերէնով եթերային հաղորդումներ, կը սփռուին 

հարցազրոյցներ, լրատուական թղթակցութիւններ։ Արեւմտահայերէնը լսելի է հայ կեանքը 

յուզող ամենատարբեր խնդիրներու արծարծման մէջ (թէ՛ տհաճ եւ թէ անյարմար է ոմանց 

արեւելահայերէնով խօսելու բռնազբօսիկ կերպը)։ 

Այս բոլոր դրական առաջընթացները գնահատելի են անշուշտ, բայց բաւարար չեն 

դպրոցական հասակի սերունդին համար։ Հանրակրթարանի դպրոցականները անհաղորդ 

կը մնան արեւմտահայերէնին: Մինչ բոլորս գիտենք, որ սփիւռքի նախակրթարաններու 

ընթերցարան-դասագիրքերուն մէջ կարեւոր տեղ ունէր եւ ունի արեւելահայերէնը։ Նոյնիսկ 

մանկապարտէզներու մէջ կարելի է լսել արեւելահայ մանկագիրներու գործերը։ Արդ, ինչո՞ւ 

Հայաստանի մէջ չ’օգտագործուիր Սփիւռքի փորձը, ինչո՞ւ արեւմտահայերէնը չի մտներ 

հայրենի հիմնական դպրոցի ընթերցարաններուն մէջ: Օրինակ, քսան դասէն գոնէ չորսը 

ըլլայ արեւմտահայերէն: Հոս շատ ու շատ կարեւոր է ընտրութիւնը, լեզուական 

իւրայատկութիւններու կիզակիտումը։ Յետոյ, չորրորդ կարգէն ետք, արեւմտահայ 

գրութիւնները բերել աւանդական ուղղագրութեամբ, իւրաքանչիւր նիւթի մէջ ուղղագրական 

օրինաչափական մէկ պարագայ ցոյց տալով (օրինակ՝ բառամէջին ձայնաւորէ առաջ ու-ն 

իբրեւ վ՝ նուազ, ստուեր, նուէր, կռուիլ, աղուոր): Դպրոցականը նախակրթարանին մէջ 

կ՛ընտելանայ արեւմտահայերէնին, կը հասկնայ եւ աւանդական ուղղագրութիւնը 

անյաղթահարելի բան մը չի տեսներ, աւելի վաղ տարիքին կ՛ընտելանայ սփիւռքեան 

հրատարակութիւններուն, հայերէնը իր ամբողջ հարստութեամբ ընկալելու ինքնածին 

հետաքրքրութիւններու յագուրդ կու տայ:  

— Սա մերձեցման տանող ամենէն վստահելի ճանապարհն է․ ճանչցնել, ընտելացնել։ 

ՅԱԿՈԲ ՉՈԼԱՔԵԱՆ 

ԳՐԱԽՕՍԱԿԱՆ 

ՓԱՌԱՀԵՂ ՀՐԱՏԱՐԱԿՈՒԹԻՒՆ 

«ՎԱՆԻ ԱՆՀԵՏԱՑԱԾ ԱՇԽԱՐՀԸ» 

ՅՈՎՍԷՓ ՆԱԼՊԱՆՏԵԱՆ 

Գիրքերը կը լուսաւորեն մեր 

հոգին, կը ոգեշնչեն ու կը 

զօրացընեն մեզ: Գիրքը, մեր 

մնայուն եւ անխարդախ 

բարեկամն է, անկասկած: 

 Յովսէփ Թօքաթի նոր 

հատորը իր տեսակին եւ 

որակին մէջ առաջինն է: 

Անցեալ շաբաթ, հիանալի 

հատորը, մակագրուած 

ստացայ եւ սիրով 

ըմբոշխնեցի: 

 «Վանի անհետացած 

աշխարհը» երկլեզու է, 

Հայերէն եւ Թրքերէն, 527 

մեծադիր էջ , լաթակազմ, 

տպագրուած Սթանպուլ, չափը 33x23.5 սմ.: 

 Բարեխիղճ պրպտումի, տքնաջան ու բեղմնաւոր աշխատանքի 

արդիւնք է Յ. Թօքաթի վերջերս հրատարակած մեծղի հատորը, լուրջ, 

շքեղ եւ բարձրորակ հրատարակութիւն: 

 Եւ դեռ պիտի աւելցնենք, որ համարձակութիւն եւ խիզախութիւն 

է պէտք այսպիսի ծաւալուն երկլեզու հատոր մը հրատարակելու 

համար: 

 Ներկայ հատորը Յովսէփ Թօքաթի երրորդ ալպոմ-հատորն է: 

Առաջինը «Հայ արծաթագործ վարպետներ» երկու լեզուներով, հը-

րատարակուած Սթանպուլ 2005-ին, 336 մեծածաւալ էջ, գունաւոր եւ 

սեւ-սպիտակ նկարներով: Նոյն հատորը 2010-ին կը հրատարակուի 

անգլերէն եւ թրքերէն լեզուներով:  

 Երկրորդը «Աւերակ Քղին» երկլեզու, հրատարակուած 

Սթանպուլ 2015-ին, 204 մեծածաւալ էջ, գունաւոր եւ սեւ-սպիտակ 

նկարներով: 

 Ինչպէս յայտնի է շատերուն Յ. Թօքաթ արդէն երկար տարիներէ 

ի վեր նպատակ կը հետապնդէ մեր ազգային արժէքները նորովի 

ներկայացնելու, հայերէնէ բացի թրքերէն լեզուով նաեւ, որպէսզի 

Թուրքիոյ տարածքին երիտասարդներ իրենց լեզուով կարդան եւ 

գիտնան, թէ հայերը ինչե՜ր կատարած են այդ հողերուն վրայ,  որ  

ՄԵԶԻ կը պատկանէին - երկա՜ր դարեր - անցեալին: Այո՛, այս 

հատորը նաեւ մոռցուած շատ ու շատ բաներ լուսաբանել է, յուշել է, 

որ մեր արժէքները չմոռնանք, սորվինք եւ փոխանցենք յաջորդ 

սերունդներուն: 

 Գունաւոր եւ սեւ-սպիտակ բազմաթիւ նկարները կու գան 

լրացնելու հեղինակին նորովի պրպտումները: Հատորը հարուստ է իր 

բովանդակած նիւթերով, եւ ծանր է մօտ 5.5 քիլօ, ինչո՞ւ, քանի որ մեր 

ՎԱՆն է: 

 Բովանդակութիւնը.  

 Էջ 6-ի վրայ Յովսէփ Թօքաթի կարճ կենսագրութիւնն է: 

- Յառաջաբան: - Շնորհակալիք: 

- Վանի համառօտ պատմութիւնը: -Վանի աշխարհագրութիւնը: 

- Վանի ժողովրդագրական վիճակը: - Վանի Հայկական մշակոյթը:  - 

Վանի բնակչութեան զբաղմունքն ու արհեստները (1915-էն առաջ): -

Վանի ոսկերչութիւնն ու արծաթագործութիւնը: - Վանեցի հայերու 

ընտանեկան կեանքը եւ աւանդութիւնները: - Վանեցիներու 

հաւատալիքները: - Վան Նահանգի (վիլայէթ) Հայկական վանքերը: - 

Վան վիլայէթի Ասորական վանքերը: - Օսմանեան պետութեան 

վարչական կազմը Առաջին Աշխարհամարտի նախօրեակին: - 

Օգտագործուած աղբիւրներ: - Վերջաբան: 

 Էջ 5-ի վրայ կայ ձօն՝ Այս փոքր աշխատանքս կը նուիրեմ այն 

համեստ, աշխատասէր եւ ստեղծագործ Հայ ժողովուրդին, որոնք 

մահը ընտրեցին փոխան ստրկութեան: 

 Անշուշտ կատարուած աշխատանքը փոքր չէ: 

 Ինչպէս ընթերցողը կը նշմարէ, որ բովանդակութենէն յայտնի է 

արդէն ընդգրկուած նիւթի մեծութիւնը, պրպտումներու եւ նոր 

նիւթերով ճոխացնելու հեղինակի ձգտումը, որ, ըստ մեզ, յաջողած է: 

 Յառաջաբանի սկիզբը հեղինակը կ'ըսէ. «Փոքր տարիքիս կ'ի-

մանայի պատմուածքներ Վանի մասին, որոնք ինծի կը թուային 

առասպելական հեքեաթներ՝ անկարեկիր իշխանութիւններ, ան-

արդարութիւններ, ապստամբութիւններ, հերոսամարտեր, ինք-

նապաշտպանութիւններ եւ այլն: Ժամանակը չկարողացաւ մաշեցնել 

հետաքրքրութիւնս» (էջ 10): Իսկ վերջաւորութեան կը յարէ. 

«...Վերջապէս Ապտուլ Համիտ գահընկէց եղաւ իթթիհատական-ներու 

ձեռքով: Արդիւնքը մնաց անփոփոխ: Քանի որ Սուլթանին հայաջինջ 

գաղափարը ուռճացաւ իթթիհատականներու ցեղապաշտ ու 

թուրանական գաղափարներով եւ Մեծ Եղեռնը անխուսափելի 

դարձաւ: Ասոր հետեւանք, Վանը կորսնցուց իր համբաւը՝ մշակոյթի 

ծիրէն ներս իր առաջնակարգ տեղը: Ապագային իր դիրքը 

վերահաստատելու յոյսով» (էջ 12): 

 Վերջին բաժինէն, ինչպէս նշմարեցիք, Ցեղասպանութիւն բառի 

փոխարէն հեղինակը գործածած է Մեծ Եղեռն եզրոյթը, քանի որ 

Թուրքիոյ մէջ արգիլուած է Ցեղասպանութիւն եզրոյթը գործածել, 

հետեւանքը՝ դատավարութիւն, տուգանք եւ բանտարկութիւն: Ինչպէս 

բազմաթիւ այլ գիրքեր, այս ալպոմ-հատորը նոյնպէս ունի 

ուղղագրական սխալներ, քանի որ ոչինչ կատարեալ է: 

 Հատորի ձախ էջը հայերէն, նոյնի թարգմանութիւնը աջ էջի վրայ 

թրքերէն: 

 Հատորի տարբեր բաժիններէն մէջբերումներ. 

 «Վանի անուան ծագումը գիտական ստոյգ բացատրութիւն չունի: 

Պատմութեան շառաւիղէն ներս Վանը ունի զանազան ան-

ւանակոչումներ՝ Վանտոսպ, Շամիրամաշէն, Շամիրամակերտ, 

Երուանդավան, Քաղաքն Ամարատանի, Ամուրն Աւան: Ուրարտական 

շրջանին, Վանը կը կոչուէր Բիայնա: Ապա հայերը զայն փոխած են 

Վանի, որ կը նշանակէ «ապրելու տեղ», «բնակավայր» (էջ 18): 

 «Կրօնափոխ քահանային շան ձագը քրիստոնէական ծէսով 

մկրտել կու տային եւ միւռոնը հացին վրայ քսելով շան ձագին կը 

կերցնէին: Բոլոր այս վարկաբեկումները կը կատարուէր կառա-

վարութեան թոյլատուութեամբ» (էջ 28): 

 Էջ 77-ի վրայ կայ մեր գործիչներու եւ գրողներու նկարները, 

իրենց անուններով: 

 «...Գեղամ Բադալեանի, Առաջին Աշխարհամարտի 

նախօրեակին Վան Վիլայէթի նահանգի բնակչութեան կազմը 

հետեւեալ պատկերը կը ներկայացնէր. Հայերը 219.000 (41.3%), 

Քիւրտեր 130.000 (39.9%), Ասորիներ 90.000 (18%), Թուրքեր 38.000 

(7%), Եզիտիներ 6600 (3%), Հրեաներ եւ Գնչուներ 3400 (0.5%)» (էջ 152): 

 «1908 թ.ին Վանի մէջ կը գործէին 10 վարժարաններ, 1700 

աշակերտներով: 1914-ին վարժարաններու թիւը կը բարձրանայ 30-ի, 

իսկ աշակերտութեան թիւը՝ 5104-ի» (էջ 160): 

 Վանի  ճաշատեսակներէն.  «Մուրթուղայ,   կաւութ,   աղանձ,   

կտղամճուտ, ջլբուր, փոխինդ, աղի բլիթ, բաղարջ, գմխլա, գավիկ, 

հատխաշ, վռիկ, փֆիկ, պաղ միս, շկլեկ, չխրթմա, Վանայ քաշովի, 

ոսպախաշու, փլոլ, հարիսա, կորկոտ, մշոշ, խաշիլ, ճաշեդան, ճմբուռ, 

ճվջուր, ճուճուկ եւ այլն» (էջ174-176): 

 «...Կիներու գործը երբեք չէր վերջանար: Գիշերուայ ընթրիքը 

նոյնպէս նախ տղամարդիկ, ապա կիները կ'ընթրէին: Ընթրիքէն յետոյ, 

շատ քիչ ժամանակ կիները եւ տղամարդիկ առանձին կը զրուցէին եւ 

յետոյ կը քնանային: Այսպէս կ'ընթանար սովորական կեանքը 

Վանեցիին: Վանեցիները առ ի յարգանք մեծերուն մօտ կը ծնրադրէին, 

ոչ թէ կը նստէին: Մեծերու քով բարձրաձայն խօսիլը յարգանքի 

պակաս էր» (էջ 232): 

 Էջ 246-էն 259 կը տեսնենք գունաւոր գեղեցիկ համադրումներով 

նկարներ, Վանեցիներու զգեստները: 

 Էջ 282-էն 307 կը տեսնենք գունաւոր, սեւ-սպիտակ բազմաթիւ, 

աւերակ դարձած, հայկական վանքերու նկարներ: 

 Վանի վարչական բաժանումները. «1- Վան-Տոսպ, 2- Հայոց Ձոր, 

3- Արճակ, 4- Թիմար, 5- Բերկրի-Աբաղա, 6- Արճեշ, 7- Արծկէ, 8- 

Մահմուտի-Սարայ, 9- Խոշար, 10- Գաւաշ-Ոստանիք, 11- Կար-ճկան 

եւ Կեցան, 12- Վերին Կարկար, 13- Մոկս-Մոկաց գաւառ, 14- Շատախ, 

15- Նորդուզ, 16- Աղբակ» (էջ 318-324): 

 Օգտագործուած աղբիւրները 67 են, հայերէն եւ թրքերէն լե-

զուներով: 

 Հատորի մէջ կան բազմաթիւ ուսանելի՝ թիւեր, փաստեր, նորովի 

տուեալներ, որոնք պէտք է հետաքրքրեն շատերուն (ուսանող, 

պատմաբան, ուսումնասիրող), եթէ ցանկութիւն ունենան կարդալու: 

Կը յուսանք հատորը ընդունելութիւն կը գտնէ թուրք ընթերցողներու, 

մանաւանդ պատմութեամբ զբաղող մասնագէտներու մօտ: 

 Հատորը ամբողջական չէ. եւ՝ չի կրնար ըլլալ: 

 Էջ 527-ի վրայ կը կարդանք վերջաբանը. 

 «Մարդկութեան հանդէպ   գործադրուած   յանցագործութիւն- 

ները որքան կ'անտեսուին ու անպատիժ կը մնան, աշխարհի բեմին 

վրայ ցեղասպանութիւնները մի՛շտ պիտի կրկնուին»: 

 Պրն. Յ. Թօքաթ շահ չ'ակնկալեր (չէ ակնկալած) նշեալ բացառիկ 

հատորէն, քանի որ ան վաղուց հիմնած է «Վան - Յովսէփ եւ Ռիթա 

Թօքաթ բարեգործական հիմնադրամ»ը, որու միջոցաւ արդէն 

հարիւրաւոր հայ մանկավարժներ Հայաստանի տարածքին ստացած 

են նիւթական աջակցութիւն: Այսինքն այս հատորէն եկած բոլոր 

եկամուտը պիտի ծառայէ իր բարի նպատակին: 

 Զգաստութեան եւ արթնացման կո՛չ է այս իւրայատուկ հատորը: 

 Գնեցէ՛ք, քաջալերեցէ՛ք, տարածեցէ՛ք այս հիանալի հատորը: 

 Յարգարժան ընկեր, վարձքդ կատար, գրիչդ դալար, բարիքդ 

անսպառ:  

 Կրկնապէս կը շնորհաւորեմ: 

 

Լոս Անճելըս 

Սթուտիօ Սիթի, 6 Յունիս, 2023 

ՄՇՏԱՊԷՍ ԱՅԺՄԷԱԿԱՆ ՄԵԾԱՐԵՆՑԸ 

(Մահուան 115-րդ տարելից) 

 

Միսաք Մեծարենցի մահուան թուականէն ( 5 Յուլիս 1908) 

115 տարիներ ետք, անոր ստեղծած բանաստեղծական 

աշխարհը կը մնայ այսօր ալ թարմ ու բուրեան եւ իր 

մշտապէս այժմէական հնչեղութեամբ կը խօսի 21րդ դարի 

հայ մարդուն եւ ընդհանրապէս մարդ էակին սրտին ու 

մտքին: Կը խօսի անոր՝ իր լուսապաշտ ու արեւապաշտ 

հոգիով ու ոգիով, ծիածանի երփներանգ գոյներու 

կախարդանքով, անարատ բնութեան արբեցութեամբ, 

մարդասիրական ու տիեզերական շունչով... 

Միսաք Մեծարենց ապրեցաւ ընդամէնը 22 տարի եւ 

ստեղծագործեց քանի մը տարի միայն: Եւ սակայն այդ շատ 

սեղմ ժամանակին մէջ, հանճարի անիմանալի հրաշք-խորհուրդով ու փայլատակումով՝ ան 

կրցաւ ստեղծել քերթողական իր աւարտուն աշխարհը, որ նոր հնչեղութեամբ ու նոր փայլով 

շարունակութիւնն էր հայ միջնադարեան տաղերգութեան, Նարեկացիական լուսատենչ 

աղօթքին եւ Շնորհալիական «Առաւօտ Լուսոյ»ին: 

1886-ին, Ակնայ Բինկեան գիւղին մէջ ծնած բանաստեղծին կեանքը պիտի չըլլար երբեք 

շէնշող ու կենսուրախ, ո՛չ անհատական, ո՛չ ալ հաւաքական մակարդակի վրայ: Մէկ կողմէ, 

մահաբեր հիւանդութեան մը սեւ ուրուականը պիտի հետապնդէր զինք, միւս կողմէ, 

Համիտեան բռնակալութեան թանձր խաւարն ու ջարդերու կարմիրը մոլեգին...: 

Իրականութեան այս զարհուրելի պատկերին ի հակադրութիւն, Միսաք Մեծարենց պիտի 

հիւսէր բանաստեղծական երազանքի իր գունագեղ հեքիաթը, լոյսի եւ արեւի իր 

օրհներգութիւնը, անանձնական սիրոյ եւ ուրախութեան իր աղօթքը: 

Որքան հարազատ է Եղիշէ Չարենցի բնութագրումը Մեծարենցեան աշխարհին, որ կը 

խտանայ հետեւեալ բիւրեղեայ տողերուն մէջ.- 

«Արիւն է եղել աշխարհում, 

եղել է եղեռն ու կռիւ, 

լեռնացեր են ուժեր վիթխարի՝ 

ամեհի ելած իրար դէմ: 

Աշխարհից հեռու մի գիւղում, 

եղէգնեայ մի սրինգ կտրած, 

արեւ է երգել ու գարուն  

այս հիւանդ, հանճարեղ պատանին»: 

Եւ արդեօք հանճարին պարգեւած վարարուն ճառագայթը չէ՞ր պատճառը, որ Մեծարենց 

պիտի կարենար վեր ելլել «արիւն»ի, «եղեռն»ի եւ հիւանդութեան ստեղծած տառապալից 

մղձաւանջէն եւ՝ իր եղէգնեայ սրինգով, երգել «արեւ» ու «գարուն», այնպիսի սրտաբուխ ու 

սրտայոյզ տողերով, որոնք կարծես աղօթք են բնութեան հրաշալիքներուն, տիեզերական 

անմեկնելի խորհուրդներուն եւ մարդ արարածին առջեւ: 

Մեծարենցի քնարերգութեան ամբողջ մթնոլորտը յագեցած է ծիրանի լոյսով զուարթ, 

ցնծագին գիշերուան դիւթանքով, հովէն ու ծովէն եկող համբոյրներով, իրիկուան հովին 

բուրումներով, կենսաւէտ արեւին ոսկի ճառագայթներով, կապոյտ ծովերուն, յորդաջուր 

գետերուն ու աղբիւրներուն արբեցութեամբ:  

Մեծարենցին հետ միասին, ընթերցողը կը հիանայ ու կը լիանայ բնութեան հրաշալիքներով: 

Մասնաւորաբար այսօրուան մեքենայացած ու մեքենայացնող աշխարհի թոհուբոհէն, 

քաղաքի պեթոնապատ ու աղմկարար փողոցներէն ու հրապարակներէն յոգնած մարդը՝ 

Մեծարենցին հետ միասին կ'ուզէ երթալ բնութեան անարատ գիրկը, յանձնուիլ «նուրբ 

կածանի մը քմայքին», կանգ առնել վայրի թփուտներուն ու ծաղիկներուն առջեւ եւ հարց 

տալ. «Վա՛յրի ծաղիկ, անունդ ի՞նչ է...», իյնալ դաշտերը՝ ապրիմ-մեռնիմ մը ձեռքին, 

սքանչանալ լուսնի լոյսով, որ «ծառերէն ծաղիկի պէս է կախուեր», երթալ կանաչ 

հովիտները, ուր «ծառեր հովին մէջ, ծառեր երկնուղէշ, ու ծառեր մատղաշ՝ ծովածուփ 

կանանչ ցորենի ցանքին գոգն ինկած շուարուն՝ ամէնն ալ կեանքին կ'ըմպեն յորդ ճաճանչ»: 

Տակաւին՝ նստիլ աքասիաներու շուքին տակ, ուր «ծաղիկներէն յուշիկ թերթեր կը թափէ 

բուրումներով օծուն հովիկն իրիկուան» եւ ուր 

«Աքասիաներ, գինով լոյսէ ու տապէ, 

օրօրուելով մաքուր շունչ մը կը հեւան. 

մինչ կը ձիւնէ ծաղիկն իրենց հոտեւան, 

զոր խօլաբար հովը գրկել կը շտապէ...»: 

Եւ այսպէս, կը թուի թէ Մեծարենցեան քնարերգութեան աշխարհը համակ լո՛յս ու ծիածա՛ն 

է, կեանքի յորդ ճաճանչի ըմպո՛ւմ ու արբեցո՛ւմ: Սակայն, կեանքի օրհներգութեան լուսաւոր 

ու ցնծագին պահերուն իսկ, Մեծարենց կը զգայ թէ «լոյսն իր հոգւոյն քիչ քիչ կը մարի», թէ 

«սիրտը բիւր-բիւր կ'արիւնի», թէ կ'ապրի մահուան սրսփուք... Սովորական մահկանացուն 

գուցէ դառնութեամբ լեցուէր աշխարհիս դէմ, հիւսէր իր ողբն ու տրտունջքը, բայց 

Մեծարենց կը համակուի անանձնական սիրով, անհուն մարդասիրութեամբ եւ 

տիեզերական շունչով...մեծ հոգիի մը վայել լայնահորիզոն եւ խորախորհուրդ 

իմաստնութեամբ... 

Անանձնական այս կենսափիլիսոփայութեան վառ արտայայտութիւններէն է «Հիւղը» 

բանաստեղծութիւնը, ուր Մեծարենց քաղցրագին հրաւէր կ'ուղղէ բոլորին. 

«Դաշտի ճամբու մը վըրան, 

կամ ստորոտը լերան, 

ուղեւորին ժամանման 

սպասող հիւղն ըլլայի: 

ու գրգանքիս կանչէի 

ես ուղեւորներն անժաման 

ու ճամբուն վրայ մենաւոր, 

ու ճամբուն վրայ ոսկեման 

եկուորներուն դիմաւոր 

ծխանիս ծուխն ամպէի»... 

Նոյն ոգիով ու զգայնութեամբ գրուած են Մեծարենցի «Ըլլայի, Ըլլայի» բանաստեղծութեանց 

շարքը, ուր կան այսպիսի անանձնական, համայնաշունչ տողեր. 

«Սա իրիկունն ըլլայի ես, 

համայնական, չքնաղ, քաղցրիկ, լուսագէս 

եւ ամէնուն տայի հուրքէս, ոսկիէս: 

սա իրիկունն ըլլայի ես»:  

Անանձնական սիրոյ եւ անանձնական ուրախութեան քնարերգութեանց 

արտայայտութեանց վսեմագոյն բարձրակէտն է, անտարակոյս, «Արդի Մարդուն Հայր 

Մեր»ը, որ իրաւամբ կրնայ դառնալ բոլոր ժամանակներու բոլոր մարդկանց Տէրունական 

աղօթքը: Մարդը մարդկայնացնող եւ զայն Աստուծոյ պատկերին կրողը ընծայելու կոչուած 

այն մարդասիրական, տիեզերաշունչ Աղօթքը դուրս կը բերէ մարդը իր ես-ի նեղ 

պարունակէն եւ հոգեկան իրա՛ւ երջանկութեան ակնաղբիւրը կը մօտեցնէ անոր 

շուրթերուն... 

«Տո՛ւր ինծի, Տէ՛ր, ուրախութիւնն անանձնական, 

զանգակներու պէս զայն կախեմ ամէն դրան 

ու զերթ նարօտ ամէն դրան զայն պսակեմ: 

Տո՛ւր ինծի, Տէ՛ր, ուրախութիւնն անանձնական, 

ու չըլլա՛յ որ ուրիշներու կոծն ու կական 

խեղդել ուզեմ ջրվէժին մէջ դափիս ձայնին: 

Տո՛ւր ինծի, Տէ՛ր, ուրախութիւնն անանձնական, 

զայն իբր անձրեւ ցօղեմ ամէն դաշտի վրան, 

զայն իբր արեւ բաշխեմ ամէն հորիզոնի»: 

Մեր ժամանակներու նիւթապաշտ ու եսամոլ բարքերուն դիմաց, մարդը մարդէն 

տարանջատող պայմաններու մէջ եւ կոպիտ ու կոպտացնող հաճոյքներու խօլ հոսանքին 

դէմ յանդիման՝ «Անանձնական ուրախութիւն» հայցող Մեծարենցեան այս գլուխ-գործոց 

Աղօթքը կարծես բուժիչ բալասան է բոլոր այն հոգիներուն, որոնք կը տոչորին իրա՛ւ 

մարդկայնութեան, իրա՛ւ երջանկութեան, տիեզերական եղբայրութեան ու 

համերաշխութեան սիրովն ու կարօտովը: 

Բանաստեղծական յայտնատեսութեամբ, Մեծարենց կը զգայ, կը գիտակցի որ աշխարհին ու 

մարդուն փրկութիւնը կրնայ գալ միայն այս անանձնական սիրոյ սերմանումովը բոլորին 

հոգիներուն մէջ: Ահա թէ ինչո՞ւ Տէրունական աղօթքին համազօր կը նկատէ այս 

բանաստեղծութեան խորհուրդը խորին: «ՀԱՅՐ ՄԵՐ»՝ որ 21րդ դարի մարդուն ու աշխարհին 

համար յատկապէս կրնայ ըլլալ խաղաղաբեր ու փրկարար... 

Միսաք Մեծարենցի քնարերգութիւնը արեւմտահայ բանաստեղծութեան գագաթներէն է, 

վաղամեռ հանճարի մը վկայութիւնը, որ այսօր ալ իր անմահական գեղեցկութեամբն ու 

խորհուրդովը կը մնայ մեր անկողոպտելի գանձերէն մէկը, ազգային վսեմ ժառանգութիւն ու 

արժէք, որ՝ եթէ լիարժէք թարգմանուի այլ լեզուներու, կրնայ դառնալ համամարդկային 

մշակոյթի ճակատը զարդարող մեծագոյն փառքերէն մէկը, կրնայ պատուով ներկայացնել 

ազգային մեր հարազատ բոյրն ու թոյրը՝ համամարդկային մշակոյթի անդաստանին մէջ: 

ՓԱ՛ՌՔ, ԽՈՆԱՐՀՈ՛ՒՄ, ԽՈ՛ՒՆԿ ՈՒ ԱՂՕ՛ԹՔ ԻՐ ՅԱՒԵՐԺԱԼՈՅՍ ՅԻՇԱՏԱԿԻՆ: 

 

ԵՐԱՆ ԳՈՒՅՈՒՄՃԵԱՆ 

 

ԻՆՉՊԷՍ ԼՈՒՍԱԿԱԹ ԱՐԵԳԱԿԱՆ ՇՈՂ 

Համաշխարհային մրցոյթի գլխաւոր մրցանակակիր, 

միջազգային մի շարք մրցոյթների առաջին կարգի 

դափնեկիր, ոսկէ մետալակիր, <<Տաղարան>> հնագոյն 

երաժշտութեան համոյթի մենակատար քանոնահարուհի 

Մարիաննա ԳԷՈՐԳԵԱՆԻՆ: 

…Հանդիպեցինք պատահաբար: Աշխարհի մեծ բեմերում 

հրաշալի յաղթանակ էր գրանցել` հարիւր տասնհինգ 

երկրների մօտ չորս հազար մասնակիցներից առաջ 

անցնելով եւ գլխաւոր մրցանակը Հայաստան բերելով: 

Գորոնայի սարսափով ապրող երկրում դժուար եթէ ոչ 

անհնար էր տաղանդաւոր ու փխրուն քանոնահարուհուն 

ըստ էութեան ներկայացնել` թեկուզ առաջին հերթին հենց 

դա էր պէտք մարդկանց: Ցաւալիօրէն յաճախ մենք 

կորցնում ենք յատկապէս այդ պատճառով` չկարողանալով, գուցէ նաեւ չկամենալով 

բարձրաձայնել գլխաւորի մասին, ուրախանալ եւ ուրախացնել: Մինչդեռ լաւ 

երաժշտութիւնը` առաւել եւս աւելի քան հրաշալի ներկայացմամբ, հէնց այն կախարդական 

ու անտեսանելի բանալին է, որ բացում է հոգու եւ սրտի դռները, ուղեկցում յատկապէս 

լուսաւոր ու բարի այն մոլորակը ուր մերժուելով մերժուած են տգիտութիւնն ու 

ընչաքաղցութիւնն, որտեղից մեզ այցի են գալիս թւում է` վաղուց մոռացուած ազդակները 

գեղեցիկի մասին, որ չհասկանալով, թէ այլեւս չընկալելով` թողել ենք մի տեղ` կէս 

ճանապարհին: Իսկ քանոնի նորբ լարերի խորքում սիրտն ու հոգին ալեկոծող ի~նչ գանձեր 

կան, որ մատների տակ արթնանում, ինչ-որ պահից քեզ առնում են իրենց քաղցր օղակի մէջ 

ու պարուրում ողջ էութիւնդ: 

Հէնց իմացար սոված էի, լի սեղանի համա եկայ, 

Քիզիդ խօսիլ էի ուզում` մոդըտ դամի համա եկայ, 

Ասի, քիզիդ լուսացընիմ, ուրախ ժամի համա եկայ, 

Մոռացիլ իմ.. լաւ միտս չէ, թէ ինչ բանի համա եկայ: 

Մտքում ծնուած մեղեդին անցել սրտով ու փոխանցուել է նուրբ լարերին: Եւ արդէն երեք 

հարիւր տարի ու մի բան էլ աւելի, մեծ սիրահար <<Սայեաթ Նովայի>> բառն ու մեղեդին 

նոյն ապրումի ու աստուածապարգեւ զգացմունքի թարգմանն է: Եւ ամէն անգամ, երբ 

մատների հպումից լարը շիկնում ու թրթռում է յանկարծ պարզւում է, որ նա պարզապէս 

խօսում է կարկամած սրտի փոխարէն` փոխանցելով նուիրական այն բառը, որ այնպէս 

դժուար է արտաբերել, իսկ թէ բարձրաձայնեցիր` այլէւս ապրելու է ու 

ապրեցնի:…Եւրոպական բեմում Կոմիտասի ունեցածը մի ծիրանափող էր սոսկ: 

Բիբլիական Արարատի պատկերը սրտում, ծոցից` ասես սրտից հանելով եւրոպացի 

հանդիսատեսին ոչինչ չասող գործիքը, նա շոյում էր թուացեալ անշունչ փայտի ողորկ 

իրանն, իսկ շուրթերը շշնջում էին այն բառերը, որ մեղեդու նուագակցութեամբ դարձել էին 

երգ. 

Կռունկ ուստի կուգաս, ծառայ եմ ձայնիդ… 

Հայ պանդուխտի ու գեղջուկի խոհ ու ձգտումների թարգման երգերի խոնարհ նուիրեալը կը 

մտածէր արդեօ՞ք, որ հայոց ոստան Երեւանում տարիներ անց կը յառնի իր անուամբ 

մշակութային առինքնող մի կենտրոն, որտեղ զուլալ ու մաքրամաքուր կը հնչեն 

աստուածային մեղեդիներ: Եւ ունկնդրին դրանց փոխանցողը կը լինի երիտասարդ մի 

արուեստագէտ ում նուրբ մատների տակ քանոն նուագարանի լարերն ուղղակի հրաշքներ 

են գործում:  

Դահլիճը քար լռութեան մէջ դեռ մեղեդու վերջին հնչիւնների հետ էր, սիրոյ անաւարտ մի 

պատմութիւն մեղեդուց պոկուել եւ հանդիսատեսի գլխավերեւում պտըտւում ու տեղը չէր 

գտնում: Լարերի միջոցով փոխանցուած այրող կարօտը ծաղկել եւ հեռու մի տեղ ասես 

շտապում: Ուր: <<Կախարդուած ծաղիկների>> կանչով հասնելու կապոյտ տերեփուկին 

իջած ու ամուր փարուած զատիկին, դաշտում սփռուած Մարիամածաղկի բոյլերին, որ 

իրենց սրտում քնքշօրէն կրում են այն միակ ու ամենակարեւոր տողը: Իսկ լեռներում 

ծնուած քամիներից ու ծաղիկների իրիկնային սօսափից պիտի ծնուէր յատուկ Մարիաննա 

Գէորգեանի համար գրուած Տաղ Աստուածածնան ու քանոնահարուհու մատների քնքուշ 

հպումի ներքոյ աղօթքի պէս բարձրանար դարերի պատմութիւնն յուսած եկեղեցու դեղին 

քարաքոսով պատուած պատերն ի վեր. 

Ինչպէս լուսակաթ, արեգական շող,  

Կաթում է քո մէջ խնկաբոյր զմուռս, 

Մեզ համար շինուած չքնա~ղ քաւարան,  

Գեղեցկապաճոյճ եթերանման զարդակամարով, 

Ուր քառանկիւնի սեղանն է կանգնած, 

Պսակազարդուած չորս հիւսակներով 

Եւ հրաշքներով զարմանասքանչ: 

…Յետոյ մեկէն պոռթկացին ծափերն ու բեմի առաջամասը մի քանի րոպէում ամբողջովին 

պատուեց ճերմակ ու կարմիր վարդերով: Հանդիսատեսի երախտագիտութեան ու 

խոնարհումի անափ գնահատանքի մէջ կախուել ու արթնացել էր անդարձ անցած օրերից 

մի պատառիկ: Իսկ մեղեդուց պոկուած եւ կապոյտ տերեփուկի թերթիկին զգուշօրէն 

հպուած զատիկը հեռուից եկած նամակաբեր էր ու կարեւոր ինչ-որ բան էր ասես պատմում: 

Հաւանաբար այն աղջկայ մասին, որ յայտնուեց, ցոլաց ու թէկուզ անցաւ, բայց ապրում է 

երբեք չմոռացուող ամենակարեւոր երգում: 

ՆՇԵՆՈՒ ԲՈՅՐՈՎ ԼՈՅՍ ԱՂՋԻԿ 

Արցունքներդ մաքրիր, աղջիկ, նշենին արթնացել է, տե~ս, 

Աչքերդ փոխ է առել ու ծաղկել` նայելով քեզ: 

Ճերմակ ու վարդագոյն հագել, նարօտ է կապել դաշտերին, 

Նեկտարը մեղուին է տուել, թերթիկները` քամու թեւերին: 

Մեղուն նեկտարը կը տանի, թերթիկները կ'ապրեն գրքերում, 

Մի տեղ կարօտներ կ'այրուեն, յուշերը կ'ապրեն մի սրտում: 

Զուր ես դու այդպէս մորմոքում, նշենու բոյրով լոյս աղջիկ, 

Գարուն է, սէրն է ծաղկում, արցունքներդ մաքրիր նուշ աղջիկ: 

ՏԻԳՐԱՆ ՆԻԿՈՂՈՍԵԱՆ 

ՀՀ վաստակաւոր ժուռնալիստ, գրող, հրապարակախօս 

ԱԿՆԹԱՐԹՆԵՐ 

 
 

Եթէ միտքդ ու հոգիդ անկախ չեն, կրնա՞ս ըսել որ անկախ ես... 

Եթէ միտքդ կաշկանդուած է կարծրատիպերու եւ շրջապատի ուղեղալուացումներու 

ճնշման տակ, եթէ անկախ մտածողութիւնդ բռնութեան տակն է սպառողական 

ընկերութեան քարոզած ու գովազդող «արժէք»ներու կեղծիքին... 

Եթէ կշռադատ բանականութիւնդ ի գործ չես դներ, տարանջատելու սուտն ու ճշմարիտը... 

Եթէ իմաստութիւնն ու քաջութիւնը չունիս ըլլալու դուն քեզ, անկախ այլոց կարծիքէն, 

յայնժամ ինչպէ՞ս կրնաս անկախ ըլլալ... 

Անկախութիւնը քիչերուն է տրուած, այն սակաւ ընտրեալներուն, որոնք գիտեն ըլլալ, 

հաւատարիմ ու հարազատ իրենց սեփական բանականութեան եւ հոգիի կանչին... 

................. 

 

Զգալ ու ապրիլ է պէտք բան մը լրիւ հասկնալու համար...Երբեք կարելի չէ, արդարեւ, որեւէ 

երեւոյթ լիարժէք ըմբռնել, վերացականօրէն, եթէ չես ապրած զայն, սեփական մորթիդ վրայ 

չես զգացած զայն...Այդպէս են, զոր օրինակ, ցաւը, հաճոյքը, տաքն ու պաղը...եւ այսպէս 

շարունակ: ԱՊՐԵԼՈՎ, ԶԳԱԼՈՎ ԿԸ ՀԱՍԿՆԱՍ եւ փոխադարձաբար ալ, ՀԱՍԿՆԱԼՈՎ՝ 

աւելի ԿԸ ԶԳԱՍ ուրիշինը, կամ տուեալ երեւոյթը: 

............................ 

 

ԾԱՌԱՆԱԼ ԱՆԱՐԴԱՐՈՒԹԵԱՆ ԴԷՄ...Մարդ արարածի բուն առաքելութիւնը չէ՞ սա, ո՛ւր 

որ ալ գտնուի ան, ո՛ր երկնքի տակ ալ ապրի ան, կարեւոր ալ չէ, թէ որու՞ն դէմ է ուղղուած 

անարդարութիւնը, քեզի՞, թէ՞ ուրիշին...: Բարոյականութեան գերագոյն պատուիրանը սա 

ըլլալու է, ըստ իս, քանզի անարդարութենէն կը բխին ամէն տեսակ չարութիւն, լկտիութիւն, 

ոխակալութիւն...Իսկ անարդարուած ժողովուրդ մը, որպիսին է հայը, առաւել զգայուն 

պիտի ըլլայ անարդարութեան նկատմամբ, պիտի ըմբոստանայ , ընդվզի անոր դէմ եւ 

մանաւանդ արդար ըլլայ իր նմաններուն հանդէպ: Առանց արդարութեան եւ անոր 

անխտրական, անաչառ կիրարկումին, պետականաշինութիւնը կը ձախողի որոշապէս, 

դառնալով մենաշնորհեալ մարդկանց վարչախումբ: 

....................... 

Դարի կամ ընդհանրապէս ընկերութեան ախտերէն է՝ շատ աւելի մեծ յարգանք ու պատիւ 

ընծայել ունեւոր կամ դիրք ունեցող տխմարի մը, քան՝ հոգեմտաւոր բարձր 

ընդունակութիւններով եւ արժէքներով օժտուած մարդուն...Հետեւաբար, տակաւ կը շատնայ 

թիւը նմանատիպ տխմարներու... 

...................... 

ՉՏԵՍՈՒԹԻՒՆԸ հայ կեանքին մէջ աչք ծակող երեւոյթ է...Ունենա՛լ, ունենա՛լ, աւելի՛ն, 

աւելի՛ն...Ընչաքաղցութի՛ւն, որ յագեցում չունի երբեք, կարծես մարդու արժէքը կը կայանայ 

իր ունեցածին մէջ՝ ունեցած դրամին, տունին, թանկարժէք ինչքերուն, փարթամ ու շքեղ 

կեանքին...Իսկ ԸԼԼԱ՞ԼԸ...Երկրորդական, երրորդական է, չորրորդական է...Լա՞ւ մարդ է, 

գիտակի՞ց մարդ է, բարի՞ մարդ է...Վերջ ի վերջոյ հայ հանրութիւնը զայն պիտի դատէ 

ըսելով. «Բայց ինչի՞ տէր դարձած է որ...» ԱՀԱ ՉԱՓԱՆԻՇԸ, որ կը գլէ կ'անցնի միւս բոլոր 

որակները՝ բարոյական, հոգեմտաւոր, բանական, գեղագիտական եւ այլ... 

..................... 

ՍՓԻՒՌՔԱՀԱՅ կեանքը ճահիճի է նման...Այստեղ ճախրելու համար, երկինքը այնքան նեղ 

է, հորիզոնը սահմանափակ...: ՀԱՅ ՀՈԳԻՆ դատապարտուած է իր նեղ պատեանին մէջ 

ամփոփուելու, կծկուելու...: ՀԱՅՐԵՆԻ ԵԶԵՐՔԸ ուրիշ է, այնտեղ կրնայ հայ հոգին սաւառնիլ 

հայոց երկնակամարին տակ, ազատ ու անկաշկանդ, հայոց լեռներն ի վեր, Մասսեաց 

հայեացքին տակ..., պատմութեան շունչով շնչաւորուած: Ներշնչման ու ոգեշնչման հզօր ոյժ 

է ՀԱՅՐԵՆԻ ՀՈՂԸ, ուր կրնաս ամուր քալել, ոտքերուդ տակ զգալով հայոց հողի կենարար 

աւիշը, տոկունութիւնը...: Ո՞վ կրնայ լիովին զգալ, խորապրիլ տարագիր մարդու 

ողբերգականութիւնը... 

..................... 

Օտարամերժ չենք, բայց իրարամերժ ենք... 

Չենք ընդունիր մէկ այլ հայը, որ թերեւս ըլլայ մեզմէ աւելի արժանաւոր, փորձառու, 

իմաստուն, նուիրեալը ազգային կեանքին... 

Միշտ մենք ենք աւելի լաւը, աւելի կարողը, աւելի նուիրեալը....եւ կը փորձենք շատ յաճախ 

մեր գերակայութիւնը հաստատել՝ ուրիշը կամ ուրիշները վարկաբեկելով, անոնց վաստակը 

նսեմացնելով, զանոնք նոյնիսկ առ ոչինչ համարելով... 

Եւ տեղ չենք հասնիր այս ախտին պատճառով գերազանցօրէն... 

.................. 

Նիւթապաշտ եւ շահամոլ այս աշխարհիս մէջ, դեռեւս կան ճշմարտութեան եւ 

արդարութեան հաւատացող, զանոք պաշտպանող, բարձրաձայնող անվեհեր մարդիկ, 

որոնց վրայ յենուած է աշխարհի ԲԱՐՈՅԱԿԱՆՈՒԹԻՒՆԸ...առանց որուն փուլ կու գայ ան, 

որքա՛ն ալ հզօր ըլլան արհեստագիտութիւնը, գիտութեան խելայեղ նուաճումները, 

ռազմական-տնտեսական ոյժը...Աշխարհը ոտքի պահողը, զայն գեղեցկացնողը, զայն 

իմաստաւորողն ու արժեւորողը ԲԱՐՈՅԱԿԱՆՈՒԹԻՒՆՆ է...այսօր եւ ընդմիշտ..: 

........................ 

Մենք կ'ուզենք տեսնել միայն ա՛յն ինչ կ'ուզենք տեսնել... 

լսել միայն ա՛յն ինչ կ'ուզենք լսել...եւ մեր աչքերն ու ականջները փակ պահել ա՛յն 

իրականութեան, որ ձեռնտու չէ մեզի...Սա կը կոչուի նաեւ ջայլամի վարքագիծ կամ 

քաղաքականութիւն: 

......................... 

Ուրախութիւնը փոքր բաներու մէջ է գերազանցօրէն...ներքին տրամադրութիւն մը՝ որ 

ընդունակ է գնահատելու կեանքի ու բնութեան ամէնէն պարզ, սակայն խորքին մէջ խորին 

խորհուրդ պարունակող երեւոյթները... վերընձիւղող ծիլն ու ծաղիկը, կտոր մը կապոյտ 

երկինքը, մանկան մը ճիչը, ցորենի հասկը, թարմ հացի բուրմունքը սեղանին վրայ...Որքան 

կ'անտեսենք նման բնական ուրախութիւնները, քանզի մեր ուղեղները լուացուած են ազատ 

շուկայական «արժէքներով», որոնք օրն ի բուն կը քարոզուին, մղելով մարդը 

ՆԻՒԹԱՊԱՇՏՈՒԹԵԱՆ, ԸՆՉԱՔԱՂՑՈՒԹԵԱՆ, ՇԱՀԱՄՈԼՈՒԹԵԱՆ եւ կեանքի բուն 

խորհուրդը անտեսելու անզգայութեան... 

................... 

Ճշմարիտ յեղափոխութիւնը չի միտիր սոսկ իշխանափոխութեան, քանզի անձերու 

փոփոխութիւնը՝ երկրի ղեկին, ԷԱԿԱՆ ոչինչ պիտի փոխէ, եթէ մենք պիտի շարունակենք 

ապրիլ միեւնոյն արժէքներով, նիւթապաշտ, ընչաքաղց, շահամոլ եւ հոգեզուրկ կեանքով, 

յափշտակութեան վարք ու բարքով...Մեզի անհրաժեշտ է համակարգային փոփոխութիւն, 

ուր մեր պետականութեան հիմքերու հիմքը դառնան՝ հայ ազգային հոգեւոր-մշակութային-

բարոյական արժէքները, ազգային գաղափարը, որոնց վրայ բարձրանալու է 

պետականութեան շէնք-կառոյցը...Մեզի ՀՈԳԻԻ ԵՒ ՈԳԻԻ ՅԵՂԱՓՈԽՈՒԹԻՒՆ Է 

անհրաժեշտ:  

..................... 

Մարդ էակին լաւագոյն վարձատրութիւնը ներքին հոգեկան գոհունակութիւնն է ...Որեւէ 

բարի գործի, արարքի, ազնիւ վարքի գերագոյն հատուցումը կը զգաս սրտիդ խորը, որ 

կ'արձագանգէ ոգեկան ճշմարիտ երջանկութեան ապրումներով...Որեւէ այլ 

վարձատրութիւն, թէ գնահատանք չի կրնար հոգիդ լեցնել նմանատիպ երջանկութեամբ: 

Բանաստեղծ Վահան Թէքէեան պիտի ըսէր. «Ինչ որ գնաց ուրիշին, Վերադարձաւ անուշցած 

ու զօրացած, Հոգիիս մէջ մնալու յաւիտեան»...Երանի՛ կարենանք նման հոգեկան 

հարստութեամբ ապրիլ: 

ԵՐԱՆ ԳՈՒՅՈՒՄՃԵԱՆ 

ՔԱՌԵԱԿՆԵՐ 

 
Սրբապիղծ դարուն դեռ մաքուր մնալ, 

Շահամոլ դարուն՝ աշխատիլ անշահ, 

Սակաւ կոչեցեալ մարդոց է տրուած, 

Որ արժանի են հերոսի կոչման... 

............... 

Ժամանակը կը զգաստացնէ, 

Ժամանակը կը խորացնէ, 

Ժամանակը կը դարմանէ, 

Իմաստութեան վառ աղբիւր է: 

.............. 

Եւ ի՞նչ կ'արժեն բիւր գանձերը այս աշխարհի, 

Թէ ոգիդ է փոքր ու չնչին, գորշ է հոգիդ, 

Թէ չես կրնար ըմպել լոյսը արեւավառ, 

Ճախրել ազատ երկինքն ի վեր, կենսարբենալ... 

................. 

Հեռացուցէ՛ք կոշկոռ կապած պատնէշները 

Մտքի, սրտի, հոգւոյն անբա՛ւ, անեզրակա՛ն, 

Թող թռի՛չք առնէ մարդուն միտքը դէպ' անհունը, 

Ազատութի՛ւնն անգին գանձ է մարդուն տրուած... 

............... 

Հոգին մարդուն կը վերթեւէ 

Կապանքներէն բիւր ձերբազատ, 

Կ'ուզէ ճախրել անհունին մէջ, 

Տիեզերքն է իր բնակարան.. 

................. 

Դաժան կեանք է, վերջը նոյնն է, 

Կ'անցնի, կ'երթայ արագընթաց, 

Բարի գործը կը շողշողայ՝ 

Լոյսի ճաճանչ խաւարին մէջ.. 

............... 

Ինչո՞ւ քաւութեան նոխազ պիտ' փնտռես 

Քու սխալներուդ, որոնք քուկըդ են, 

Ու թէ չընդունիս, զանոնք պիտ' կրկնես 

Եւ ոչինչ սորվիս քու սխալներէդ... 

.............. 

Հիմա ամօթն է չքացեր 

Ամէնօրեայ վարք ու բարքէն, 

Եւ ամէն ինչ արտօնուած է 

Լկտիացած աշխարհիս մէջ: 

********* 

Սուտն ու կեղծը սուր կը ճօճեն 

Ճշմարիտին, արդարին դէմ, 

Ո՞վ պիտ' կեցնէ կոյր ամբոխը 

Եւ հաստատէ սուրբ օրէնքը: 

********** 

Ո՞ւր է ազգը, ցեղը Հայկեան, 

Որ ուղղորդէ խարխուլ նաւը, 

Խառնամբոխն է դարձեր տէրը, 

Յիմարացած, ամբարտաւան... 

................. 

Ո՞վ կրնայ կարդալ սիրտը մարդուն, 

Թէ ինչեր կան գրուած այնտեղ, 

Սէր-կարօտներ, վառ ապրումներ 

Մակերեսին լոկ մնան ծփուն... 

................. 

Մարմնի բանտէն վեր կը ճախրէ 

Մարդուն հոգին ազատահեւ, 

Անհուն երկինքն է իր տունը, 

Անսահմանն է իր սահմանը... 

................. 

Թէկուզ չնչին բաներու մէջ 

Ուրախութիւն պիտի գտնես, 

Անոնք յետոյ կը բազմանան, 

Աշխարհ մ'ամբողջ լեցնելու չափ... 

.............. 

Դաւ ու խարդաւանք ես շատ եմ տեսեր 

Բայց չեմ չարացեր, ամրացեր եմ ես 

Որ յոյս ու լոյսս կարենամ բաշխել 

Հաւատքով անխախտ բարին արարել... 

............... 

Պոէզիայի համար ուշ է 

Դրամն է ներկայ ժամանակը 

Ան կը կլանէ հոգիները 

Արուեստն անգամ շուկայիկ է... 

 

ԵՐԱՆ ԳՈՒՅՈՒՄՃԵԱՆ 

